
    Тарихда ҳикмат бор

  


  
    (Сўзбоши ўрнида)



    Шаҳодат Улуғ юртимизнинг қадимий ва гўзал масканларидан бири – Нуротада туғилган. Тошкент Давлат университетининг журналистика факультетини битирган. Ҳикоя ва қиссалардан иборат китоблари нашр этилган.


    Анча йиллар аввал Шаҳодатнинг «Дўмбира» номли мўъжаз қиссасини ўқиганимда адабиётимизга яна бир ўз овозига эга ижодкор кириб келганини сезган эдим. Ўша ҳикояда ёзувчининг ўзига хос услубининг дастлабки куртаклари кўринган бўлса, «Ғаниматим», «Номи ҳабибим» қиссаларида бу куртак барг ёзиб, бақувват новдага айланиб борганини кўрдим.


    Бугун Шаҳодат Улуғ ўқувчига янги асарини – Хоразмшоҳийлар давлатининг шукуҳли ва фожиали тарихининг ёрқин саҳифасига, яна ҳам аниқроқ айтсам, мўғул босқинчиларининг она юртимизга бостириб кирган палласи воқеаларига бағишланган «Жайҳун эпкинлари ёхуд Жалолиддин Мангуберди қиссаси» тарихий романини тақдим этмоқда. Бу асарнинг кўпчилигимиз ўрганиб қолган тарихий романлардан фарқи шундаки, унда диққатимизни фақатгина буюк тарихий сиймолар ҳаёти ва фаолиятига ёки кўпроқ ижтимоий-сиёсий воқеаларга эмас, ўша тарихий шароитда кун кечирган оддий инсонлар ва оилалар тақдирига қаратади. Олис ўтмиш воқеалари тизимида оддий инсон кундалик ҳаёти, оддий оилалар турмуши батафсил ёритилади.


    Тарихий асар ёзишни мақсад қилган ҳар қандай ижодкор учун у тасвирламоқчи бўлган давр тарихинигина билиш кифоя қилмайди. Бунинг учун ўша давр миллий мафкурасини, бу мафкуранинг асоси бўлмиш Ислом ақидаларини, айни шу мафкура таъсирида шаклланган умуммиллий дунёқарашни, халқнинг турмуш тарзи, эътиқоди ва қадриятлари, тасвир этилаётган даврга хос маданият, санъат, халқ оғзаки ижоди ва яна кўп нарсани яхши билиш керак бўлади. Мен бу гапларни бекорга айтаётганим йўқ. «Жайҳун эпкинлари» романи билан танишиш жараёнида адиба тарихий мавзу шартларини уддалаганига амин бўлдим. У давр тарихини бобомерос диний ва миллий ақидаларимизни чуқур ўрганган. Бу ақидалар қаҳрамонлар хатти-ҳаракати, гап-сўзлари, муайян масалага ёндашувига сингдириб юборилгани учун ҳам асардаги ҳар бир қаҳрамон табиатида намоён бўлади.


    Хоразмшоҳлар давлатининг тарихда тутган ўрни, бир неча аср давомида гуркираган бу давлатнинг инқирози сабаблари, ҳукмдор сулола, аввалан, Муҳаммад Хоразмшоҳнинг хатолари ва изтироблари, малика Туркон Хотин фожиаси, сулоланинг асосини ташкил қилган қипчоқ-ўғуз уруғлари ўртасидаги айирмачиликларнинг тузатилмас оқибатлари нозик қирралари билан очиб берилган. Шайх Нажмиддин Кубро, Мажидиддин Бағдодий, Жалолиддин Мангуберди, Темур Малик каби тарихий шахслар, шунингдек, оддий халқ вакиллари сурату сийратлари алоҳида меҳр билан талқин этиладики, уларнинг образлари ўқувчи кўз ўнгида аниқ намоён бўлади. Айни шу жиҳати билан асар ўқувчида қизиқиш уйғотади, деб ўйлайман.


    Мен асар ҳақидаги сўзимни муаррих Тожиддин Салмонийнинг бир ибратли фикри билан якунламоқчиман. «Қадимгилар ҳаётида ибратли ҳикматлар бордир, – деб насиҳат қилади муаррих, – улар ҳаёти билан танишмоқ орқали ўгитлар олинур. Бу ўгитларни билмоқ инсон жонига қон қўшмоқдай гап. Зеро, тарих – Масиҳнинг нафаси каби ўтган инсонларни жонлантирувчи бир мўъжиза, тарихни билиш эса камол соҳибларининг кўнглини ранжу аламлардан поклайдиган маънавий калитдир».


    Хуршид Даврон,


    Ўзбекистон халқ шоири

  


  
    Мурувватли ва меҳрибон Яратган Эгамга салавот билан бошлайман.


    Туну кун Яратганга ҳамд айтиб, дуои жонимни қилувчи Онамга ва Ёлғиз Ўзига салавот айтишга ундовчи Отамга бағишлайман.


    БИРИНЧИ КИТОБ


    ФАҚАТ СЕН ЙИҒЛАМА


    



    БИРИНЧИ ҚИСМ

  


  
    1. Бошгинамда савдогар савдо

    



    «Мен ташвишни енгурман...»


    (Дариға ноласи)


    Муттасил ўй ва муҳаққақ бир оғриқ келтириб чиқарган эди аввалига мудроқ, айни пайтда уйғоқ юракнинг асов ва исёнкор эпкинларини. Дариға йиғлар эди. Юрагини қай йўсинда таржима қилсин? Билсанг, ўн саккиз минг оламга етгулик оҳи бор унинг!


    Куйиб, култепага айланган Мовароуннаҳр, магар энди қай йўсинда қаддин тикласин? Қиличлар қинидан чиқиб, беомон синган ва энг азиз кўнгиллар сазойи бўлган қирғинбаротда жувонмарг кетган жигарларининг қонли заволини қай йўсинда китоб айласин?! Шамшод қаддин камон, моҳтоб юзин сомон айлаган бу кўргулик кумуш кузнинг зардиданми? Ёхуд ҳаёт зарбиданми? Ва ё мўғул заҳриданми? Бу аламни, бу ситамни қай йўсинда хитоб айласин?!


    Тушими эди ва ё ўнги? У йиғлар эди. Йиғлаётиб халоскор шамолларга қараб ҳайқирди:


    – Оллоҳни ва ўзимни алдай олмасман. Оллоҳдан қўрқаман ва ўзимдан чўчиб кетаётирман. Далли-девона, савдойи тўлқинлар гувоҳмиди бу телбаликка? Кўз ёшимни кўлга қуйдим. Алар Жайҳунга қўшилиб оқмиш... Лекин умидим кўз тиккан эди. Шу йўсинда умидсиз умидлардан умидвор бўлиб, умид узолмадим. Ҳаминқадар ташвишлардан қочолмадим. Магар, магар ёлғиз бошим олиб кетолмадим. Дорлар солиб бўғзимга, энди кетаётирманми мен кўл томон бир қоп андуҳим орқалаб, турибмидинг сен сироталда мен томон қараб. Йўлларми эди менга тузоқ?! Ҳузуринг бунчалар узоқ. Йиғлагандим. Тушимда ва ўнгимда йиғлар эдим. Юрагимни ўтдан олиб, оташга солдим. Қумрим қолиб забондан, кезиниб толдим. Тўхтаб бир оз тин олдим. Бир нидо янграгандек бўлди: «Ай Дариға, куйлагин сен. Мен эса сибизға созим – чанқовуз чалай». Кекирдагим юлиниб, чанқовуз чалдим. Мантиқ ва чегарани йўқлик қаърига улоқтириб, воқелик ва хаёлотдан мўъжаз бир олам, оҳанрабо бир куй яратишми эди муддаом? Қалб ғорат, вужуд эса – ҳарорат. Аслида хилқатлар ичра инсон ўзи беназир хилқат. Айни пайтда, эҳтимолки, ўзим чалаётган куйга ўзим қўшилиб оқмоқда эдим.


    Мени бу дунёга келтириб Худо, аллақандай майда ташвишлар солибмиди бошгинамга савдогар савдо. Инжа қанотини ҳеч қоқмас кипригим. Кўз ёшларда Буюк Мовароуннаҳр ташвишлари қусури ётар. Ва ҳалқа-ҳалқа ёш бўлиб, юмалаб кетар, сўнг юзимда шўрлари қотар. Қорачиқда қотса сукунат, қабоғим қабарар. Бўғзимга ғолиб келса талваса, фақат сен «не бўлди?» дея сўрама. Йиғласам, қарама. Ҳали эрта, сироталда толим-толим сочингни тарама, нолон йўл қарама. Бирор кунингга ярамадим. Эгатингда сувлар тарамадим. Ярамадим. Ўксиб қолдим. Яна сибизға созим – чанқовуз чалдим. Куй ёнди. Ўт ичида ўзим-да ёндим. Кўз ёшларни боз қайта кўлга қуярман. Лахча чўғ мисол ёнган юракни Мовароуннаҳр узра қирмиз байроқ қилиб иларман. Қабоғим қабариб кетар, қорачиғим қораяр, қотар. Алалхусус, Жайҳуннинг мавжига онтким: мени хароб этмакка ташвишларнинг қурби етмагай. Мен аларни енгурман. Ва ожиз ғамлардан қолмагай асар. Айт, ким отанинг қўри-қуввати ва онанинг лафзи ҳалоли, жигари ҳолидан бино бўлмаган? Қулоқ тутдим, айт! Айт!


    Ўзидан аввал жигарбанди – дилбанди вафот этгач, Унинг шафоатига ва ҳузурида Ўзининг қўлловига умидвор, садпора катта энам Улмон хотиндек бунчалар куймаланмасам. Англадимки, бу кунлар ўткинчи. Ва лек манзилим йироқ. Бандасиким, ибтидодан интиҳога қадар суринса-куймаланса, йиқилса-турса. Йиғласа-овунса! Айтмишлар, меҳр – дарё тўхтатар. Магар бу рост экан, майли, меҳр дарё тўхтатсин. Ҳузурингга ҳали оёқ изи тегмаган Кўҳистонли сўқмоқ очилсин.


    Тушимми эди ва ё ўнгим, мен йиғлар эдим. Яна халоскорим – шамолларга ҳайқирдим:


    – Оллоҳни ва ўзимни алдай олмасман. Оллоҳим дедим, йўлим очилди. Роббим дедим, мушкулим ечилди. Илло, менинг шакл-шамойилим Сенинг ҳукмингдадир.


    Энди у ғойибдан улғайиб қолган каби, бошқа бир Дариға бўлиб, муаттар мушк таралган оламдан қониб нафас олиб, димоғдор эпкинларга панд берди.

  


  
    2. Тўлқинлар мавжидаги ҳикмат


    Ҳис қилдики, мангу барҳаёт Жаноби Ҳақ ўн саккиз минг оламни бир зарбда – олти кунда тақсимлаб яратмиш. Кўрдики, бунда урён-туғён тўлқин қирғоққа урилмоқ учун яна қайта мавжланаётир. Саҳройи вужудига кўпдан буён унут бўлган бир куч қайтаётганидан мамнун эди. Борлиғи Жайҳун тўлқинлари сеҳрига ошно бўлганидан буён, чексиз-сўнгсиз ҳайрат ҳисси билан лиммо-лим тўлуғ. Бу урён сеҳр уни ўзига чорлагувчи бир қўнғироқдир. Ушбу қўнғироқ жаранглаган маҳал борлиқ сеҳрланажак ва лол қолажак. Кўнгил таскин топажак. Кейин қалбнинг беҳудуд сарҳадлари узра акс-садо беражак, кишини сокинликка даъват қилажак. Айтмоқчи: тўлқинлар мавжида енгиб бўлмас бир қудрат бор. Бобоси Бегимқули Оллоёр айтмиш эди:


    – …Шалола оқиб сойга, сой шошиб дарёга қуйилади. Дарёлар эса қўшилмоқ учун денгиз томон йўл олади. Қўшилганини тўлқинлар наъра тортиб, шиддат ва шижоат билан қирғоққа урилган маҳал билсанг бўлар. Сўнг тўлқинлар жимир-жимир, мавжлари қимир-қимир, оҳиста денгиз қаърига сингиб кетаверади.


    Қуръони Илоҳий Каломда Оллоҳ ўзи таъкидлайди: «Ва ин таъуддув неъматаллоҳу ла туҳсувҳа». «Агар сизлар Оллоҳнинг неъматларини санайман десанглар, уларнинг адоғига етолмайсизлар». Ҳақ рост!


    – …Тоторлару романлар, аварлару мўғуллар, турклар, хулласки, булар барчаси муқаддас бир кунда тўпланишади. Ва улар Саломхонага чақирилади. Сўнг ҳар бири номаи аъмолига қараб ажратилади, – деган эди Бегимқули шарқий бир оҳангда ўйлар ичига чўмиб. – Яъни, кишилар уч тоифага бўлинади. Ҳаётларини иймон ва яхши амаллар билан ўтказган инсонлар аҳли жаннатдир, куфр ила ўзлари ва ўзгаларга ҳам ёмонлик истаб ўтган кимсалар дўзах соҳибларидир. Ва ниҳоят, қилган яхши аъмоллари билан ёмонликлари баробар кимсалар эса «Аъроф» эгаларидир. «Аъроф» жаннат билан жаҳаннам ўртасини ажратиб турган улкан девор. Учинчи тоифага мансуб бандалар унинг устида кўзлари нолон, Оллоҳ ўзларини жаннатгами ва ё дўзахга ҳукм қилажагини кутиб турадилар. Номи ёдимдан фаромуш қандай битиклар бизнинг пешонамизга битилган экан? Ушбу битикларни Ўзидан бошқа ҳеч бир зоғ пешонадан сидира билмас.


    Шу гапларни айтиб бўлгач, у салот айтмоқ илинжида ичкарига кириб кетган эди.


    Қачонлардир шаҳзодаи шаҳриёр бир бежирим тилла сандиқча ичига зару зубаржат тўлдириб, Дариғага хуфя бир мактуб жўнатмиш эди.


    Унда шу сўзлар битилмиш эди: «Инжу кўзларингнинг ичига боқа-боқа нигоҳини бошқа ёққа қайира олмаган мафтун кўнгилнинг оҳини тингла. Ҳеч кимсанинг овози сеники каби жарангдор, жозибали эмас. Ҳатто ғазабнок ҳолатингда ҳам кўзимга кўркам кўринурсан. Ўша ғазабда фақат сенгагина хос, фақат сенгагина ярашиқли бир сирли хислат яшириндек. Бу сирни еча олмай қийналмоқдаман. Сенга кўнгил қўйган кимса бошқаларга бефарқ бўлиб қолгуси. Кўзларингда Оллоҳ ҳадя этган сирли ва мағрур бир хосият бор. Бунинг сири нимада ўзи? Буни аллақандай бир кучнинг аломати деб биламан. Дунёда ҳеч ким сен қадар сокин бўла олмас. Бу сокинлик кишига ором бағишлагусидир. Сукутинг кимсада ҳамиша давом ва давом қизиқиш уйғотаверади. Сўзлаётган сўзларинг қизиқишларимга ҳаргиз аниқлик киритмас, билъакс, лаҳза ва лаҳза ўтли қизиқишни кучайтиражак. Эшитяпсанми, Дариға! Юз-кўзингда бутун қалбинг жилва қилаётган каби кўринур, аммо аслида ундай эмасдир…»


    Бу жумлалар унга танишмидики, нигоҳлари билан маржон-маржон, ҳалқа ва ҳалқа ҳарфларни уриб тушираётир. «Маъзур тутгайсиз, шаҳзодаи шаҳриёр, – пичирлаган эди унинг лаблари, – Одамзот аслида одми хилқатлиги каби ожиз экан. Англадимки, ўзим ҳам шу ожиз жуссам каби ожиз одамларнинг заифидирман».


    Орадан қанча йиллар ўтди, аммо у олган жароҳатлар ҳали ҳам битган эмасдир...


    – Отам қайтиб келурми? Қачон? – савол қотди Алоуддин онасига, эҳтимол юзинчи, эҳтимол мингинчи бор.


    – Келадур, албат, қайтиб келадур. – Юраги баайни сойда шувиллаб оқаётган каби зада бўлиб жавоб қайтарди ўғлига.


    – ...Унда қачон келадур? – саволини қўймас эди ўғли.


    Дариға бу сафар ҳам жавоб топа олмай сукутда қолди.


    Кечмиши уни ҳали буткул адойи тамом қилганича йўқ, алалхусус, хароб этмоққа қурби етмагай, магар ташвиш билан умри адоғига етяпти, ўтмиш уни оловдан оташга солган. Дариға катта-катта ёшли кўзларини олисга тикиб, жимиб қолди. Аслида, ўғлига айтадиган гапи кўп эди унинг...

  


  
    3. «Мандин нима қолади?»


    У инсон йигирма ёшида жисми, қирқ ёшида ақли балоғатга етишини англай бошлаган эди. Қоронғу – зулмат қалбида ой ғариб чўкиб ботди. Сийратидан сурати йироқ, юраги зил кетиб, зиғир шойи кўйлагининг енгларини кўтарди…


    Ғойибдан қозиқ қоқилган каби тарс ёрилган тоғ бағридаги музлар чилла қуёшида эриб, Жайҳун ва Сайҳунга қўшилиб оқди. Хоразм тамаддунининг Тангри ёрлақаган, Гурганж ва Хивада ўрнашган Хоразмшоҳлар дорулсалтанаси Помиру Тиёншонгача, Форс кўрфазидан Фирот ва Дажла дарёлари қадар ўз таъсирини ёйган кезлар.


    Асли дашт ва чўлларда яшовчи йўрғатувалоқ Жайҳун бўйига қай йўсинда келиб қолди экан? Ахир саҳроларда яшовчи қуш эмасмиди? Ерда уялайди-ку бу қуш! Қизғиш қумранг – ҳимоя ранги ва сийрак жойлашган патлари чўл қумажриқларию ялтирбошлар орасида жўнгина яширинишга имкон бермасмиди ахир? Хулласи, дашту биёбонда яшовчи бу беозор қуш Жайҳун қирғоғини ошён тутди. Хас тўплаб, қамишзор ичига уя қурди. Урғочи йўрғатувалоқ йигирма тўрт кун тухумларини босиб ётди. Қарангки, бу қушнинг эркаги бошқа қушлардан фарқли ўлароқ, қовушувдан сўнг алоҳида яшайди ва насл тўғрисида қайғурмайди. Урғочиси тухумдан чиққан полапонларини тўрт кун ўтгач, уядан олиб чиқиб кетди. Бир ойдан сўнг жўжаларига учишни ўргатар экан, у кўкларга кўтарилаётган полапонларини ерга қўнмасликка ва тобора олисларга кўтарилишга ундаб куймаланарди. Мода қуш болаларини «қа-қағ»лаб чўққига ундаётган маҳал бўйнидаги узун патлари кўзга яққол ташланиб кетди.


    Деярли барча қушларнинг нар ва модаси наслига баробар қайғуради. Нега энди йўрғатувалоқнинг эркаги қовишувдан сўнг алоҳида яшаб, насли тўғрисида қайғурмас экан? Ғошия шуларни кузатар экан, бу манзарада ўзига жудаям таниш бир ҳолатни беихтиёр илғай бошлади.


    Аслини олганда, юраги тўлиб-тошган пайтларда қизлари билан дарё бўйига келиб, кўнгил ёзиб кетар эди. Гурганждан Хивага келин бўлиб тушган, онасининг уммон бағрини қўмсаб, киндик қони тўкилган гўшани соғинган эди, нафсиламрини айтганда, у англамас эди – қўмсаш соғинчдан юз чандон ўтли ва кучли, кулфат ғамдан минг бор оғирроқ.


    Ҳув нарида уч қизи офтобда ёнарқурт мисол товланиб, бир-бирига сув сепишиб, шўх-хандон отишмоқда.


    Жайҳун қайиридаги жийдалар барқ уриб ўсиб ётар, берироқда эса юлғунлар ва туронғиллар кўзга ташланади, сўл томонда тўқайзор. Бир гала тўрғайлар тўқайни қора тортиб, ўша томон учиб, сўнг бағрига сингиб ғойиб бўлишди. Аҳён-аҳёнда шамол тўқайзор оша қирғовул ва қорабовур товушини олиб келади. Кун асрга оғар маҳал Ғошия уч қизини олиб уйига қайтди, қараса, тамбаланган дарвозаси очиқ. Хожаси очгандир? Кўнгли бир нохушликни сезаётгандек бўлди: дафъатан сесканиб, ноилож ичкарига кирди.


    – Санларни санқиғани чиқарғонми? – ўшқирди бадфеъл хожаси унга.


    Аёл индамади, қизлари эса ўзларини отасидан пана тортиб, елка қисган кўйи, нариги хонага ўтиб кетишди.


    Ғошия кунора еган калтаклар азобидан минг бор ўлиб, минг бор тирилиб яшади. Бундай кезларда у худди чақалоғини қўйнига беркитган каби қаппайган қорнини – ҳомиласини авайлар, бу гал тепки орқасига тушди, хожаси қаршисида тилсиздек елка қисиб, лом-мим демади.


    Қуюқ ва узун киприклари орасида аччиқ ёшлари ҳалқаланди… Йиллар оша бу қуюқ, қайрилма киприклар дард бўлиб тўкилди, азобда адо бўлиб, сийраклашди. Вақт ўтгани сайин у ҳаётни янада теран англай бошлади.


    Шунча йил бирга яшаб, хожасининг қўрс ва қўпол муомаласига асло кўника олмади. Йиллар ўтар, лекин хўжайинининг бу жибинин-қусурлари кўпайса кўпайдики, асло камаймади. Шунда у англаб етди: «Сут билан кирган – жон билан чиқади».


    «Энасига тортган», деб ўйлади у қайнонасининг бемеҳр ва совуққон қиёфасини кўз олдига келтирар экан. Зумда ўзгарувчан – жиззаки, сиркаси сув кўтармас эри ҳозир зарда қилиб чиқиб кетгач, у бир оз тин олгандек бўлди. Кўча хандон – уй зиндон эридан безиб, юраги зил кетган кезлар кўп бўлган: қучоғида тўлғаниб, азобида уйғонар эди ахир у!


    Кўчанинг нариги бетида яна бир уй бор – вассалари баайни битталаб ва саралаб терилган, айвон устунлари тоғ қарағайидан ҳашам бериб ўйилган, пештоқи эса сарв дарахтидан ясалиб, пардози кўзга яққол ташланиб туради.


    Cатҳи кенг супага ёғоч сўри қўйилган, барқут якандоз устида қайнонаси Робия пошша ўтирар эди. Биринчи хотини бевақт қазо қилгач, қайнотаси пошшохонга уйланган, эндиликда бу тўқол хотин унга тўрт фарзанд туғиб бергач, бу хонадоннинг ҳукмфармосига айланган. Ўчоқда таом пишираётган хизматкорга кундоши Хадича ниманидир уқтириш билан овора, Ғошиянинг келганини илғамади… У сўрида елпиниб ўтирган қайнонасига разм солар экан, «Туркон Хотундай тутади-я ўзини» деб ўйлади.


    Ўшанда кичик қизи «жамалак қилиб беринг» дея ҳоли-жонига қўймагач, қайнонасидан қора бўёқ сўраб чиққан эди у. Хайр-эҳсонни билмас, зиқна ва хасис қайнонаси Ғошияга ғаши келиб, атайдан «йўқ» дейишини олдиндан сезган эди-я. Кейин оқсоч аёл бозордан бўёқ олиб келгач, кеча урчуқда йигирган ипакни калавалаб, қозондаги сувга аввал бўёқни солиб обдан қайнатди, сўнг калава ипларни қўшиб яна қайнатди. Эндиликда ипак калава бўялиб, қора тўс мисол ярқираб турар эди. У қуригач, ипларни жамалак қилиб эшди, учларига ўзидан попук чиқариб, жажжи қизининг сочига тақди. Шунда жамалагига маҳлиё бўлган қизи онасига кутилмаганда савол қотди:


    – Эна, нечун Хадича опам бизим уйға келмайдур? Борсак бизман кўришмийдиям?


    Онаси қизидан бу йўсинда савол кутмаган чоғи, не деярини билмай қолди, кейин уни чалғитиш мақсадида «Санга қўшиқ айтиб берайинми?» – дея сўради. Алдагани бола яхши-да, зумда берган саволини унутиб:


    – Ҳа, шундай қилинг, – деди у жамалак тақилган сочларини силаб.


    Шунда онаси юраги қатига яширган ҳисларини қизига қўшиқ қилиб куйлади:


    Шамол бўлдим, изғидим,


    Тўзон бўлдим, тўзғидим,


    Қайноқ қондек сачрадим,


    Саҳро-чўлдан сакрадим,


    Қултум сув деб қақрадим.


    Ўсма бўлдим, чизилдим,


    Эрта сўлдим, узилдим,


    Хазон бўлдим, тизилдим,


    Ман ғурурдан урилдим,


    Минг бор ўлиб, тирилдим.


    Лочин эдим қайирди,


    Осмонимдан айирди,


    Ёшларим сел бўларо,


    Юрак чатнаб қоларо,


    Мандин нима қоларо?


    Яра бўлдим ёрилдим,


    Йиринг, қонга қорилдим,


    Баркашидан оғилдим,


    Изи кетмас танамдан,


    Қайноғида қоврилдим.


    Не бўлди, деб сўрама,


    Йиғласам сен қарама,


    Нолон сочинг тарама,


    Юрак тўхтаб қоларо,


    Мандин нима қоларо?


    Барқут, ёнарқурт қизим!


    Юрсам босилган изим!


    Чақнаган шаҳло кўзим,


    Юрак тўхтаб қоларо,


    Мандин нима қоларо?

  


  
    4. Туркон ҳузурида


    Ғошиянинг ширали ва жозибали овози бор, у куйлаган пайт борлиқ сеҳрланиб, кўнгил таскин топади. Айниқса, Қуръон тиловат қилганида овози кишини саждага бош урмоққа даъват этади. Шайх Мажидиддин Бағдодийнинг завжаси Мавлуда отин қўлида таҳсил олган Ғошия тез-тез унинг даргоҳига – Қуръон тиловатига бориб турар эди.


    Саройда катта обрўга эга бўлган Шайх Мажидиддин Бағдодий Мавлуда отиндан Ғошиянинг ширали овози ҳақида эшитгач, Хоразмшоҳлар саройига, Қадр кечаси уюштирилган хатми Қуръонга қизи иккиси таклиф қилинди ва Туркон Хотун назарига тушди.


    Шундан кейин Туркон Хотун уларни ҳузурига чорлаган эди. Кутиб олган сарой бекачиси Ғошия ва қизини ичкарига бошлаб кирди. Бекачи уларга шу ерда кутиб туришини уқтириб, ўзи Жаҳон маликаси – Туркон Хотун ҳузурига кириб кетди. Қизи билан ёлғиз қолган Ғошия ҳаяжон ичида жим эди.


    Оёғи остидаги алвон ва қалин, бироқ майин Хива гилами барқутдек товланиб турар, шунга монанд кунгурадор курсига қирмиз бахмал қопланган, сўл томонда лаъл ва ёқут қадалган бежирим сандиқ, унинг ёнидаги жавонда духобаю бахмалга ўралган китоблар дид билан териб қўйилган, шифтга эса Шероздан келтирилмиш қандиллар осилганди. Бежирим қандиллар ичра шамлар милт-милт ёниб, атрофга зиё таратиб турар эди. Бу – отаси Бегимқули Шерозга борганда олиб келган ўша қандил бўлиб, уни сафардан қайтгач, саройга ҳадя қилган эди.


    Қипчоқлар ҳомийси бўлган Туркон Хотун нафақат Мовароуннаҳр, балки бутун Шарққа донғи кетган қипчоқий бозоргон – Бегимқули Оллоёрга алоҳида илтифот кўрсатиб, уни даргоҳига тез-тез чорлаб турарди.


    Ғошия малика ҳақида отасидан кўп эшитган, лекин бир кун келиб бу асилзода хонимнинг ҳузурида бўламан, деб ҳеч ўйламаган эди. Турконнинг фармонига биноан бу муҳташам ва муаззам саройда ўтирар экан, ҳали ҳам бу ўнгида кечаётганига ишонмас, аммо у мана ҳозир чиндан ҳам Хоразмшоҳлар дорулмулкида, айнан маликаи доруломон волидаи Туркон чорловини илҳақ кутиб ўтирарди.


    Эшик туйқус очилиб, бекачи кўринди. Ғошия яна ҳаяжондан титраб кетди.


    – Жаҳон маликаларининг маликаси – Улуғ Туркон Хотун сизни ҳузурига чорламишлар!


    Гўё юрак эпкинлари бутун саройга садо бериб қайтаётган каби ҳаяжон ичида қолган Ғошия шошиб ўрнидан турди, сўнг Дариға иккиси маликанинг ҳузурига ошиқди.


    Саломхонада бир шукуҳ ҳукмрон эди. Буни илк қадамидаёқ пайқаган Ғошия мовий барқут либос кийиб, бошига бағдодий зарҳал рўмол ўраган Малика томон тавозе билан бош эгиб яқинлашди.


    Тўлишган қадди-қоматини тахтда ғоз тутиб, виқор билан ўтирган маликаи жаҳон сийрак киприклари орасидан қорачиғида ўт чақнаб, ундан азмойиш олди.* Маликанинг ўтли нигоҳларига қипчоқлар хони, қайсар Жонкишининг нигоҳлари мангу муҳрланганди. Унинг буғдойранг юзи бир оз сўлган, бироқ мағрур ва кибр-ла кишига боқиб турарди. Улуғ Туркон бош силкиб, алик оларкан, бир озги сукутдан сўнг гапирмоққа оғиз жуфтлади:


    – Шайх Мажидиддин Бағдодий ва анинг завжаси Мавлуда отин Хоразмда Қуръон тиловатинда санга ва қизингга тенг келари йўқлигини айтмиш.


    – Қуллуқ, маликам.


    Ғошия Мавлуда отин қўлида исломий илмларни ўрганган. Ўшанда отаси уни Бағдодийнинг муборак хонадонига олиб борган эди.


    Оппоқ мармар ётқизилган йўлак уларни ичкарига бошлади, шунда отаси ташқи ҳовлида қолиб, оқсоч уни ички ҳовлига олиб кирди. Кунгурали ёғоч сўрига қип-қизил гилам тўшалган, қизил гулли бахмал якандоз устида Мавлуда отин уни қарши олди.


    Шундан кейин Ғошия юзларидан нур таралиб турувчи зукко бу аёл ҳузурида таҳсил олиб, Қуръон тиловат қилмоқ бахтига мушарраф бўлганди.


    Ўшанда бир кўришдаёқ Ғошияга меҳри ийган Мавлуда отин қизалоқнинг ойдай юзига боқиб, пешонасидан ўпган, кейин ҳайрат билан ўзига боқиб турган чарос кўзларига қараб айтган эди:


    – Энди маним даргоҳимда ўқийсан, қизим!


    Ҳа, унинг даргоҳида Ғошиянинг саводи чиқди, ундан ҳадислар ва Қуръон тиловатини қунт билан ўрганди. Кейинчалик ўзи ҳам шогирдлар орттириб, уларга сабоқ берадиган бўлди. Лекин ҳеч қачон Туркон Хотундай маликалар маликаси ҳузурида бўлишни хаёлига келтирмаган эди.


    – Рамазон ойи саройда тиловати Қуръон уюштирилур, анга сизларни ҳам таклиф этурман, – деди малика Ғошияга юзланиб.


    – Марҳаматларидин бошим осмон қадар юксалмиш, маликам. Сизнинг давлатингиз соясинда тиловат этмоқни биздек фақирлар ўзимизга шараф билурмиз.


    Туркон Хотун бошини оҳиста тебратиб, жилмайган бўлди.


    – Бул анжуманға Бағдодийнинг завжаси Мавлуда отин ҳам қатнашур, тағин ундан қизинг хаттотликда тенгсиз эканлигингни эшитганмен.


    Ғошия ва Дариға маликага қуллуқ қилиб, бош эгишди.


    Шайх Мажидиддин Бағдодий Хоразмшоҳлар саройида юксак илтифотга раво кўрилган уламолардан саналарди. У нафақат исломий илмлар бобида раҳнамо эди, балки табобатда ҳам қўли енгил табиб, адабиётда эса оташнафас шоир сифатида шуҳрат қозонган, Туркон Хотуннинг шахсан ўзи шайх хонақоҳига бориб, унинг маърузаларини тинглагич эди.


    Шу пайт Туркон чеккада қўл қовуштириб турган сарой бекачисига имо қилди.


    – Фармони олийларига мунтазирман... – деди бекачи.


    – Анга мўйқалам ва сиёҳ келтирилсун!


    Фурсат ўтиб, маликанинг айтганлари бажо келтирилди.


    Малика Туркон яна Ғошияга юзланди:


    – Бул мўйқаламни отанг Бегимқули Эрондан, қоғозларни эса Чиндан келтирмишдир...


    – Падарим сиздек маликалар маликасига хизмат этмоқни ўзига ҳамиша шараф билурлар...


    Туркон бир оз сукут сақлади. Сўнг уларни сўл томондаги хонтахтага бошлади.


    Дариға бош эгди ва хонтахтага томон сурилиб ўтиргач, мўйқаламни қўлига олиб, ипак қоғозга ёза бошлади. Унинг ҳуснихатига разм солиб турган Турконнинг жиддий юзи офтобда очилган гул каби яшнаб кетди. Туркон бекачи ҳозир тутқазган қадим бир китобни қўлида тутиб гапирди:


    – Бул рисола қипчоқлар хони – отам Жонкиши саройида сақланиб келган қадим қўлёзмадур. Ани кўчирмоқ даркор. Бул юмушни санга топширурман, – деди ва варақлари сарғайиб, титилай-титилай деб турган, қалин чарм муқоваси унниқиб кетган китобни унга тутди.


    * * *


    Орадан олти ой ўтгач, қадим китоб янги нусхада кўчирилди. Шундан кейин Ғошия ва Дариға иккиси саройга тез-тез таклиф этиладиган бўлди. Оилада мудом ўзини биринчи бека санаб юрувчи худбин ва иззатталаб Робия пошшага келинига ёғилаётган олқишлару эътибор ёқмади. Бу илтифотлардан ғашланиб юрган Робия пошша ўғли Собирни унга қарши қайрайдиган бўлди. Бир гал у ўғлига қараб:


    – Хотининг саройдан бери келмай қўйди. Саройда қўлма-қўл бўлиб, канизак сафига қўшилиб кетувидин қўрқурмен, – деди.


    Таъсирчан ва табиатан иродаси суст, ўзи шундоғам жиззакиланиб юрган Собирнинг бу гаплардан сўнг Ғошияга муносабати буткул ўзгарди. Бемаврид жанжал кўтариб, дағ-дағаси ошиб тушди ва саройдан Ғошиянинг оёғини буткул қирқди. Бунинг устига қиз устига қиз фарзанд туғилгач, мудом келинига тишини қайраб юрувчи қайнонаси Собирни Хадичага уйлантириб қўйди. Орадан анча фурсат ўтгач, Ғошия яна саройга таклиф этилди. Бормаса Туркон Хотундай жаҳон маликаларининг маликаси назаридан қолиши яхшиликка олиб келмаслигини сезган Ғошия ҳомиладор эканлигини билдириб, Қуръон тиловатига қизи Дариғани жўнатди.


    Шунда Дариға худди онасиники каби гўзал жамоли, худди онасиники каби ширали ва жозибали овози билан кўнгилларни ишғол этган эди.


    ____________


    


    * азмойиш олди – разм солди

  


  
    5. Жаҳаннамми ва ёки жаннат


    Вақти-соати етганди ахир, у бу гал яна қиз туғди. Хожасининг қамчисидан яна қон томди:


    – Айтмабмидим, санинг ичинг ўзи қизга тўлиб кетғондур!


    Янги бўшанган аёл эмасми, ширин гап ўрнига дакки эшитиб, бунинг азобида тўлғанган аёлнинг лабларидан кўпдан буён айтилмай келинган сўзлар учди:


    – Нени эксанг, шуни ўражаксан…


    Жаҳл отига минган хожа аёлнинг сочларини бураб, бўйнига дор этди. Онасига раҳми келган қизлари «урманг, бошқа урманг» дея зорланишди, хожа эса оёқлари тагида ўрмалашаётган қизларини туртиб-суриб, аёлини тепа бошлади.


    Эрининг кетидан қон қақшаб қолган аёл ниҳоят ақлу ҳушини йиғиб олди, ёнида гирдикапалак бўлаётган қизларини бағрига босиб, «кетамиз» дея шивирлади ва нариги хонада чақалоғининг йиғисини эшитгач, ўша томон қайрилди.


    Аритиб бўлмас азоб ва хўрлик уни адойи тамом қилган, шўр босган пешонасидан маржондек тер оқмоқда эди. Бошидаги рўмоли чап елкаси томон оғиб тушган, терлаган сочи эса пешонасига чиппа ёпишиб қолган эди. Уни нимадир енгган: ҳиссиз ва руҳсиз эди, шу алпозда жойидан қўзғалди. Аксига олиб, оқсоч хотин кўринмасди. Чорак соат ўтиб, аравага отлар қўшилди. Қизларини аравага ўтқизиб, йўргакланган гўдагини тўнғичи – Дариғанинг қўлига тутиб тайинлади:


    – Йўл олис, синглингни эҳтиёт қил, қизим!


    Отга қамчи солиб, Хивадан Гурганжга қараб йўл солинди. Кўп ўтмай Ғошиянинг ҳориб, киртайиб кетган кўз олди қоронғилашди. Тўқайзор атрофида тўхтамоқ учун отларнинг жиловини тортди, отлар йўлдан тўхтади. Синглисини қўлларида беозор тутиб келаётган Дариға ҳали исм қўйилмаган чақалоқни онасига тутди…


    * * *


    Жайҳун қайирида жийда, юлғун ва туронғиллар ўзларидан ўрам ҳосил қилиб, барқ уриб ўсиб ётар, аҳён-аҳёнда тўқайзор орасидан чиябўри ва тулкининг увиллаши эшитилар эди.


    Кун пешиндан оғди. Шу пайт аллақаердан қум мушуги пайдо бўлди-да, қочаётган толойтовушқонга ташланди ва ўлжасининг бўғзига ўткир тишларини ботириб, икки-уч дақиқа қимир этмасдан тураверди, шунда жонталаш толойтовушқон типирчилай-типирчилай тинчиб қолди. Қуммушук ўлжасини судраб, қумажриқлар ичига кириб ғойиб бўлди. Олисда тўқайзор ичидан зарғалдоқ ва ҳаққуш овозлари бир-бирига ҳамоҳанг эшитилиб, сўнг яна тиниб кетмоқда эди.


    Ғошия қумлар қатини ёриб чиққан қўға, шувоқ, буғдойиқ ва қумажриқларга аллақандай бепарво қараган кўйи гўдагини эмизар эди. Сурати сийратидан йироқ, юраги зил кетиб, индамай қолган эди. Қаъридан бир ҳайқириқ келаётганини ҳис этиб, ўзини босди, сўнг бу асов ҳайқириқ кўзларидан аччиқ ёш бўлиб чиқди. Шундоққина ёнида униб чиққан ялтирбош шамолда оҳиста тебраниб, онаси атрофида беозор ўтирган қизларнинг шивирига гўё қулоқ тутаётгандек эди.


    Ҳув наридан бир гала қирғовул, унинг кетидан қорабовурлар тўқай томон учиб ўтди.


    – Эна, – деди Дариға, – силлангиз қуриб, кўзларингиз киртайиб кетаётир, энди ман отти бошқарай…


    Онаси «хўп» ишорасини қилиб, бош силкиди. Норасида гўдагини кўксига маҳкам босган Ғошия қизлари – Фотима ва Зуҳрани кетидан эргаштириб аравага чиқди. Дарё ва тўқайзорни ортда қолдирган отлар йўлда учраган қўға, янтоқ, буғдойиқ, ялтирбош ва қумажриқларни писанд этмай босиб, шамолдек елмоқда эди.


    Кун бўйи тортган азоблари Ғошияни яна исканжага олди: томирида гўё қони қайнаб қуюлди, қуюлмади – билъакс, суюлди, томчилаб тўкилди, ўз ўйидан ўзи бохабар минг бор ўлиб, минг бор тирилди…


    Ярим йўлга етганда, ҳолдан тойиб, кўзларига уйқу илинди ва туш кўра бошлади…


    Ғошия йиғларди. Аччиқ кўз ёшини оқар булоққа қуймоқда эди. «Жаҳаннамми ва ёки жаннат? Ҳаёт деганлари нима бу ўзи?» – дея пичирлади қум мисоли тусини йўқотган лаблари… Шу йўсинда умидини буткул узиб, юраги зил кетган кўйи оғир хўрсинди. Англай олмади, онаси қаердандир пайдо бўлиб, «Ғошия» сурасининг тўққизинчидан ўн олтинчига қадар оятларини унга эслатди.


    Нотекис йўлга дуч келгач, аравада чайқалиб, чўчиб уйғонди. У чиндан йиғлар эди, тушида ва ўнгида йиғлар эди…


    Тўнғичи Дариға отга яна қамчи босди, аравада Фотима ва Зуҳра онасига бақамти сурилиб ўтиришди. Иссиқ сел мисоли оқаётган кўз ёшлари аввал юзини ювди, сўнг чақалоғининг йўргаги устига томчилай бошлади, шунда у кўйлаги енги билан кўз ёшини артди.


    Узун сочлари гўё бўғзига осилган дору, йўллар – оёқлари остига қўйилган тузоқ – онасининг даргоҳи шу қадар узоқ эди… Атрофни зулмат қоронғилик чулғаган ярим тунда улар Гурганжга – ота-онаси уйига кириб боришди.


    Бемаҳалда бир этак болалари билан кириб келган қизини кўрган қариялар типирчилаб қолишди. Ғошия бошини онасининг кўксига қўйган кўйи елкалари силкиниб, ҳўнг-ҳўнг йиғлай бошлади.

  


  
    6. Қуш уйқудан уйғонгунча


    Ҳали шўри кетиб улгурмаган, энди туғилган ва ҳайратдан дир-дир титраган, кўзлари кўзмунчоқ қўзичоқ эди бу қадим дунё! Ғурбатда қолган сақлаблар* эрли аёлларнинг кўзёшларини идишга йиғиб, атиргул сувига аралаштириб, жароҳатларини даволаганлар. Дунёга довруғи кетган Византия ҳамда форсий аёлларнинг кўзёшлари лашкар эрлари яраларига малҳам бўлган. Магар бани башар қавми яшашга маҳкум экан, гоҳо ғурбат йўлларда орттирган жароҳатларига шифобатлар излагусидир.


    Тортган азоб-уқубатлари кимдадир бошқаларни ҳам азоблаш завқини уйғотди. Кимдир ёвузликнинг тахир таъмини туйиб, ундан эзгулик уруғини қадамоқни ўрганди. Чархи дунё эса азал ва абад куйини чалиб, шитоб билан айлангуси, ҳаёт бунда гоҳо мунгли, гоҳо қувончли оҳанглари билан унга жўр бўлгусидир.


    Асли бу ҳаёт баъзан узилган ришталарни улагувчи тор, баъзан жон томирдан жон узгувчи дор.


    Япроқ устига қўнган шабнам-да бир тонг яшаб, тупроққа сингди. На-да шабнам яшашни билди ва нада Ғошия. Тонг ҳам титраб, кундан қўллов сўради, кези келгач, тун кунни қора чиммати билан ўради. Шу йўсинда атрофни зулмат-қоронғилик чулғаб, тун иккинчи ярмига қараб оғди. Кеча туғилган, ҳали исм қўйишга улгурмаган гўдагига Ғошия кўкрак тутди. У эмизиб бўлгач, силласи қуриб, бошини бемажол ёстиққа ташлади.


    – Эна, – деди у аллақандай ҳазин товушда онасига, – йўргакни алмаштирсангиз.


    – Ўзимам шундай қилмак тараддудида эдим.


    У ўрнидан туриб, чақалоқ томон яқинлашди ва неварасининг ҳўл йўргагини қуруғига алмаштирди. Митти жимиртдек жонни суйиб, қўлларида тутиб турар экан, чақалоқ кўзларини пир-пир очиб, анчагача момосига қараб ётди, cўнг бир маромда «пиш-пиш» нафас олиб, ухлаб қолди.


    Улмон хотиннинг кўнглини аритиб бўлмас бир ғашлик чулғаб олганди. У туриб бориб, токчадаги чироқ пиликларини кўтарди. Шунда чироқ нурлари хонанинг тўрида ётган она-бола юзларини ёритгандек бўлди. Ичкари хонада Дариға, Фотима ва Зуҳра донг қотиб ухлашмоқда эди.


    Улмон хотин дилгир бир ҳолда ётган хаста қизига тикилиб қолди. Унинг ёши олтмишга қараб оғган, сариқмағиз, кўркам қоматли, юз-кўзларидан нур ёғилиб турувчи дилкаш бир аёл эди. Қош-киприклари қуюқ ва тим қора, нигоҳлари хотиржам, гапирганда паст овозда, бироқ дона-дона сўзлар эди.


    Жўмард поначининг хонадонида қиз устига қиз туғилавергач, ота-онаси Худодан ўғил тилаб, унга Улмон деб исм қўйишди. Раҳим ҳам, Раҳмон ҳам Ўзидир! Улмон туғилгач, кетидан онаси кетма-кет икки ўғил ва яна қиз кўрганди. Опалари кетидан улғайиб келган Улмонни катта аммаси Улғай кампир ўзининг кенжа ўғли – Бегимқули Оллоёрнинг никоҳига олиб берди.


    Орадан олти сана ўтиб, орзиқиб кутилган фарзанд – Ғошия туғилди. Кунларнинг бирида Бегимқули Оллоёр хонадонига Хивадан она томонидан унга қариндош бўлган Каримқул Донгдор ташриф буюради. У ўзи билан бирга суюкли невараси Собирни ҳам олиб келган эди. Каримқул Донгдор қариндошлик ришталарини янада мустаҳкам боғлаш ниятида бир эзгу ишни дилига тугиб эди: етти ёшли Собирга тўққиз ойлик Ғошиянинг қулоғи тишлаттирилди.


    Улмон хотин Ғошиянинг кетидан икки ўғил кўрди, бироқ қисмат экан, иккалови ҳам гўдаклик чоғида нобуд бўлди. Орадан йиллар ўтиб, ҳомиладор бўлди, бу гал яна қиз фарзанд кўрди ва муҳаррам ойида туғилгани учун уни Муҳаррам аташди. Қизлар вояга етгач, Ғошия Хивага – Собирга узатилди. Муҳаррамни кенжа холаси – Холжон тўнғич ўғли Оғабекнинг никоҳига олиб берди. Муҳаррам туғишда қайнона-холасига тортди – кетма-кет тўрт ўғил кўрди ва ниҳоят, кенжаси қиз бўлди.


    * * *


    Нариги хонада ётган Дариға босинқиради шекилли, овоз чиқарди. Улмон хотин улар ётган хонага калла суқди. Кўрдики, у чиндан босинқирамоқда, қулоғи томон эниб:


    – Дари, Дариға дейман! Аста-аста дейман, уканглани уйғотасан! – деди шипшиб.


    Дариға ногаҳон кўзини очиб, овоз келаётган томон қаради, милт-милт ёнган чироқ ёғдусида момосининг юзи ёришиб кетди. Аввалига у қаерда ётганлигини англамади чоғи, кўзларини уқалаб, ёстиқдан бош кўтарди.


    – Ҳа! Катта эна, сизми?


    – Манман, манга қара.


    – Ҳа, англаётирман. Тушимда чўллаб, сув излаётирман, – деди у ўрнидан туриб.


    – Энди кут, ман бунда сув обкелурман.


    Улмон хотин сув олиб келгани даҳлизга чиқиб кетди, бир оз фурсат ўтиб, идишда унга сув тутди. Дариға сувдан қониб ичгач, ётган жойидан турди.


    – Энди ухла, – деди унга Улмон хотин.


    – Энди ухлай билмасман, бармоқларим учи кесилиб кетган кўринадур…


    Катта энаси чироқни кўтариб унга яқинлашди. Не кўз билан кўрсинки, кун бўйи отнинг жиловларини бошқариб келган Дариғанинг бармоқлари кесилиб кетгудек эди.


    – Жоно сиғмас дардингни ичингга ютиб келдингми, болам?


    – Қўяберинг.


    – Бу оқшом чиқар, чида, малҳам қилурман.


    Улмон хотин чиндан юрагига тиғ теккан каби ўзини қўярга жой тополмай қолди. Потраб чиқаётган кўзёшини Дариғанинг жароҳатланган кафтига қуйди. Жароҳат ачишди, Дариға азобда ингради. Улмон хотин қаердандир мато топиб келиб, Дариғанинг қўлига боғлади.


    – Энди ухла, болам, – деди у. Дариға «йўқ» ишорасини қилди. Улар бундан нариги хонага чиқишди.


    * * *


    Ғошиянинг аҳволи танг эди: ҳолдан тойган ва ранги синиққан, бутун вужуди худди хасталанган боланики каби нимжон ва нозик эди. Тим қора сочлари пешонасига ёйилиб тушган, қош ва киприклари қора бахмалдек, кўзлари сокин боқарди кишига. Нигоҳлари сокину, бироқ вазмин ва маъюс эди. У зўрға нафас олар, пешонасидан эса маржондек тер оқмоқда эди.


    Тиззалари дир-дир титраб кетди. У ўзига интиқ тикилиб турган онаси ва қизидан ҳаяжонини яширмоқ учун юзини хиёл тескари бурди, кўзига қуйилиб келаётган алам ва ўкинч ёшларини яшириш илинжида кўйлагининг енги билан артди.


    – Жоно сиғмас дардингни ичингга ютма!


    Ғошия индамади ва онасига тикилиб қолди. Ҳеч тарқамайдиган, адоқсиз қайғу ва алам мужассам эди кўзида, ёшлари ғилтиллар, лекин йиғисини зўр бериб тияётгани билиниб турар эди.


    – Андин олғонинг на бўлди?


    – Андин юзимни буро кетурман…


    – Айтғонингни еллар учирсин! Сан кетмассан! Санинг-ла қизларинг ҳали кўп кўрмаган кунларни кўражаксизлар.


    Ғошия индамади. Онаси гапида давом қилди:


    – Сан-ла ўзимам тирикман, – деди ва унсиз йиғлаб олди.


    Уларнинг ҳар иккиси ҳам сукутда эдилар.


    – Эна, – деди туйқус Ғошия, – тонг ҳам отар, отам қулоғина азон айтиб, Шодмонгул деб исм берсинлар.


    – Шундай қилажакмиз. Унинг кетиндан шодлик эшик қоқгай.


    – Мандин қолгани шулар.


    – Не сабабдин сан бундак демакдасан?


    – Товим йўк... Узоққа бормасман!


    – Сандан эшитганим шу бўлдими? Сан тузалиб кетурсан…


    Ғошия бошини ҳиссиз ва руҳсиз чайқади. Бунда адоғи йўқ дард ва ҳасрат яширин эди. Эҳтимол, у шунчаки ўлиб кетишни истамас, вужуди эса ловуллаб ёнмоқда эди. Аъзойи бадани дағ-дағ титради. Дариға йиғлаб юборди. Бундан-да қайғулироқ ситам борми эди? Ғошия унинг қўлларига бемажол қўлларини қўйди. Cилади ва яна қўллари беихтиёр титради.


    – Ёнимдан кетма, қизим! – унинг тобора қони қочиб бораётган лаблари эндиликда қум тусини олгандек. Кейинги дақиқаларда у янада ўзгариб бормоқда эди. Пешонасидан дўлдек тер оқа бошлади ва у бу гал кучанди.


    – Эна, эна дейман! – чақирди у Улмон хотинни.


    – Ҳа болам, ман шу ердаман.


    – Ичимнан бир нарса тушгандек бўлди! – Ғошия чотини ушлади.


    Улмон хотин унинг лозимини пастга тушириб қаради. Парвардигоро! Унинг бачадони пастга тушиб қолган эди. Улмон хотин уни ичкари итарди, лекин бачадон яна пастга оғиб тушди.


    Ё Мавло, бачадон қинидан чиқиб кетган эди!


    – Дари, чоп, каттангди чақир бунда!


    Улмон хотин шошиб қолди. У туйқус даҳшатдан йиғлаб юборди. Қуш уйқудан уйғонар пайт яқинлашмоқда эди.


    ____________


    


    * сақлаб – славян

  


  
    7. Юрагида синдилоч тинди


    Орадан ўн дақиқа ўтар-ўтмас Бегимқули Оллоёр, кетидан Дариға кириб келди. Ғошиянинг бир пайтлар ёқутдек қизил бўлган, ҳозир қони қочган лаблари отасига қараб пичирлади:


    – Кўпдан ўғил кўрмакни истаб эдим. Манга буям насиб этмади.


    – Ўғил бўлмаса, ойдай қизларинг бор!


    – Шукр атётирман! Тонг ҳам отиб қолғондир, қулоғина азон айтиб, отини Шодмонгул деб қўйсангизлар.


    – Шундоқ қилажакман!


    Шу ҳолида Ғошия отасининг кўзига янаям заиф, янаям шикаста кўринди. Отаси унинг ёнидан қўзғалмади. Ғошия онаси тутган сувдан бир қултум ичиб, яна ёстиққа бош қўйди. Инжа қанотини кўтарган киприклари орасидан мунг тўла кўзлари унга ҳорғин боқиб турар эди. Бегимқули Оллоёр бунга дош бера олмади. Бутун вужудини титроқ босди, cўнг бу оний қалтироқ йиғи бўлиб тарқалиб кетди. Ахир, фарзанд деганлари отанинг қўри-қуввати ва онанинг лахта жигаридан бино бўлган эмасми?!


    Ғошиянинг аҳволи янада оғирлашди, тобора қуруқшаб бораётган лабларига отаси тез-тез сув томизиб турмоқда эди.


    – Ота! – деди у, – Фотима, Заврани чақирсангизлар!


    Бегимқули Оллоёр завжаcига қаради. Шунда онаси қизини тинчлантирмоқ илинжида унга қараб:


    – Ман бунда қизларингни опкелгайман! – деди-да, хонадан чиқди.


    Ҳали уйқуси очилмаган Фотима билан Зуҳра не воқеа содир бўлаётганидан бехабар, онасининг ёнига чўкишди. Ғошия ҳар иккисини қучиб ўпди. Ё Раббано, унинг қизларидан ажралгиси йўқ эди!


    – Мандан сўнг катта энангман Дари опангни гапина кирасаннар-а?


    Қизлари унинг гапига «ҳа» деб жавоб беришди. У яна давом этди:


    – Хафа бўлиб юрманглар, эсли бўлиб юринглар… Икки кўзим икки чашма, ман санларни деб яшадим… Яхши одам бўлинглар. – Ғошия яна нималардир деди.


    Cадпора она сўнгги бор улар билан хайрлашар экан, тобора дармони қуриб кетаётганини ҳис этди. Улмон кампир эгиз неварасини жойига ётқизиб келгач, Ғошия чақалоғига сўнгги бор кўкрак сути тутди, сўнг энаси уни опалари ёнига олиб бориб қўйди. Митти гўдак ҳеч нимадан бехабар, пиш-пиш ухламоқда эди.


    Кейинги саноқли дақиқалар ичида Ғошия жудаям ўзгариб кетгандек эди: тобора синиқиб кетаётган юзига қарар экан, Улмон хотиннинг дили баттар хуфтон бўлди. Тириклик нишонаси бўлган ёноқлари сўлғин, қайрилма киприклари орасида бознаб тургувчи тўсдек қора кўзлари эндиликда сўник боқмоқда эди. Туйқус Бегимқули аввалига қизининг бармоқларини қалтироқ босганини кўрди. Кейин бу қалтироқ бутун вужудини қамраб олди.


    Ғошия дафъатан ташвишлардан холи бўлган ажиб болалигини эслаган эди шунда. Шу муборак хонадонда унинг беғубор болалиги ўтган, ўша бахтиёр онлар худди тонгги шаббода мисол фараҳбаш, ундан тўйиб нафас оласан, қуча олмайсан, ушлай олмайсан – эслай оласан, холос... Бунда болалик тонги бокира, баҳори сўлим, ёзи мафтункор, кузи жозибали, ҳатто қишида-да илиқлик бор – барчаси шаксиз гўзал эди.


    – Эна, – деди, – мани ташқарига олиб чиқсангизлар, напасим қайтаётир!


    Улмон хотин ва Дариға уни суяб, ташқарига олиб чиқишди. Отаси сўрига якандоз ва ёстиқ қўйиб, унга жой ҳозирлади.


    Бундай тонгни кўрмаганлар бор! Кўкда ёнарқурт юлдузлар битта-битта қароргоҳи томон шайланаётир. Қароргоҳлари олис ва ё яқинми экан уларнинг? Ғошиянинг дармони қуриб, бемажол бошини ёстиққа ташлади. Шу тоб уни бир ажойиб уйқу элитди: дарвоқе, тўлғоқ ичида уни қуш уйқуси элитар эди. Бундай уйқуни «тўлғоқ ичи қуш уйқу» дейишади. Тўртала фарзандини туғар маҳал шу бўлган такрор. Гурганжга – киндик қони тўкилган гўшага, онасининг остонасига юзи равшан, собитқадам кириб боради. Кўзини очади, бу орада тўлғоқ пишиб, бир оғриқ ўзи билан бирга бир жонталаш жонни пастга олиб тушади. Бу галги қуш уйқуси бошқача уйқу – бу ўлим олди уйқуси эди. Яратганнинг малойиклари уни ақл бовар этмас юксаклик сари олиб учишди.


    – Алҳамдулиллоҳ! Ўзингга шукр!


    Поғонама-поғона юксакларга кўтарилди, cўнг яна қуйига олиб тушишди…


    – Алҳамдулиллоҳ! Худога шукр! – У тинмай такбир қайтарар эди.


    Уйқу уни тарк этди. У ўзини қушдек енгил ҳис эта бошлади ва отасига қаради:


    – Берган оби-тузингизга рози бўлинг!


    – Минг марта розиман, сан-да рози бўл!


    – Қуллуқ! – миннатдорчилик билдиргач, сўнг волидасига қаради:


    – Кечалари уйқунгиздан кечиб, берган оқ сутингизга рози бўлинг!


    – Розиман, икки қулоғингга қуйилсин, болам, розиман!


    – Қуллуқ! Қизларимни сизларга, сизларни Худога омонат қўйиб кетаётирман.


    – Қизларингни ҳеч кимга ташлаб қўймасман! Икки оёғингни ёзиб кет, болам!


    – Қуллуқ, эна!


    У бир сония сукут ичида жимиб қолди.


    – Бери кел! – деди у Дариғага қараб. – Сиртмак осиб бўйнима ман-да яшаб билмадим! Икки кўзим – икки чашма, ман айтган қўшиқларни айта-айта юргайсан! Ман босган йўллардан қайта-қайта юргайсан. Кулфатдин фазилатлар излаб яшагайсан! Саждага мудом эгилгайсан! Саждага эгилган бошингни қилич кесмагай!


    Қайрилма, қуюқ киприклари орасидаги сўлғин кўзлари сўнгги бор жилоланди. Етти шамшир дамини кесиб ўтгулик бир ўт қараш қилди.


    Осмон равоқларида тонг лангарин узатиб, ҳарир парда ташлади. Ҳақ рост! Бундай тонгни кўрмаганлар бор. Қуёш тонгни чўчитиб юборди. Атроф ҳайрат-ла уйғонди. Айни япроққа шабнам қўнган чоғ Ғошиянинг жон қушлари мангу забондан тинди. Жон томиридан жони узилди. Бегимқули Оллоёр дармони қуриб, армонини қучиб ётган садпора қизига қаради: Ё Раббим, қудратингдан! Унинг икки кўзи очиқ эди, Бегимқули қалтироқ қўллари билан уларни ёпди, аммо кўзлар яна очилиб қолди. Қорачиқларда сукунат мангуга қотганди.


    Улмон хотиннинг хонумони куйиб, дард-алами кўкка ўрлади:


    – Ай, Дариға! Маккам бўл! Энангди юрагинда синдилоч тинди!


    – Йиғлама! – деди Бегимқули кампирига. – Ҳадиси шарифда айтмишлар: «Туғишда ўлган аёл шаҳиддир». Қолғонларга сабри жалил тила.


    Бегимқули кўкка термилди:


    – Эй, Оллоҳнинг сабоҳдаги малойиклари, зурриёдим Ғошиянинг бу сафарини ҳусни қабул айланг. Унинг бу муборак қазосини Оллоҳнинг биза юборган юксак мукофоти ва марҳамати дея билаётирман. Ортиннан мум тишлаб қолган зурриёдларига унинг бу сафари ибрат бўлгай!


    Бегимқули Оллоёр ажинсиз юзидан бамисоли нур таралаётган – қошлари қора ва бахмалдек силлиқ, кўзлари очиқ, гўёки уйғоқ қизига қараб давом этди:


    – Зурриёдим Ғошия! Cанга шаҳидлик муборак бўлғай!


    Ота бўғзига тиқилиб келган асов ва исёнкор йиғини энди ичкарига қайтара олмади.


    Муҳри Худо – фатвои аъло! Ҳадиси шарифда айтмишлар: «Улар ўлганда уйғонадилар!»

  


  
    8. Руҳимиз тирикдир


    Руҳнинг хотироти шу қадар қадим,


    Ёши эса Одам Ато ва Момо Ҳаводан улуғ...


    Ўзи Қуръонда таъкидлагандир: «Агар сизлар Оллоҳнинг неъматларини санайман десанглар, уларнинг адоғига етолмайсизлар». Ҳақ рост! Кунни тун оҳиста ечиб олур ва қора чиммати бирлан чирмаб ўрагай! Бизга бир ажиб ҳикмат жўнатур. Кези келгач, яна Қуёшини қайта жорий қилур. Бу – ўн саккиз минг оламни бир зарбда олти кунда тақсимлаб бунёд этган Танҳо Яратгувчи ва Ўзи ёлғиз билгувчи Зотнинг тақдири ўлчовидир. Қуёшни Кунга, Ойни эса Тунга ҳукмрон қилган. Kўкда Шамс таважжуҳ-ла тасалло айлаб, борлиқни қайта забт этур, оламни нурга белаб, нурга ўраюр. Оқшомини туширгач, Ойга осмон денгизи cаҳроларида ёнарқурт – ёмби юлдузларини қаричлаб, саралаб тарқатмоқни буюрур, сўнг улар чиндан ороланиб-оромланиб фалакда сузиб юрур. Оздириб – Ҳилол қилур, тўлиштириб тўлин ой – Қамар этур: алалхусус, тўлиштирмоқ учун аввал оздириб, сўнг ўз ҳолига келтирмоқ учун бир неча манзилга белгилаб, якунида бутоғини гоҳо ўнгга, гоҳо сўлга тайинлаб қўюр. Барчалари бир-бирларин қувватлаб, тўлдириб турур.


    Билдикки, уларни Ўз билгича, инсон онгига мутлақ дахлсиз. Илоҳий тафаккури-ла ажратур ва тартибга солур. Англадикки, илҳомидан яратган оқсуяк малойиклар сабоҳларда мушку анбар пуркалган насиму наволардан пок таҳоратлар олур ва оқибат ҳисоб-китоб қилмоқ учун ҳар ён жўнар. Кимнидир, ниманидир устун, даражасини баланд, ўзгадан чандон зиёд қилур. Найсонлар майда-майдалаб ёғарлар, сўнг қиқирлатиб-яйратиб бир мафтункор, баъзида йиғлатиб-қақшатиб асов-исёнкор ёмғирларини жўнатур, бўронларни дўлга оғдирур, чақмоқларни чақнатиб, ердан потирлатиб қўзиқорин ундирур. Бунда ҳатто алафлар-да тўлғаниб, тўлқинланиб ўзлигин намойиш этур, улар ҳам ҳис этарлар, қувонарлар, ғам чекарлар. Тирилгайлар – ўлгайлар! Ердан униб, тупроққа қайтгач, яна яшармоқ-чун қум қатига дардини тўкар, қишда кўкламини соғиниб, баҳор кўргач, ёзга талпиниб, охир-оқибат зулф кўрсатиб, кокил ўйнатиб ўт-ўлан яна ва яна заминни ёриб чиқар, бани башар қадамига бахмал пояндоз тўшар.


    Алалхусус, Руҳнинг хотироти кўҳна Заминдан қадим, ёши Одам Ато ва Момо Ҳавонинг ёшидан улуғ. Токи биз бор эканмиз, руҳимиз парвона, ҳаёт шами сўнгач, у охират ташвиши билан яшар. Қабр – қўним топар манзилинг. У амалларингга қараб ё нурга тўлгай ва ё зулмат бўлгай!

  


  
    9. Азоб – айрилиқ


    Кутилмаган шум хабар Mуҳаррамни гангитиб қўйди. Юрак куйгач, кўнгли бўзтўрғайдек бўзлаб, оҳи фалакка ўрлади. Дард танадан аримас оғу. Ўтда ёнди, боз устига, олов унга оташ тутди. Унинг чиндан ақли шошди. Бурунгилар топиб айтмиш:


    Яра бўлдим ёрилдим,


    Йиринг, қонга қорилдим.


    Баркашидан оғилдим,


    Изи кетмас танамдан,


    Қайноғида қоврилдим.


    Муҳаррам қайнонаси Холжон хотин билан ота эшигига етиб келганида, орзу-армонига кўмилиб ётган опасининг жасади ҳали совуб улгурмаган эди. Муҳаррамнинг тўладан келган қомати ва буғдойранг чеҳраси отасига тортган: пешонаси кенг, чақноқ кўзлари кишига маъноли боқар эди. Ўттиз олти баҳорни кўрган бу кўҳлик жувон илк бор жудолик нелигини англай бошлади. Кутилмаган айрилиқдан гангиган хаёлига келган илк ўй – лаб ялаб ётган гўдак Шодмонгул ҳақида бўлди. Ҳали йиғлаб, ғунча лаби сут талаб этса, қай тадорик унга бас келур? У дилафгор бир тарзда холасига сўз қотди:


    – Гузарда доя бор эди-ку… Оти дим эсимдан чиқти, – қўлини пешонасига олиб бориб ўйланиб қолди.


    – Қайси дояни айтмоқдасен?


    – Оти қурғур тағин эсимнан чиқти…


    – Ҳа, – унга эслатган бўлди қайнонаси. – Cаломат дояни айтмоқдасенму?


    – Рост айттингиз, шу, шуни айтмоқдамен, унга хабар жўнатсак, шу кунларда янги туққан хотин бормикан? Бувакти эмизиб турса…


    Холжон хотин ўйланиб қолди. У тонг саҳарлаб Саломат доянинг уйига жўнади.


    * * *


    Cукут ичида хуш фазилат англамоқни, кулфат ичидан ҳикмат топмоқни ўрганди. Чиндан, Ғошиянинг ўлими уни янада улғайтириб, донишмандга айлантиргандек. Етти пушти савдогар ўтган, қипчоқлардан бўлган Бегимқули ҳали Улмонга уйланган кезидаёқ «Бегимқули бозоргон» лақабини олган эди. Қаловини топиб, қорни ёндира оладиган корчалон савдогар эди у. Cермулоҳаза, камтарин, гапирганда вазмин ва равон сўзларди. Бир маромда босиқ, кайфияти турғун, баъзан ўта сокин бўлиб қолар, бу унга янаям кўркамлик бахш этар эди. Айни мана шу сермулоҳаза ва босиқлигини кузатган Ўтрор ҳокими Иналхон уни ҳузурига тез-тез чорлаб турарди. Бир гал Иналхон бўласи – Муҳаммад Хоразмшоҳдан хуфя бир топшириқ олди, зудлик билан бу нома Бағдодга – керакли кимсага етказилиши даркор эди. Шунда карвонни бошқариб кетаётган бозоргон Бегимқули унинг жонига ора кирганди. Махфий нома Бағдодга айнан Бегимқули томонидан етказилиб берилди. Шундан кейин Иналхон ва Бегимқули орасидаги муносабатлар янада мустаҳкамланди. Ўз навбатида жаҳонгашта савдогар унга Бағдоддан келтирилган ноёб алхуттувв ҳадя этди.


    Бегимқули ўғил меросхўр кўришни кўпдан орзу қилиб юрар, лекин икки ўғли ҳам ҳали ёшига етмай вафот этганди. Мана энди ўзининг ҳам ёши олтмишдан ўтиб қолгач, Румдан то Шом қадар карвон йўлларида қатнайвериб, савдогарлик ҳадисини олаётган Кенжабек Қипчоққа бозоргонлик сирларини ўргатди.


    Қизининг вафоти унга қаттиқ таъсир этди, ҳамон бу айрилиққа кўника олмасди.


    Улмон хотин бўлса дардларини қучиб, юки тушиб ётиб қолди. Дариға ва Фотима ҳам алланечук паришон, ўзлари билан ўзлари бўлиб қолишган. Бу азобни кўтариш, айниқса, Зуҳрага оғирлик қилди, у кечаси босинқирайдиган одат чиқарди. Баъзан тун бўйи мижжа қоқмай, ҳеч кимга билинтирмай йиғлаб оларди.

  


  
    10. Эр бермоқ – жон бермоқ


    Чиллаи тобистон қуёши оловгир селини аёвсиз пуркаб, шундоқ ҳам ғорат-ҳарорат жисмини оташда куйдираётгандек эди. Хадича хожасига чой узатар экан, қайнонаси Робия пошша ичкарига кириб келаётганини кўриб, кўнгли ғашланди. «Эмин-эркин емоққа қўймас бу хароп бўлгур» деди у ичида. Ичидагисини ташига билдирмасликка тиришиб, қайнонасига:


    – Келдингизми? – деди.


    – Ҳа, – қайнонаси Хадичанинг ботинида кечаётган ўйдан мутлақ бехабар эди.


    – Ҳозир сизга емак олиб келурлар… – У остонада кўриниш берган оқсочга таом олиб келишини буюрди.


    Шу тоб Cобирбекнинг ҳолини тушуниб турган Робия кўнгли баттар ғашланиб, ўғлига қаради.


    Катта келини Гурганжга кетиб қолгач, дарвозасини тамбалаб, икки кун уйидан хабар олиб келиб турди, лекин борган сари кўнгли ғашланиб, баттар ҳаловати йўқолди.


    Кеча Хадичадан беркитиб, ота-онаси Собирбекни койишди: «Қай бир ола пишак ўтти оранглардан? Йигит бошинг омон бўлса, ўғил ҳам кўржаксан». Лекин, асосийси, қандай кулфат содир бўлганидан улар ҳали бехабар эди.


    Эртага Робия пошша ва Собирбек Гурганжга борадиган, неваралари билан келинини ҳам олиб келадиган бўлишди. Буни пинҳон эшитган Хадичанинг алами зиёда бўлди. Қайнонаси ва қайнотаси ёнида ҳеч вақо демаса-да, ёлғиз қолишганида хожасига ёрилди:


    – Ўзи кетти, ўзи келсин. Унинг орқасидан тағин борурмисиз?..


    Собирбек унинг гапига лом-мим демади. Демагани сари Хадича тутади:


    – У кишим кетсинлар, қолганлар орқасидан ялиниб юрсинлар!


    – Бўлди қил, дейман, – деди Собирбек тоқати тоқ бўлиб.


    – Нечун энди бўлди қилур эканман? Ундан бўлак бошқаларнинг дарди йўқмикан?


    – Санга биров дард дедими?


    – Cизга ундан бўлак ҳеч кимнинг кераги йўқ.


    Собирбек хотинига тарсаки туширмоқдан ўзини зўрға тийди. У зарда қилиб эшикни ёпиб чиқиб кетгач, Хадичанинг кўнгли баттар ғашланиб, эрининг кетидан бир нима деб ғудранди.


    Унинг бахти ҳеч очилмади-очилмади. Иккинчи хотин бўлиб донгдор дўкондор, бойвачча Собирбекнинг никоҳига кирган кунидан бошлаб, кундошлик азобини тортди. Ўғил туғиб бериш орзуси армонга айланди – етти йилдан буён тирноққа зор. Ҳали ёш, навжувон бўлишига қарамасдан, фарзанд кўриш орзуси cаробга айланди. Онаси ва қайнонаси уни неча бир табибга кўрсатмади, дейсиз?! «Эр бермоқ – жон бермоқ» деганлар кундошлик нелигин теран ҳис этарлар.

  


  
    11. «Шафтолининг тагида шамоллаган қайнонам»



    Тирноққа зорлик ва кундошлик дарди қурсин! Далли хаёли Собирбекни ўзига оғдириш истаги билан ўтди. Эрини-ку балки ўзига оғдиргандир, лекин Худо фарзанддан қисди уни. Ўта чиройли бўлмаса-да, истараси иссиқ, гапдон ва дилкаш жувон эди. Дастлабки йиллар қайнонаси билан она-боладек бўлиб кетди, лекин йиллар ўтган сайин қайнона-келин муносабатлари совуқлашиб, кўнгил ришталари узилди.


    Буни баъзан Хадича фарзандсиз эканлигига йўяр, шу сабаб бу борада тили қисиқ эди ва кунлар келиб, агар турмуши шу тахлит давом этса, қайнота-қайнонаси уни ота эшигига олиб боришидан чўчиб юрар эди. Кунларнинг бирида сигири туғавермагач, Робия пошша чолига қараб: «Қисир сийирнинг кима кераги бор, уни бозора сотиб қутулиб келинг», – деган эди, ўз ёғида қовурилиб юрган Хадича бу гапдан сўнг оёғи куйган товуқдек типирчилаб қолди.


    Ўшанда уйда издиҳом кузатилаётган эди. Ҳовли лиқ тўла одам. Ғошия меҳмонлар ўтирган хонага кириб кетди.


    Ошхонада Хадича куймаланаётган хизматкорларга ниманидир уқтирмоқда эди. Шунда Робия пошша Хадичага қараб деди:


    – Хадича, дакчада турғон қиёмни идишларга солиб қўйсанг. – Овсинлари ичида айнан Хадичага қараб буюргани унинг иззат-нафсига тегди.


    – Мандан бошқа хизмат қилувчилар ҳам бор бу уйда.


    – Ўзинг кўриб турибсан, улар ўт билан олишиб, таом пиширмоқ билан овора!


    Овсинлари олдида мулзам бўлиб, силкиниб токчага яқинлашган Хадича идишга қўл чўзди, туйқус идиш қўлидан тойиб, мураббо тўкилиб кетди.


    – Астароқ осанг бўлмасмиди? – танбеҳ берган бўлди Робия пошша келинига.


    – Ман олувни билмасаканман, нечун сиз манга бу юмушни буюрурсиз?


    – Келин бўлгач, санга буюрмай Собирга буюрайми?


    – Маннан бўлак бошқалар ҳам бор бу ерда, мани камситганингиз-камситган!


    – Ман сани камситганим йўқ... – Робия пошша зарда билан меҳмонлар ўтирган хонага кириб кетди. Кетидан Хадича овсинларига қараб ғудраниб қолди:


    – Иш буюриб дим қўймайди одамни. Шафтолининг тагинда шомоллаган қайнонам, қўни-қўшнига чиқиб ёмонлаган қайнонам, – деди алами баттар зиёда бўлиб. Кейин ичида қарғанди: «Манга берган азобинг бир кун торта-торта кетарсан…»


    Шундай аламзада кунларнинг бирида нимадир сабаб бўлиб, Робия пошша чолига қараб: «Қисир сийирнинг кимга кераги бор, уни бозора сотиб қутулиб келинг», – деган эди. Шундан сўнг Хадича ўзини қўярга жой тополмай қолгани ҳам рост.


    Ҳозир Хадича шуларни эслар экан, юрагига қил ҳам сиғмаётганини ҳис этиб, оғир тин олди. Эрининг феъли камлик қилгандек, қайнона-қайнотасининг раъйига қараб яшаётгани унга алам қилди. Шунда унинг қайсарлиги тутиб, қони баттар қайнади…

  


  
    12. Улар бари бир ёт эмаслар


    У имкониятларга бўйсунишни хоҳларми эди? Билъакс ўша ожиз имкониятларни ўзига бўйсундириб, улардан фойдалана билиш эди муддаоси. Магар имкониятлар ўз-ўзидан чекинган маҳал, бас, энди Собир тақдирига тан бериб, маъюс тортганини билмай қолди. Мана бу уй, ундаги анжомлар, оёқларини тўпиғига қадар ёпиб турувчи бу ҳарир либослар токай энди бекасини кутиб ётар?..


    Машъум ўлим уларни мангу ажратганини эшитиб, Собирбекнинг дунёсига ўт кетди. Гарчи ўлим ҳақ эса-да, бунга ишонгиси келмаётган, cўнгги дақиқаларда завжаси ундан норизо кетгани энди пушаймон ўтида ёндирмоқда эди. Қайнона-қайнотаси норизо ва хуш кўрмай қарши олгани баттар кўнглини ғашлаб исканжага олди, зотан, бу ношукр куёвдан бундан ортиғини кутиш мумкинми эди?


    Кўз олдида кўз очиб кўрган завжаси – Ғошия гавдаланди. Нозик бўйнида у аввал ҳеч кўрмаган ҳарир рўмоли ҳилпирайди. Енгилгина, виқор билан қадам ташлаши эшитилаётгандек. Ўша ҳарир рўмол остида бир заковат, либосларига ўралган вужудда оташ юрак яширин эди. Улардаги нозикликни ҳеч нима сидириб ташлай олмагай. Бунда у гўё Ғошиянинг қалб ноласини эшитаётир. Шунда у жуфти ҳалолидан бир умрга жудо бўлганини ҳис этди. Ва... ва нима қиларини билмай қолди. Айрилиқ заминида униб чиққан ўлик сукунат зарпечак каби чирмаб олди. Уни унута олмаслигини англаб етди.


    Шодмонгул эмикдоши Қантигул билан қониб эмиб бўлгач, мириқиб ухлаётган бўлса ажаб эмас. Дариға, Фотима ва Зуҳрани холаси Муҳаррам кеча уйига олиб кетган эди. Робия пошша қудасидан невараларини олиб келишларини сўради. «Сан неварага тўйиб қолган меҳрсиз хотинга энди невара керак бўпқолдими?» деган эди ичида Улмон хотин.


    Муҳаррам болаларини қайнонаси Холжонга ташлаб, ўзи опасининг қизлари билан онасининг уйига кириб келди. Отасини кўргач, Зуҳра югуриб унинг қучоғига ўзини отди ва ҳўнграб йиғлаб юборди.


    Cобирбек қизини бағрига босар экан, қандай кулфат рўй берганини энди чуқур ҳис эта бошлади. Кетидан Фотима ва Дариға ҳам қўлларини кўзларига олиб борган кўйи алам ичида куйиб, ўксиб йиғлашмоқда эди…


    Собирбек қизлари билан бир-бир кўришар экан, кўзларидан потраб чиқаётган ёшини дағал қўли билан артди.

  


  
    13. Пушаймондан ёмони йўқ


    Эртаси кун она-бола бурунлари кесилган одамдек ўсал бўлиб, изларига қайтишди. Улмон хотин невараларини олиб қолди. Фақат ўз тинчини ўйлайдиган Робия пошшага-да невараларнинг кераги йўқ эди. У ўзида йўқ меҳрибонлик кўрсатса-да, бу унинг совуққон феълига сира қовушмас, неваралари ҳам унга ёпишавермас эди. Айниқса, кўримсиз чеҳрасига кишимсиб* туриши уни яқиндан билган одамнинг ҳафсаласини пир қиларди, айнан шу сабаб у Робия «пошша» лақабини олган. Чоли Қодир ота ҳам тақдирига тан бериб, пошшанинг феълига мослашган ва у чизган чизиқдан чиқмас эди. Хайр-эҳсонни билмас, қурумсоқ, паст ва худбин бу аёлнинг ёнида ҳеч нима дейишмаcа-да, ундан меҳр-оқибат кўрмаган келинлари доимо орқасидан норизо гап сўзлар эди.


    * * *


    Дашт ҳавоси жуда ўзгарувчан-да: кеч киргач, салқин ҳаво танингни жунжиктиради, тонг отгач, шамоллар ҳар ён муздек ел сочади, борган сари қуёш даштни забтига олади ва шунда ер кўпчиб қизийди. Собирбек отларнинг жиловини бошқариб кетаётган қаролга қараб қўйди, ғариб кўнглига қил ҳам сиғмаётганини ҳис этиб, оғир хўрсинди. Отлар эса шамолдек елиб кетаётир эди…


    Мана, ёши қирқ еттига етди. Онасига тортган совуққон, худбин мижози ва ғайриоддий табиати баъзан ўзининг ҳам жонига тегиб кетар ва бошқалардай оромланиб, шунчаки оддий-одми яшай олмаслиги унга алам қиларди.


    Ғошия билан биргаликда кечирган беғубор кунларини кўз олдига келтирган эди у. Ўшанда айни баҳор чоғи эди, Ғошиянинг навниҳол қадди-қомати-ю ҳусни малоҳати мана шу навбаҳорга жуда уйғунлашиб кетганди… Шу мафтункор кўклам ва соҳибжамоли билан мангу қолишни орзулагани рост. Тутам-тутам сочларига ўчакишган ўйноқи еллар уларни ечиб юборди. Ғошия сабо ўйнаган сочларини ўра бошлади. Шунда Собир унинг зулфизар, қўнғироқ кокилларини силаганди. Ўшанда яшаш нақадар тотли эди-я! Кўклам нафаси анқиб турган замин устида, унинг устига шундай сулув билан умр кечириш йигит учун бахт эмасми асли? Лекин ҳаёт фақат баҳордан иборат эмас, иссиқ тафтида тоблагувчи тобистон ҳам бор. Кузакка ўчакишган савдойи шамоллар юзига баргихазонлар сочиб, руҳи ҳазинини тентиратиб, уни не савдога мубтало этди? Қиш қақшатиб, қиличини яланғочлаб кутиб олгач, зимистоннинг найрангига у қандай бас кела олсин!


    Ҳаёт шундай титратмалардан иборат. Ва бу титратмаларга дош бергучи бир куч йўқ унда. Бу бир синов эди. Мана шунга дош бера олган инсонгина қаддини қайта тиклаб, йўлида давом этади. Бўлмаса, шамоллар тўфонга айлангач, улоқтириб ташлайди...


    Бу ҳаёт яшашга арзийдими ўзи? Лекин инсон шунга маҳкумки, қазосига қадар улоқиб юргусидир. Бу йўлда азоб билан бирга роҳатни-да татишга мажбур. Бир ҳикмат ёдга тушади. Магар ёмғир ёғмас экан, ғунча қуёш оташида куйиб битади.


    Қарол яна отга қамчи солди…


    ____________


    


    * кишимсиб – керилиб

  


  
    14. Ётдан ёруғлик чиқмас


    Бу гал зимистон қиличини яланғочлаб, қақшатиб келди. Яхшики, вақтида одамлар қиш ғамини ейишган, йўқса унинг қаҳридан омон қолиши кўп мушкул эди. Аҳли Гурганж ўтган йили ғамланган саксовул ўтинни ёқиб, охирига қадар ёниб улгурмасидан, устига тупроқ ташлаб кўмишди. Энди ўша саксовул ўтини қишда улар жонига ора кирмоқда эди.


    Бегимқули Оллоёр хуфтонни масжидда ўқигач, уйига қайтди. Хона ўртасида бозиллаган сандал. Қуёш ботар маҳали оқсоч таом пиширгач, саксовул чўғини сандалга солди, сўнг бознаб турган чўғ тафти сандал ёпинчиғини ёндириб юбормасин, иссиғи тонггача турсин деб устига кул тортди.


    Токчадаги шам хонани ёритиб, милт-милт ёнмоқда эди. Нариги хонада неваралари – Дариға, Фотима ва Зуҳра сандал кўрпага ўраниб, донг қотиб ухлашаётир. Бегимқули Оллоёр улар уйқусини учирмаслик учун паст овозда кампирига сўзланди:


    – Ухлаганинг йўқми?


    – Уйқу келармикан? Чой бор.


    – Ҳа, қуй чойдан.


    Улмон кампир сандал кўрпани кўтариб, чўғ четида турган мис чойнакни олди. Сўнг оташкуракда чўғни очди, кун бўйи совуқда дилдираган оёқларига ором кирмоқда эди. Иссиқ тафт иликларига қадар бориб етгач, Улмон хотин оёқларини ташқарига чиқарди, сўнг чой қуйиб, чолига узатди.


    – Эмизган Хонбувини рози этиб, Шодмонгулни олиб келмоғимиз керак, бу совуқда икки қизга кўкрак сути тутиб, парвариш этмоқ осонмас.


    – Рост айттинг, тағин Худо деган хотин экан.


    – Кеча хабар олгани Дариғани жўнатиб эдим, «манга ҳеч бир мушкул тушғони йўқ», – депти.


    – Ҳайтовур, биздан қайтмаса, Худодан қайтсин!


    – Хожасина, ўзина ва қизларина тузувгина сарпой қип қўйганмен.


    Бегимқули Оллоёр уни маъқуллаган бўлиб бош силкиди ва чойни ҳўплаб, пиёлани кампирига узатди.


    Улмон хотин қайта чой узатгач, туриб токчага яқинлашди ва у ердан дўппини олиб, чолига деди:


    – Саллангизни қўйиб, тахянгизни кийинг.


    Бегимқули бир оз сукутдан сўнг, томоғини қириб, кампирига паст овозда деди:


    – Хадичанинг нечта опаси бор?


    – Қайси Хадичани атётирсиз?


    – Ғошиянинг кундошини…


    – Улар уч қиз, тўрт ўғил деб эшитганмен.


    – Дариғага қайси опасининг ўғлидан совчи келган эди?


    – Ҳа, катта опасининг иккинчи ўғлидин, рози бўмай жўнатганимиз яхши бўлди.


    Бегимқули уни маъқуллаган бўлиб, бош қимирлатди.


    – Уларга берадиган қизимиз йўқ. Ётдан ёруғлик чиқмас, – деди Улмон хотин.


    Ғошиянинг хожаси Бегимқулига қариндош бўлиб, у ҳам қипчоқлардан эди. Қипчоқлар камдан-кам ҳолларда қизларини ётларга узатишарди.


    – Бу ёсуман, ҳийлагар хотиннинг ҳийласига учиб, қизимизнинг бахтига золим бўлмайлик. Ман айтмабмидим сизга, Ғошиянинг борида эр талашиб, кўкмак тўнин тескари кийган маккор хотин энди, ўлгач, очилиб қолганига ишонманг деб.


    Бегимқули яна индамади. Кампири яна гапида давом қилди:


    – Бу қисир хотин ўзидан ҳадиксираб, Cобирдан ажралиб қолувидан қўрқиб қилган бу ишни. Опасининг зодагонлиги бошидан ордона қолсин.


    – Манда-да шу ўй кечти...


    – Бу ҳийлагарнинг ҳийласи етти эшакка юк бўлгай.


    Улар жимиб қолишди, тун шамоллари эса дайдиб увлаган итларнинг овозини олиб келмоқда эди.

  


  
    15. Эт билан тирноқни ажратиб бўлмас


    Хоразмшоҳлар саройида ҳурмат ва эътиборга лойиқ кўрилган тужжор Бегимқули Оллоёр дабдабадан холи, камтарона ҳаёт кечирар эди. Атиги икки хизматкори бўлиб, уни Қосим парвоначи дер, парвоначи кун бўйи хўжалик ишларини юргизиб, шом пайти уйига қайтар эди. Рўзғор юмушларига эса Қосимнинг хотини Раҳима кўмаклашар эди.


    Улмон хотин бугун унга тонгда хабар жўнатиб, зудлик билан келишини тайинлади. Кеча кечқурун Хивадан Ғошиянинг қайнотаси ва хожаси ташриф буюрган эди.


    – Етиб келганинг яхши бўлди, – деди у хизматкорга қараб. – Тузувроқ емак пиширсанг дегандим.


    – Шундоқ қилгаймен.


    Улмон хотин бир оз ўйланиб, кейин гапирди:


    – Эт билан тирноқни айириб бўлмас экан. Собирбекка ичим оғриди, бояқиш қатнаб қизларидан хабар олади.


    – Нима қилсаям болалари-да.


    – Ғошиянинг отаси «Собирбек Ғошияни қўлиман ўлдиргани йўқ, қизларини бермадинг, энди кўргани келгач, чиройингни очиб юр», деб мани жеркиб берди.


    – Улмон опа, Бегимқули отам рост айтибтилар, ўлган одамни қайтариб бўлмас. – Улмон хотин уни маъқуллаган бўлиб бош қимирлатди, бир оз сукутдан сўнг:


    – Кечга йумиртқа* барак қилурсен. Ҳозир кадидан* димлама пиширсанг… – деди.


    Раҳима ертўлага қараб кетди. У осиб қўйилган қазилар орасидан танлаб, яна ўчоқ бошига қайтди. Сўнг олов ёқиб, қозондаги сувга қазини солди, бознаб* турган ўт устига қуруқ саксовул ташлади ва шунда олов ўрлаб ёна бошлади. Раҳима ошхонага келиб, ошқовоқнинг бошидан кичкина дарча очиб, ичидаги уруғларини олиб ташлаб тозалади ва боя тайёрлаган масаллиқларни ошқовоқ ичига сола бошлади. У ошқовоқ ичини майдаланган гўшт, пиёз ва бошқа зираворлар билан тўлдириб, ўзидан чиқарган қопқоғи билан беркитди-да, бошқа бир қозонга авайлаб жойлаштирди, cўнг устидан совуқ сув солиб, қозон қопқоғини ҳаво кирмасин учун обдан беркитди. Қопқоқ устига икки катта қайроқтош қўйиб, таомни пишира бошлади.


    * * *


    Бегимқули хонадони ички ва ташқи ҳовлидан иборат эди. Ташқи ҳовлида катта вассалари тоғ қарағайидан терилган кўркамгина уй қад кўтарган бўлиб, у беш хонадан иборат эди.


    Эркаклар издиҳоми шу уйда кузатиларди. Чеккада икки хонали уй қишки издиҳомга мўлжалланган бўлиб, хона ўртасига катта сандал ўрнатилганди. Қосим парвоначи эски мис тоғорага саксовул чўғини обдан босиб солди, сўнг уни кўтариб ташқи ҳовлига қараб юрди. У сандал ўчоғига чўғни ғамлагач, тафти ёпинчиқни куйдирмасин деб, чўғ устига кул сепди.


    Қосимнинг ёши қирққа етиб қолган, cоч-соқоли қора, чайир ва чаққон киши эди. Айни шу сабаб «парвоначи» лақабини олганди. Пешонаси ярқираган экан, аёли ҳам ўзига ўхшаган чаққон, хушфеъл ва дилкаш чиқди. У кези келганда Улмон хотиннинг жонига ора кирар эди. Ҳозир ҳам таом пишириб, катта лаганга қази солди, бошқа бир лаганга димламани қозондан олган ҳолича қўйди. Эри эса таомларни олдин-кетин дастурхонга етказиб турди.


    Қор ёққанига қарамай, ҳаво илиқ эди. Қиш кунлари қисқа эмасми, тушликдан сўнг Раҳима тухум барак қилишга уннади. Дариға унга ёрдамлашгани куймаланар, Фотима билан Зуҳра эса оғилхона томонда бир-бирига бир нимани уқтириш билан банд.


    Бегимқули дарвоза орқали ички ҳовлига қадам ташлади. У уйга киргач, кампири бир ўзи эканлигини кўриб, томоқ қириб гап бошлади:


    – Cобирбекман отаси Шодмонгулни абкетишни сўрадилар.


    Кутилмаган янгиликдан Улмон хотиннинг ақли шошди:


    – Ҳе-е-е! Дард устина чиққан чипқонма бу?


    – Ман боғланган ришталани узувни истамасмен.


    – Сиза ким узинг деётир?


    – Тўридан гўри яқин бўп қолган чол катта бошини кичик қиб, остонамизга бош уриб келган. Собир Шодмонгула ёт эмас. Сан эт билан тирноқни ажратмоқчимисан?


    Улмон хотин аламига чидамай, уввос тортиб йиғлай бошлади.


    – Аста-аста дейман, йиғинан фойда чиқмас.


    – Ман Шодмонгулга ўгай онани раво кўрмасман. Бул тувмас хотиннинг ҳийласи. Cобирдан ажралиб қолувдан қўрқиб, Дариғани опасининг ўғлига бермагач, энди Шодмонгулга осилаётир…


    – Унда нима қил дейсан?


    – Шодмонгулни бермасмиз.


    – Ақлингни ишлат, кампир, Дари, Фоти, Завралар ёнингда, энди ўйлаб кўр, Шодмонгулга Собирбек-да ота.


    Улмон хотин яна йиғлади. Бегимқули яна гапида давом этди:


    – Қиш ўтиб, кўклам киргач олиб кетажаклар. Ман уларни умидсиз жўнатмасмен. Энди тақдирга тан бериб, ортидан қолган қизларига сабри жалил тила. Хадича-да одам, унинг устина тирноққа зор, Шодмонгулга чиндан меҳр қўйиб парвариш этса, ўзининг юзи ёруғ бўлғай.


    Улмон хотин ёшли кўзларини кўйлагининг енги билан артар экан, икки қўлини пешонасига олиб бориб, яна йиғлади. Энди у иложсизликдан ўртаниб кетмоқда эди…


    ____________


    * йумиртқа – тухум


    * кади – ошқовоқ


    


    * бознаб – лақча чўғ бўлиб

  


  
    16. Қадим йўллар


    Карвон йўлда. Туялар қадамига қумлар жилдираган сувдек сароб тўшаб кетмоқда. Унинг кўнгли ивиган нон каби тобора юмшаб бормоқда эди. Бегимқули Оллоёр ўзидан сал нарида кетаётган жияни Кенжабек Қипчоққа бир қараб қўйди-да, пешонасида энди униб, потраб чиқаётган терини рўмолчаси билан сидирди.


    Буюк ипак йўли Ўрта денгиздан то Чин қадар, Осиё билан Оврўпани кесиб, Мағрибу Машриқ ўртасида савдо ришталарини барқарор этади. Манбаларнинг ҳикоя қилишича, масиҳийлик милодидан аввалги бир юз ўттиз саккизинчи ва бир юз йигирма олтинчи йиллар оралиғида Марказий Осиё мамлакатларида элчилик қилган хитойлик Чжан Цзян ўз ҳукмдорига муҳим бир нома йўллади. Элчи бу юртнинг зотдор тарғил отлари салтанат манфаатлари учун ўта зарур эканидан ўз валинеъматини воқиф қилиб, уларни ипак газламалар эвазига алмаштириш мумкинлигини баён этади. Шу йўсин карвон йўли очилади ва Ўн тўққизинчи асрга келиб, олим ва сайёҳ Фердинанд фон Рихтхофен таъбири билан унга «Буюк ипак йўли» деган маҳобатли ном раво кўрилади…


    Бу йўл шарқда – Хитой, Ҳиндистон, Мовароуннаҳр, жанубда – Эрону Арабистон, ғарбда эса бутун Оврўпа, шимолда – Идил бўйлари ва Сибирни ўзаро боғлаган эди. Хитойнинг текканда қўллар, кўрганда эса кўзлар яйрайдиган ипак-шойи газмоллари ва латиф қоғозлари, Ҳиндистон зираворлари, Румнинг ҳарир матолари-ю Афросиёбнинг сопол идишлари ва Эроннинг кумуш тақинчоқлари юкланган карвонлар Мовароуннаҳрнинг бепоён сарҳадлари оралаб, Қорақум ва Қизилқум саҳроларидан ўтиб, Мурғоб, Жайҳун ва Cайҳунни ортда қолдирганча манзил томон илгарилайди.


    Шамоллар эсноғидан шувиллаб оққан гармсел туякашнинг пешонасида потирлаб унган шудрингларни сидирди. Тилсимини кўрсатиб, сўнг йўқолиб бораётган, cувдек жилдираб оқаётган сароб бир афсунгар каби уни сеҳрлайди. Сарҳадсиз осмонга бориб туташган саҳро ҳам лол. Ўпқон қум домлари туялар оёғи остида заррага айланиб, шиғиллаб оғади. Шунда хинодан қизарган кафтини ёзган Қизилқум занглаёзган бағрини ёриб чиққан гиёҳларга раҳми келиб, абри найсон соғинади. Бегимқули ортига боқади. Карвонни кузатиб, Жайҳун ҳам ҳув узоқларда қолиб кетмоқда эди...

  


  
    17. Жайҳун ёхуд дарё ортидаги юрт – Мовароуннаҳр



    Шундоққина қадамида икки анҳор – икки дарё,


    Йўлига қум сароб тўшар, қорачиқда қотиб рўё,


    Жайҳун эса сув сочади, Қуёш кўкдан пуркар зиё,


    Гиёҳга кўзёшин тутиб, «Ўткин» дебон ўтганми ё?


    Ҳали Мароқанд Самарқанд бўлиб сайқалига етмаган, Хоразм эса хаёл мамлакати бўлиб туюлар эди. Муамбар мавжлари тўлқинланган, жиловланмаган Жайҳун қирғоқларига тегиб пишқирарди. Абу Ҳурайра разияллоҳу анҳудан ривоят қилинди – Набий салаллоҳу алайҳи ва саллам айтдилар:


    – «Сайҳон, Жайҳон, Фурот ва Нил – ҳаммаси жаннат анҳорларидандир!»


    * * *


    Титраган Дашт ва тўлқинланган Дарё барчасига гувоҳ эди...


    Одамларни қиличдан ўтказиб, молу дунёсини талаган ғанимлар у кун Даштни тарк этишди. Қизил қонга тўйинган тупроқ қатидан қизил алафлар кокил кўрсатди. Ғанимлардан бўлган қабила бошлиғининг ишқи эр кўрмаган сулувга тушди. Саксонида қиз санамга суқ бўлган, тиши тушган бу иймонсиз зардуштий оқсоқол уни ўзи билан олиб кетди. Лекин Санамнинг ўқтин-ўқтин «дарди» тутиб, Дашт қўйнига бош олиб кетгиси келар эди. Бу дард киндик қони тўкилган юртга бўлган бир интиқлик эдики, бу қўмсаш эканини унинг ўзи билмас эди…


    Қабила бошлиғи овга чиққан бўйи уйга уч кун ўтгач қайтди, унинг яраланган жисмини елкалаб келган одамлар жароҳатига малҳам излаб, чалғиб қолишди. Навниҳол Санам икки ойлик гўдаги билан киндик қони тўкилган Даштга қайтди, бироқ не кўз билан кўрсинки, қум қатидан унган қизил гиёҳлар ер тимдалаб ётар, кимсасиз саҳро қўйнида уни даҳшат ва ваҳшат ўраб олди. У қизил гиёҳларни қучиб йиғлаган эди шунда, cўнг ноилож оҳини қултум қилиб ичига ютди ва сувсизликдан қовжираётган гиёҳларга кўз ёшларини тутиб йиғлади:


    – Бу «жай»лар «хун»га тўлғон! – дея дод солди у ер тимдалаб.


    Нолаи афғонидан Жайҳун тўлғониб, наъра тортди, ўкириб-ўкириб фарёди қирғоқларидан тошди-ю «жай»лари «хун»га тўлган тупроқларни ювиб, замин қатидан яна қайта ям-яшил кўкатлар ундирди… Ҳали бундай кўклам кўрмаган Дашт ўз ҳуснига ўзи маҳлиё эди. Жайҳун эса пишқириб оқар, атрофида қулфи сумбул гиёҳ унган туронғил, ялтирбош, буғдойиқлар ўзидан ўрам ҳосил қилиб, барқ уриб ўса бошлади. Шунда муамбар тўлқинлари жилоланган навниҳол, Сулув Қиз – азим Жайҳун шодумонликдан ҳаприқди, илло Даштга Ҳазрати Хизр дориган эди:


    – Бу «жай»ларни ўзининг «хон»лари обод қилғай! – деди у икки қулочини Буюк Дашт узра ёзарак.


    Жайҳун тўлқинланиб қирғоқларига урилди, cўнг жилолари жимирлаб, яна ҳар ён таралди. Бир лаҳза Санам шодумонликка қулоқ тутиб, гапирмоқдан тўхтади. Бунда у қадим аждодлари гиёҳлардан ризқу насиба териб ўтгани ҳақида ўғлига ёниб ривоят сўзлаб бераётган эди.


    * * *


    Бу йўллар излар излансин дея шаҳодат бериб ғуборлар қолдирган, сабоқлардан гувоҳ бериб умрлар ўтган…


    Файлақус зурриёди фотиҳ Искандар дунёни забт этгач, етти иқлимга жар солдирди. Заминни чангаллаб қақшатган қўли, қани энди қуёшни ҳам қалқитиб кўрса! Мутлақ музаффарлик байроғини қучган Жаҳонгир «Искандар девори»ни қад ростлатиб, девор оша ғолиблик туғини ўрнатиб, сўнг жон бермиш эди.


    Ҳийлакор Қора Шайтон Тундан кўра Кунга ўч бўлган. Аммо айни Тун қўйнида Кунга талпинган. Ғар кўзлари оч-олчоқ, тиши сўйлоқ зардуштий чол сингари Искандар магар хоқон эди, ичи шайтонларга кон эди, у ҳам эр кўрмаган қизларга суқ чиқди. Cуқланиб боқмоқ учун бокиралик юкидан қўрқмай, ўзи билан уларни қақшатиб олиб кетди. Яна қизил қонга тўйинган ер қаъридан алвонранг алафлар қақшаб бўй кўрсатди. Яна Келинчак Жайҳун уларни аллалаб, овунтирди. Бокира қизлар шунда нола қилганди:


    Магар сочимиз улаб дутора тора қилсакми?


    Фарёд этиб юракни тилка-пора қилсакми?


    Жайҳун қақшаб йиғлағай, энди қадам етгайми?


    Ҳийлагар бу Шайтонни ер нимталаб ютгайми…


    Дардким бизнинг аёққа нега бунча илашди,


    Англамас Хоқон дардни, зубарижат улашди,


    Суқ кўзлари тўр тўқиб, неча дунё талашди,


    Хазина тошқин дарё – ёқут, лаълга қалашди.


    Бизким маъсума қизлар оловларни ёқайлик,


    Юракни юлиб бунда осмон узра отайлик,


    Нур таралар юракдан, юлдуз қилиб отайлик,


    Сўнг қайтиб беланчакка мурғак бўлиб ётайлик.


    Шундай, ноладан ер ўпирилиб кетмади, магар замини қақраган Дашт мангу сукутда қолди, осмон магар ўқчиб-ўқчиб қон қусди, Жайҳун фақат исён кўтарди, яна само қақшаб йиғлади. Бир ҳикмат боз қайтарилди! Исми нима эди? Бош олиб кетай деса осмон узоқ эди, ер эса қаттиқ! Сўнг давру даврон сурган Искандар ўзидан шундай из қолдириб, дарё ортидаги юртни тарк этди... Фақат Жайҳун ва Сайҳун барчасидан шаҳодат бериб ва мавжланиб оқишда давом этаверди. Не-не султонлар даврон сурмаган бу юртда...


    * * *


    Дарё ортидаги юрт – Мовароуннаҳрнинг олис ўтмиши, бугуни ва келажаги мана шу азим дарё билан боғлиқдир, уни румийлар Окс, туркийлар Ўкуз деб атамиш. Қадим Шарқни ҳамда «туркий салтанат»ни бўйинсундирган Сиёвуш ибн Кайковус Мовароуннаҳрни забт этди, унинг ўғли Кайхисрав падарининг ишларига давомчи бўлди. Салтанат ворислари қарийб 

    Х асрга қадар бунда ҳукмронлик қилдилар. Хоразмийлар форсийларнинг йил ҳисобини қабул этдилар. Даври даврон султонлари Африғ ҳамда Яздигирд мислсиз шуҳрат қозониб, сарҳадсиз ўлка оша палак ёза бошлади. Африғий бошлаб берган Сиёвушларнинг сўнгги авлоди Хоразмда 995 йилга қадар ҳукмбардор бўлди.


    Исёнкор Абу Али 995 йил баҳорида Нуҳнинг вассали – Сабуктегин лашкаридан мағлуб бўлгач, аввалига Райга қочди, cўнгра Нишопурга қайтишга ҳаракат қилган кез, Cабуктегиннинг ўғли Маҳмуд уни асир олди. Воқеалар ривожи икки томонлама курашнинг узил-кесил барҳам топишига олиб келди, дастлаб Маъмун лашкарлари Катни ишғол этди. Озод қилинган Абу Алини Маъмун музаффарият байроғи остида кутиб олди, асир олинган сўнгги Африғий эса қатл этилди.


    Шимолий Хоразм шоҳи Маъмун ибн Муҳаммад Хоразмнинг икки қисмини ўз қўл остида бирлаштириб, Хоразмшоҳ дея мавқе топгач, Гурганжни пойтахт қилди. Тобора тараққий этиб, юксалиб бораётган Гурганж тужжорий ва ҳам сиёсий аҳамият касб эта борди. Бунда Буюк ипак йўлининг ҳиссаси беқиёс эди. У мамлакат хазинасига улкан даромад олиб келар, Гурганж карвон йўлининг охирги нуқтаси эди. Қолаверса, Сайҳуннинг қуйи оқими, ўнг тарафида мушк, олтин, кумуш, мармартош, Жайҳун минтақасида эса қимматбаҳо мўйна, қоракўл тери, ноёб алхуттувдан тортиб қуруқ мевага қадар мўл бўлиб, нафис матолару беназир заргарлик тақинчоқлари билан бирга Эрону Бағдод, Шому Миср ва Рум бозорларини тўйинтиргучи эди. Зафар уммонига ғарқ бўлган Мовароуннаҳрда Салжуқийлар пул бирлиги – соф олтиндан зарб этилган динор муомалага қабул қилинди.


    Маъмунлар ҳукмронлиги салтанатга сокинлик ва осойиш олиб келди. Айни шу даврда Маъмун академиясига асос солинди. Али ибн Маъмун (997-1010) бу илмий-адабий жараёнга тоғаси, ўз даврининг закий олими Абу Наср Ироқни жалб этди. 1004 йилнинг бошида Ибн Ироқ даъвати билан Беруний Гурганжга қайтиб келди. Бу икки мутафаккир саъй-ҳаракати билан Нишопур, Балх ва ҳатто Ироқдан кўплаб олимлар Гурганжга таклиф этилди. «Дорил ҳикма ва маъориф» ёхуд «Мажлиси уламо» номи билан юритилган бу илмий муҳит Гурганжда шу тариқа тўла шаклланди. Айни даргоҳ худди Афинадаги «Афлотун» ҳамда Бағдоддаги «Байтул ҳикма» академияси фаолияти каби кўплаб тадқиқотлар олиб борган ва ўз даврининг бемисл илм даргоҳларидан бирига айланган эди.


    Қаддини тик ростлаган Хоразм расман Сомонийларга тобе бўлса-да, бу қарамлик амалда унча сезилмас эди. Сомонийлар Хоразм устидан ҳукмронликни мерос тарзида 1017 йили қабул қилиб олишган эди.


    Маҳмуд Ғазнавий уни салтанатига қўшиб олгач, шу тарзда Маъмунийлар ҳукмронлиги ниҳоясига етди. Энди Хоразм қарийб йигирма йил Ғазнавийлар томонидан қўйилган, туркий ғуломлардан бўлган ноиблар ҳукми остида қолди. 1041 йил Cайҳуннинг шундоққина этагида жойлашган Янгикент шаҳрининг ҳокими Ябғуси Турк ўғуз ҳукмдори Шоҳ Малик ибн Алий ҳукми остига ўтади. Лекин кўп ўтмай Шоҳ Малик ағдарилиб, ҳокимиятни Салжуқийлар эгаллади ва Хоразмга ўз ноибини тайин этди. Султон Малик ҳукмронлик қилган даврда султоннинг ташдори бўлган Ануштегин Ғарчаий ноиб этиб тайинланган эди. Унинг ворислари ҳукмронликни мерос сифатида қабул қилиб, Хоразмшоҳ унвонини олди.


    Ануштегиннинг невараси Отсиз Салжуқийларга номига вассал эса-да, амалда ҳокимиятни деярли ўзи бошқарарди, лекин у буткул мустақилликни қўлга киритмоққа уринди. 1141 йилда Қорахитойлар Султон Санжарга қақшатқич зарба берди. Отсиз учун мақсадга эришиш фурсати етиб келган эди. Хоразмшоҳлар Мовароуннаҳрда пайдо бўлган истилочилар ҳокимиятини тан олиб ўтмоқда эдилар. Бу истилочилар Хоразмшоҳларга деярли тўла эркинлик бериб қўйган бўлса-да, лекин уларни ўз ерларига ўзлари ҳукмронлик қилиш истаги қийнар эди. ХII асрнинг сўнгги йиллари ҳокимият устуворлиги учун шиддатли курашларга тўла кечди. Хоразмшоҳлар билан Ферузкуҳ, Ғазна ғурийлар ўртасида, Хуросон ва Эрон шарқида тўхтовсиз жанглар давом этди. Ниҳоят, Хоразмшоҳлар ХIII асрнинг бошида музаффарлик байроғини қучдилар, уларнинг ҳудуди бир томондан Ҳиндистонга, иккинчи томонидан Онадўлига қадар етиб борган эди. Хоразмшоҳлар янги салтанатнинг – ўз ерининг эгасига айланди. Худди шунингдек, улар Ғарбий Эронни Салжуқий ҳукмдорлардан тозаладилар, Аббосий халифаларига қарши Бағдодга юриш қилдилар. Худо ярлақаган Хоразмшоҳлар салтанати Помиру Тиёншон қадар, Форс кўрфази, Дажла ва Фурот дарёлари оралиғи оша ёйилди. Бу ажойиб ўлка араблар томонидан берилган маҳобатли ном билан – дарё ортидаги юрт – Мовароуннаҳр дея шарафланди.

  


  
    18. Хоразмшоҳлар


    Даври даврон дорулсалтананинг дастлабки султони – Ануштегин Ғарчаий 977 йилдан 997 йилга қадар (ҳижрий 470-490) ҳукмбардор дарға бўлди. Ундан сўнг давомчилари Қутбиддин Муҳаммад, Алоуддин Отсиз, Хоразмшоҳ Эл Арслон, Алоуддин Текеш, Алоуддин Муҳаммад Хоразмшоҳ, Жалолиддин Мангуберди Мовароуннаҳр узра Хоразмшоҳ султонлар яловини баланд кўтариб, даврон суришди.


    Сакинат ва хотиржамлик бу салтанат дарғаларига хосми эди асли? Бўронларда ҳаловат борми? Магар бу рост экан, салтанатни қон кечиб, шамшир тутиб бунёд этган султонлар қалбини сакинат ва хотиржамлик қай йўсинда макон айласин?


    Шаҳобиддин Насавий «Сийрат ас-Султон» ҳамда асли Ироқи Ажамдан бўлган Хуршоҳ ибн Кубод ал-Ҳусайний «Тарихи элчи Низомшоҳ», профессор Е.Э. Бертельс ўз тадқиқотларида, Л.Н.Гумилев «Қадимий туркийлар» асарида Хоразмшоҳлар салтанати ва сулоласининг асосчиси Нуштегин – Ануштегиний Ғарчаий эканлигини талқин этади. Ҳуршоҳ ибн Кубод, Шаҳобиддин Насавий, Абу Райҳон Беруний ва Мирзо Улуғбек ҳам Хоразмшоҳлар сулоласига алоҳида назар ташлайди.


    Ануштегиннинг ўғли Қутбиддин 997 йил тахтга ўтиради. Шу тариқа тахт ворислиги Алоуддин Отсизга, ундан сўнг Эл Арслон қўлига ўтади, унинг вафотидан сўнг Алоуддин Текеш тахтга чиқади. У қипчоқлар хонини ўзига оғдирмоқ учун cултон Жонкишининг қизи – Турконга уйланади. Кейинчалик бу шуҳратпараст ва худбин малика асрлар оша бунёд этилган Хоразмшоҳлар салтанатини инқирозга олиб келиб, буюк Мовароуннаҳрни залолат ботқоғига ботирди.


    Туркон Хотун қипчоқий Байавут тоифаси – йемак уруғидан эди. Қачонки унинг мавқеи мустаҳкамлангандан сўнг «Худованди Жаҳон», яъни жаҳон ҳукмдори лақабини олади. Дунёнинг қарийб ярмини титратган Султон Текеш, кези келганда Туркон Хотун қаршисида ожиз қолиб, салтанат ичкарисига қадам-бақадам кириб, Мовароуннаҳр сарҳадлари оша киши билмас палак отаётган қипчоқий зодагонлар тўдасига тоқат қилиб келмоқда эди.


    Текеш ўлимидан сўнг давлат тепасига келган ўғли Алоуддин Муҳаммад Хоразмшоҳ даврида онаси Туркон Хотуннинг обрўси яна чандон кўтарилиб, давлатнинг қолган бошқа тизгинларини ҳам ўз қўлига олади.

  


  
    19. Кўнгил ғалаёни


    Бағдоду Румнинг заррин сарполари, шикорбоп бежирим ўтовлар, буғу шохларидан ясалган қайрилма қадаҳу эроний хуржунлар дорулмулк эгаси Муҳаммад Хоразмшоҳга тегишли. Бир ўқ билан икки ўлжа олишга ўрганган Султон рақибларини шамшир тиғи билан мағлуб этиб, яна ва яна зафар қучишни истайди.


    Бир гал у шикорга чиқиб, кўзлари ҳар ён ҳайратланиб боқувчи архар овламоқни ихтиёр этди. Боғистон орқали Мозандарон томон йўл солди. Тоғ қоясида жойлашган Илок қалъаси ҳаволи ва сўлим эди. Бу гўшада у ўн беш кун қолиб кетди. Ўшанда ўғиллари Жалолиддин Мангуберди, Қутбиддин Ўзлоқшоҳ, Ғиёсиддин Пиршоҳ, Оқшоҳ, Рукниддин, Гурсанжти, Ҳуршоҳ ҳам у билан бирга эди. Жамулжам эди, фақат биргина қизи Хон Султон Илок қалъасига келишга раъйи бўлмай воҳада қолган.


    Димоғига урилаётган бу сўлим тоғ ҳавоси жангу жадалда зафар қучиб, сўнг сакинат ва осойиш ҳаётга шўнғимоқни ихтиёр этган султоннинг ташна кўнглига меҳр, томирига қон бўлиб қуйилмоқда эди. Мовий осмон узра парқу булутлар осилиб тургандек. Қани энди, Мовароуннаҳрни чангаллаган қўллари булутларни ҳам қучиб, фалакни бир силкитиб кўрса!


    Қуёш унинг рўпарасида бир оз тин олгач, булутлар ортига чекинди. Шунда султон юрагида чексиз бир завқ-иштиёқ ҳис этди. Зеро, азобнинг тахир таъмини тотган кўнгли энди роҳат истамоққа ҳақли. Ботинида зўр бир руҳий ғалаён қўзғалди. Лекин у қалб билан эмас, ақл билан яшашга одатланган, шу йўлни тутмаса, бу салтанат барги хазон янглиғ тўзғиб кетиши муқаррар эди. Балки, шунинг учун, шўринг қурғур кўнгил ғалаёни юзида акс этмайди. Шу боис, эҳтимол, кечган ҳар бир куни, ҳар бир соати ва ҳар бир лаҳзаcи унутилмас бўлиб, тарихга дахл этар.


    «Эсланг, Биз фаришталарга Одамга таъзим қилинг дейишимиз билан улар саждага эгилдилар. Фақат иблис кибр ва ор қилиб, кофирлардан бўлди. Ва айтди: «Эй Одам, сиз жуфтингиз билан жаннатни маскан тутинг ва ундан хоҳлаган жойингизда бемалол таомланинг. Фақат бу дарахтга яқинлашмангки, у ҳолда золимлардан бўлиб қоласиз. Бас, уларни шайтон йўлдан оздириб, масканларидан чиқарди ва айтдик:


    «Тушингиз (жаннатдан Ерга! Сизлар – инсон ва шайтон) бир-бирингизга душмансиз. Энди маълум вақтгача Ерда маскан тутиб яшайсиз».


    Бундай олиб қарасанг, Одам Ато ва Момо Ҳаво насли Оламларни яратган Зотнинг бу марҳаматидан бахтлидай, розидай. Йўлини тоғ тўсса – кемириб, сув чиқса – симириб яшайди. Нимага десангиз, мислсиз ақл-заковату толмас юракни, меҳр-муҳаббату орзу-ҳавасни Ўзи ундан аямаган. Муборак Ҳадиси Қудсийда Эгам: «Мен меҳрибонлик сифатини юзга бўлиб, шундан бир қисмини оламга нисор этдим! Тўқсон тўққизини эса Шавкатли кун учун олиб қўйганман», – дейди. (Бақара сураси, 34-35-36-оятлар)


    Ҳақ – рост! Ўзини таниган ва иймон келтирган, фақат Ўзига ибодат қилган солиҳ бандаларини ўша кунда меҳрига қондириб, лутфи таважжуҳ билан сийлаб, юздан тўқсон тўққизига муяссар этгуси. Шундай. Ҳазрати Одам авлоди эса охират кунига қадар Ер юзини обод этгуси.

  


  
    20. Шикор


    Руҳий бир кураш, бир ғалаён Хоразмшоҳ борлиғида исён кўтараётир, жангу жадалларга кўниккан жисму жони ва далли хаёли ботинида кечаётган бу урённи шикор орқали чиқариб юбормоққа қасд этгандек эди, гўё. У тоғ бағридаги ялангликка етиб қолган эди.


    Ёввойи тоғ қўйига тушган кўзи чақиндек чақнаб кетди. Архар урғочиси билан йилда фақат бир қўшилади. Бахмал сингари офтобдан жило олган юнглари ва қуралай кўзлари эса эркагини бениҳоя мафтун этади. Тарам-тарам ёлларини эркалаб елаётган шамоллар унинг ҳидини қўчқор димоғига пуркади. Урғочисининг исидан маст қўчқор туёқларини ерга уради ва унга сари қадам ташлайди. Ачимия чайнашга тутинган урғочи архар буни дафъатан англаб, қулоқлари динг унга нигоҳини қаратди. Бу унинг кўнгил майли изҳори эди. Бу майлни англаган қўчқор модасини чорлаган мисол тумшуғини кўкка кўтарди.


    Ўшанда, ширбозлик чоғида иккиси ҳам ўз оналари ортида ўйноқлаб ўсган, гоҳо пешона уриштирган кезлар ҳам бўлган. Жигарранг қўзичоқ онасини тўйиб эмиб олгач, дангасалиги тутиб, майсалар устида юмалаган кўйи, бир оз орқада қолиб кетди. Шунда у онасига белги бериб маъради. Онаси ортга қайтди. Алафлар устида қуралай кўзлари чақин ўтдек чақнаб турган баррасига энган қўй уни ялади, сўнг туришга даъват этган мисол туртди. Ҳадеганда туравермагач, ўзи ҳам барраси ёнига чўкиб, қўзичоғининг жингалак, офтобда ярқираган юнгларини яна ялаб, суя бошлади. Ўшанда бир ёввойи қўй қора тусли қўзичоғини эргаштириб, улар ёнидан ўтиб қолди. Қоравой қулоқлари динг ҳолда думини ликиллатиб, онаси бағрида эркаланиб ётган тенгқурига қараб маъради.


    Қўзичоқлар топишиб қолишди, бир-бирини қувалаб чопқиллашди, сўнг тўхтаб ўтлашди. Совлиқлар эса ўт-алафларга бўй чўзиб, қорин тўйғизиш ғамида куймаланишар эди. Ўшандаёқ бир-бирига кўнгил қўйишганми эди?


    Бугун уларга аталган кун эканини англаган архарлар ажойиб ҳисдан вужудлари тўлқинланиб кетаётир эди. Туёқлар бежо босилди. Шамол бир-бирининг ҳидини димоқларига яна олиб келди. Бу Оллоҳнинг қай буйруғи эди? Ул Карами кенг Зот архарларга фақат бир йилда бир бор қўшилувни белгилаб қўймиш… Елдирим кўнгил қитиқлаб, урғочисининг ҳидини унга томон яна олиб келди. Урғочиси ишқ уммонига ботмоқ истаб, бир туп шувоқ ёнида қўним топди. Ташвиш ва ғулу энди унга ёт, қимир этмай архарини кута бошлади. Кеча ёғиб ўтган жаладан сўнг, сайҳонликка ажиб сукунат чўккан. Тоғ чўққисидан эсаётган еллар ошиқ юракларни тўлқинлантиради. Шундоққина шувоқ тубида интиқ кутаётган архар ўзи томон елдек учаётган қўчқорига киприк қоқмай тикилиб турар эди.


    Хоразмшоҳнинг юраги худди ошиқ архарлар юраги каби бежо урди, cўнг фурсатни бой бермай камонидан ўқ узди. У отган ўқ урғочи архарнинг нақ кўксига бориб қадалди. Эркаги унинг ёнига етиб келишига бир баҳя қолган эди-я! Архар ерга қулади. Унга томон талпинган қўчқор туйқус тўхтади, буралиб кетган гажак шохларини кўкка кўтарди. Аттанг, урғочисини ҳидлаб, унга суйкалмоқчи бўлиб турувди. Модаси ҳам узун-узун ёлларига бош қўйиб, бир эркалик қилгиси келган эди! Бахт зумда уқубатга айланишини кутмаган қўчқор дир-дир титради, сўнг киприклари юмилиб, кўзларидан маржон ёшларини оқизиб, бир дунё ғамни орқалаб, қирлар оша ғойиб бўлди, ғаним оралаган бу сайҳонликни бутунлай тарк этди.


    Дўнгликда писиб ётган Хоразмшоҳ бағоят шод ўрнидан турди. Ёнидагилари унга офарин айтишди. Ҳасан Ялағоч армонларини қучиб ётган архарни ердан кўтариб, султон томон олиб келди.


    – Офарин шоҳим, архарнинг сарафрозини оттиниз! – Термиз шаҳри ноиби чўққисоқол Фахриддин Ҳабаш уни алқади.


    – Бизим томонларда бул архарнинг уруғи ҳеч топилмайдир. Бул жонзотлар йилда бир қўшилғач, уриғи ҳам нуёуб алхуттуввдин* ноёброқдур, – деди Хоразмшоҳ.


    – Рост айтдингиз, шоҳим, шул сабабдин бул архарлар одамлардин қочиб, тоғу қояларни манзил тутганлар, – суҳбатга қўшилди Бинокат амири Элатхумалик. – Агар ихтиёр этсалар, Хуросонда ғизол* овламоқ хўп мақбул овлардин бўлур эрди. Ғизол у ёнда ҳар қадамда учрайдур, шоҳим.


    Хоразмшоҳ миннатдор илжайди.


    Улар Илок қалъасига қайтишди.


    ____________


    * нуёуб алхутувви – морж тишлари


    


    * ғизол – кийик тури

  


  
    21. Шавкатли Текешнинг ундови


    Илокда – ов пайтида ханжарини тушириб қўйган эди. Отаси Алоуддин Текеш Хоразмшоҳ ва шайх Нажмиддин Кубро бу воқеадан қай йўсинда воқиф бўлишган экан? «Шайхи Валийтарош» дея эъзозланган, нафақат Мовароуннаҳр, балки бутун Ислом оламига довруғи кетган ирфоний муршидлардан бўлган Нажмиддин Кубро унга сийрак киприклари орасидан нигоҳ ташлади. Шайх ва отасига тикилиб қолган султон жимиб қолди.


    Ота нималарнидир уқдириб унга ханжар, шайх эса китоб тутди. Сўнг падари бузруквори муҳим бир иши борлигини айтиб, ўғли Муҳаммад Хоразмшоҳ ва Нажмиддин Куброга қараб деди:


    – Ман манзилга етмоғим учун қилкўприкдин ўтмоғим даркор. Сизларни Оллоҳга омонат топшириб кетаётирмен.


    – Башарти шундоқ эркан, манзил томон бехатар, бешикаст етгайсиз, шоҳим! Мушкулларингизни Оллоҳнинг ўзи ечгай! – далда берди шайх.


    – Омон қолгайсизлар!


    – Илло қилкўприкдан ўтгайсиз, манзил томон етгайсиз! – дуога қўл чўзди шайх. Улар хайрлашишди.


    Ота ўғлининг қўлини қисиб, сўнг қучоқ очди. «Ман ҳадя этган ханжарни белингда маҳкам тут, Хоразмшоҳ!» – дея хитоб этиб, отини суриб кетди. Сўнгра шайх Муҳаммад Хоразмшоҳни лутф билан хонақоҳига таклиф этди.


    Ичкарида Валийтарошнинг суюкли шогирди Мажидиддин Бағдодий уларни кутиб олди. Уни кўриб, султоннинг дили ғашланди ва Бағдодийга қараб тишини қайради. Султоннинг жағи бўртиб чиқди, қўллари беихтиёр силкиниб, туйқус уйғониб кетди.


    Алоуддин Хоразмшоҳ гангиган бошига қўлларини олиб бориб, бир фурсат туриб қолди. «Ўлган кимса хонадондин буюм олиб кетса, бошингга мусибат ёпирилгай, агар қўлингга нимарса тутса, давлат ёғилгай», деган эди Туркон Хотун. У онасининг шу гапини эслаб, тушини яхшиликка йўйиб, оғриқли бошини яна ёстиққа ташлади. Лекин кўзига бошқа уйқу келмади, анчагача тўлғаниб ётди.


    Отаси шавкатли Текеш берган ханжар ва шоҳ ўғлига қарата «Ман ҳадя этган ханжарни белингда маҳкам тут, Хоразмшоҳ» дегани нимага ишорат эди асли? Cалтанат ташвишидан чарчаган султон кўнглига озор етиб, азоб ичида тўлғанди. Дорулсалтана гўё қипчоқий зодагонлар қўлида қалқиб турган қимматбаҳо, лекин омонат лаъл каби эди ва бу туши шунга бир ишорат эди... Деворларига тилла суви юргизилиб, зебу зийнатланган феруза ранг гумбазлар... Шифтига осилган қандилларга эса лаълу ёқут қадалган, милт-милт ёнувчи шамлар билан безатилган мана бу сарой кулфатдан фиғони кўкка ўрлаган бадбахт киши каби нимадандир огоҳдек. Кейинги пайтлар негадир падари бузрукворининг айтганлари тез-тез ёдига тушадиган бўлди.


    – Бул салтанат – Хоразмшоҳлар салтанати! Деворларига тилла юритилган гумбазлар, зару зубаржатлар кишини оҳанрабо каби сеҳрлайди, анга маҳлиё бўлғон кўнгул андин воз кечмоқни ихтиёр этмас, шу сабабдин мана шу оҳанрабога кўнгуллари суст кетган қипчоқлардин эҳтиёт бўлғайсан, ўғлим!


    Ушбу гапларни айтгач, орадан ҳеч қанча вақт ўтмай, падари тўшакка михланиб қолди ва шу ётган кўйи бошқа қайтиб турмади...


    Ўлим тўшагида ётган Текеш ўғли Муҳаммадни ёнига чорлаганди.


    Ота фарзанди аржумандига «Яқинроқ кел», – деди имо билан. Унинг овози аллақандай титраб чиқди ва шаҳзоданинг кўнгли бузилиб кетди. Хомуш бош чайқаган шаҳзода падари бузрукворининг салтанат, деб жангу жадалларда ҳаловат билмай ўтган умрини кўз олдига келтирар экан, ичида сўйланди: «О-о, отам, отам, шу ўткинчи салтанатни деб тиним билмай умрингиз ўтди, буюк Мовароуннаҳрни деб қанчадан-қанча қурбонлар бердингиз, анинг сарҳадларини кенгайтириб, кенг ва бепоён Хуросон сари беомон лашкар тортдингиз ва музаффарлик туғини қучиб қайтдингиз, мислсиз олиб борилган жангу жадал эвазига бунёд этган бул улкан дорулсалтанани энди ташлаб кетмакдамисиз?!»


    Эшик очилиб, вазири аъзам Довруқхон, девон доруғаси Аббосхон, унинг кетидан бир ёнига ханжар, бир ёнига қилич таққан девонбеги Даврон Сардор кўринди. Уларнинг ҳар учови ўлим тўшагида ётган ғамгин ва сўлғин шавкатли Хоразмшоҳ Текеш ёнига келиб, таъзим бажо айлаб чўкишди.


    Саломлашувдан сўнг барча жимиб қолди. Атрофда ўлик сукунат ҳукмрон эди.


    Кейин, ниҳоят ақлини пешлаб, ҳад уриб сарой девонбеги гап бошлади:


    – Онҳазратлари, Сиз жаноби олийларининг кўрсатган фармонингизга биноан, Хуросон амирига йўллайдурғон номани олиб келдик.


    Вазири аъзам добири девон битган номани унинг қўлига тутди.


    Хоразмшоҳ Текеш ётган жойида бош силкиди.


    Вазир унга янаям яқинроқ сурилди ва султон дармон кетган қалтироқ қўллари билан номайи фармонга муҳр босди.


    Сарой аъёнлари қайғу ичида қандай келишган бўлса, яна шу йўсинда, ғамгин ва хомуш чиқиб кетишди.


    Муҳаммад яна отаси билан ёлғиз қолди.


    Орага яна ўлик сукунат чўкди. Бу сукунатни тўшакда бемажол ётган Текеш бузди.


    – Қулоғингга қуйилсин, Муҳаммад! Сен сарой атрофиндаги аъёнларни диққат билан кузат, аларни неларга қодир эканлигини ўрган, бироқ аларга қаттиқ ишониб қолма! Шундай пайтлар келадики, ўнг кўзинг сўл кўзингга душман чиқади. Ўзингдан бошқа ҳеч кимга ишонма! – Унинг овози бир оз хириллаб, титраб чиқа бошлади.


    Муҳаммад сукут ичида эди.


    Отаси яна гапида давом қилиб, Буюк Мовароуннаҳр валиаҳдига – фарзанди аржумандига деди:


    – Мендан сўнг қаттиқ қайғуга ботма, қайғу сени адойи тамом қилади.


    – Қаттиқ қувонма! Қаттиқ қувонмоқнинг охири вой бўлур!


    – Қаттиқ ишонма! Алданиб қолганингда қаттиқ пушаймон еядурсан!


    – Хотинларингга қаттиқ кўнгил қўйма, маишат сени салтанат юмушларидан чалғитгай!


    – Сопига қиличингни мудом қайраб сол!


    – Қиличинг мудом ўткир бўлсин. Унинг дами ҳавода ўйнаб, етти шамшир дамини кессин! Шунда аларнинг барчаси Сенга кўнгилларини қўшиб нисор этгайлар. Ва яна эсингда бўлсин-ки, Муҳаммад, қипчоқлардан эҳтиёт бўл! Магар салтанат бир уммондирким, бул уммон ичига шўнғимоқни алар ихтиёр этсалар, уммон ўзанидан ошиб кетмасликлари учун сопига қайраб солинган ўткир қиличингни ишга солғайсан.


    – Илло, айтганларигиз қулоғимга қуйилгай!


    – Сени Оллоҳнинг ҳифзи ҳимоясига топширғайман! Тўшакда хомуш ётган Султоннинг юзидаги ажинлари тобора қуюқлашиб, қалин қошлари ўртасига ўткинчи, шафқатсиз Вақт ташлаган беомон чизиқ янада қуюқлашди.


    Шу гапларни айтиб бўлгач, тўшакда ётган Текеш кўзларини юмиб-очиб, ёстиқдаги бемажол бошини сўл томонига хиёл эгиб, анчагача хаёл суриб ётди.


    Унинг юзи чўзинчоқ, қорачадан келган, пешонаси кенг, сочларига оқ оралаган, юзидаги ажинлари кўзга яққол ташланиб турарди. Шу тоб отасига унсиз тикилиб ўтирган Муҳаммаднинг кўнгли яна бузилди. Отасининг бу ётиши уни мислсиз қайғу ва изтиробга солган эди. У иложсизликдан қўлларини тиззаларига қўйган кўйи индамай қолган, беқиёс қайғу, тасвирлаш мушкул бўлган эзгинлик аҳволи руҳиясига соя ташлаб, аллақандай тушкунлик шуурини беомон чулғаб олганди.


    Шундан икки кун ўтгач Текеш жон таслим этди. Сарой эса мотам ичида ёнар эди.

  


  
    22. «Искандари соний»


    Нечун салтанат деб аталмиш бу дорулмулкни барпо этган отасининг ўзи бу фитнакор ва ёввойи қипчоқлар тўдасининг ҳокимият ичига кирувига изн берди? Нечун бошидаёқ бутун Мовароуннаҳрни титратган қиличи онасининг раъйини қайтарувга ожизлик қилди? Нечун? Бу салтанат жангу жадалларда қолдирган жароҳатларига малҳам изламоқдан кечиб, фақат музаффарлик байроғини қучмоқ учун олиб борилган мардонавор кураш, мислсиз жасорату шижоат эвазига барпо бўлган-ку, асли! Шуларни хаёлидан кечирган Хоразмшоҳ илкис титраб кетди. Ўзи ҳам шу салтанатни деб роҳат-фароғатдан кечиб, мисли кўрилмаган жангларни бошидан кечирмадими, ахир? Бу мужодалаларда фақат ва фақат музаффарлик туғини қучиб, ҳокимият бунёд этгани рост-ку, ахир! Мислсиз жанглар эвазига бунёд этилган салтанат энди Помиру Тиёншон, Ҳинд дарёсидан Ироққа – Форс кўрфази, Дажла ва Фурот қадар ёйилди. Ўшанда Мовароуннаҳр ҳудудларини тобора кенгайтириб, Еттисувни Гўрхондан тортиб олганини эслади...


    1206 ва 1212 йилларда Бухоро ҳамда Самарқандни Қорахитойлардан озод этиб, уларнинг Мовароуннаҳрга бўлган даъволарига батамом чек қўйди. Хоразмшоҳ жангу жадалда кечган умрини бир-бир эсга ола бошлади...


    У кун Муҳаммад Хоразмшоҳ ҳузурига қипчоқий ҳожиб сипоҳсолор* Хумор Ағу* хушхабар олиб келди. Cамарқанд Қорахитойлардан буткул тозаланган эди. Қутлов учун сарой аъёнлари – девони вазир*, девони мустафий*, девони омид мулк*, девони соҳиб шурат*, девони соҳиб барид*, девони мушриф*, девони ад-дия*, девони мухтасиб*, девони вақф*, девони қуззотлар* қўр тўкиб ўтиришарди. Туркон Хотун қариндошларидан бўлган, Султоннинг туркий қўшинларига сардорлик қилган Хумор Ағу суюнчилади:


    – Олампаноҳ, Сизга музаффарлик туғини қучмоқ умрбод насиб этгай!


    – Рост сўзламак фурсати етгач, шарафламоқ бунда жоиздур! – энтикди Бука Паҳлавон.


    – Сиз ғолибсиз, вақт – Табиби Ҳозиқдур! Cиза «Искандари Соний»*, «Cултон Санжар Монанд»* муборак бўлгай! – қутлади ҳожиб сипоҳсолор Хумор Ағу.


    – Офарин! Офарин! – Хоразмшоҳни бараварига қутлашди сарой аъёнлари.


    Мағрур ва кибор Хоразмшоҳ тахтда виқор билан ўтирар экан, мақтовдан кўзлари жилоланиб, лабига ним табассум инди.


    Асли бу мақтовларга Хоразмшоҳларнинг энг кучли соҳиби даврони Алоуддин Муҳаммад Хоразмшоҳ лойиқ эканини тан олишгач, нечун у энтикмасин! Нечун музаффарлик туғин зарбхоналарда олтин билан қуйдириб зарб эттирмасин!


    Мана, ҳозир барча уйқуга кетиб, ором олар пайт отасининг руҳи жонланиб, мудраб ётган ўғлини тушида безовта қилиб, сергакликка даъват этмоқда эди. Хаёллари уни яна узоқларга олиб кетди. Хоразмшоҳ шу тоб шаҳзода-ю шаҳриёр болалигини қўмсаб, отасининг тиззаларида ўтириб, унинг кенг кўксига бош қўйиб ором олган бахтиёру комрон кунларини эслади. Тун бўйи мудраб ётган томирларига ғойибдан гўё шарқироқ қон қуйилди-ю, у тошиб кетаётганини ҳис эта бошлади. Султон ётган жойидан илкис туриб кетди. Чор-атроф шамлар ёруғида чароғон эди. У ётоқхонадан юриб бориб, нариги хона – оромхонага ўтди. Оромхона отаси Текеш даврида қандай жиҳозланган бўлса, худди шу ҳолида эди. У оромхонадан саломхонага ўтди... Зубаржатлар билан ҳашам бериб зийнатланган тахтда ҳозир ҳам султон Текеш кўкрак кериб ўтиргандек эди. Кошонанинг поёнида мудроқ турган эшик оғаси сергакланган, у султонга қарамоққа журъат этмасдан, қуллуқ қилган кўйи қимир этмай, ҳайкал мисол қотиб турарди. Султон кошона тўрига – бир пайтлар отаси ўтирган тахти равонга бориб чўкди. Ўзига таъзим бажо айлаб турган эшик оғасига қарата амр этди:


    – Май келтирилсун!


    Эшик оғаси эшикнинг нариги томонида турган баковулга қараб, ишора қилди.


    – Амрлари вожиб бўлғай, султоним! – Баковул қуллуқ қилган кўйи икки букилиб, орқаси билан юриб чиқиб кетди.


    Тун иккинчи ярмидан оғиб бўлган, атроф зулмат пардаси билан ўралган эди. Хоразмшоҳ тушини яна эсига олди. Отаси Текеш яна унга «Ман ҳадя этган ханжарни белингда маҳкам тут, Хоразмшоҳ», дегандек бўлди. Кейин унинг айтганлари бир садо бўлиб, феруза ранг шифтга урилди-ю, сўнг нидо бўлиб, атрофга жар солиб қайтди. Хоразмшоҳ баковул ҳозир олиб келган майни сипқорди. Далли хаёлида савдойи ўйлар саргардон эди...


    Нечук бу қаро тунда ўтган суронли кунлари кўз ўнгидан кетмай қолди? Нечук оғриқли бошига бу ортиқча дахмазалар яна оғриқ солмоқда? Ўтган суронли кунлари яна кўз олдидан ўта бошлади...


    Ўшанда бўласи – Ўтрор ҳокими Иналхон саройда юксак мартабага раво кўрилган савдогар Бегимқулини унинг ҳузурига бошлаб кирган, у шу кунларда сафардан қайтган эди.


    Бегимқули Чин мамлакатининг ажойиб ва ғаройиб ўлка эканлигидан ҳикоя сўзлаб, султонга нафис хитой қоғозларидан ҳадя этди. Хаёл ўлкаси бўлиб туюлган бу юртни истило қилиш орзуси эса Хоразмшоҳга кўпдан буён тинчлик бермасди. Мана, орадан яна бир қанча йиллар ўтиб, султон тағин айнан ўша тужжор – Бегимқулидан бир нохуш хабар эшитди. Бу хабар унинг кўнглини бениҳоя вайрон қилди – уни доғда қолдирган Чингизхон Хитойни забт этган эди. Лекин унинг бунга ишонгиси келмасди.


    Хоразмшоҳ жим ва ғамгин эди. У добири Тожиддин орқали Сайид Баҳовуддин Розийни ҳузурига чорлади ва унга амр этди:


    – Чингизхон ҳузурига борурсан. Ва анинг ўзиндан Хитойни босиб олганми ёки йўқ, билиб қайтурсан…


    – Бош устина, шоҳим, амрлари сўзсиз бажарилгай.


    – Анинг бирлан ҳушёр бўлиб машваратда бўлгайсан.


    – Шундоқ, шоҳим!


    Милодий бир минг икки юз ўн олтинчи йил эди. Чингизхон Муҳаммад Хоразмшоҳ элчиси Баҳовуддин Розийни ҳурмат ва эҳтиром билан кутиб олди. Машварат якунида саҳройи ва ёввойи, эндиликда Тимучинмас, балки Чингизхон – Денгизхон лақаби билан чор тарафга довруқ солган Хон элчи Розийга қараб айтди:


    – Мен Машриқ ҳукмдори, ул Мағриб хожаси. Орамизда биродарлик ва тинчлик ҳақиндаги аҳднома умрбод бўлсун. Икки томондаги биродарлик ришталари жипс боғланиб, cавдогарлар маним еримдаги ноёб молларни анинг ерига, анинг молларини маним еримга олиб келсунлар.


    Розий Чингизхон сўзларининг салмоғини тарози палласига қўйиб кўрар экан, жуссаси миқти, бироқ зуваласи пишиқ, кўзлари қийиқ, аммо ўткир ва атрофга теран боқувчи бу саҳройи хон вужудида шиддату шижоат яширин эканини чуқур ҳис этди.


    Шундан сўнг икки томон – Муҳаммад Хоразмшоҳ ва Чингизхон ўртасида элчилик ришталари ўрнатилиб, муносабатлар гўёки илиқлашган бўлди…


    Чингизхон ҳузуридан Муҳаммад Хоразмшоҳ саройига қайтган элчи Сайид Баҳовуддин Розий Cултоннинг қўлига аҳдномани тутди.


    Ҳозир Хоразмшоҳ барчасини кўз олдига келтирар экан, ҳаёт ел каби ўткинчи эканлигини, уни на тута олиши, на қуча олишини теран ҳис эта бошлаган эди.


    Султон яна май сипқорди.


    ____________


    * Сипоҳсолор – ҳарбий нозир


    * Хумор Ағу – Хоразмшоҳ туркий қўшинларининг лашкарбошиси


    * Девони вазир – бош вазир


    * Девони мустафий – молия ишларини назорат қилувчи


    * Девони омид ул мулк – элчилик билан шуғулланувчи


    * Девони соҳиб шурат – султон қўшинлари билан шуғулланувчи


    * Девони соҳиб барид – почта ишлари маҳкамаси


    * Девони мушриф – давлат хавфсизлигини назорат қилувчи


    * Девони ад-дия – cултонлик ер-мулкни бошқарувчи


    * Девони мухтасиб – шариат ишларига масъул уламо


    * Девони вақф – вақф ишларини назорат қилувчи


    * Девони қуззот – бош қози


    * «Искандари соний» – «Иккинчи Искандар»


    


    * «Султон Санжар Монанд» – «Оллоҳнинг ердаги сояси»

  


  
    23. Бўлиниш


    Хоразмшоҳлар салтанати чиндан улкан эди. Лекин бу салтанат гўё иккига бўлинган, икки пойтахт – Гурганж ва Самарқандга ажралган эди. Гурганжда онаси – Туркон Хотун, Cамарқандда – Алоуддин Муҳаммад ҳукмрон эди. Салтанат таг-тубидан емирилиб, нураб бораётганди. Деворни ёмғир сувлари ювса, уни сувоқ билан бир ҳолга келтириш мумкиндир, аммо пойдеворсиз қалъа – қалъа эмас, ният бир бўлмаса, бундай салтанат аянчли завол топгай. Гурганж аъёнлари – Туркон хотуннинг қариндошлари салтанатга зимдан қутқу солиб туришни қўймас эди. Султоннинг туркий қўшинлари лашкарбошиси – ҳожиб сипоҳсолор Хумор Ағу, Бука Паҳлавон, Али Марғини қипчоқлар ҳомийси – Туркон Хотун уруғидан бўлиб, катта кучга эга эди. Султоннинг тоғаси Тўғайхон Самарқанд ноиби, яна бир тоғаси Хумортакин Гурганж ҳокими, бўласи Иналхон Ғойир эса Ўтрорни бошқарар эди. Уларнинг барчаси улуғ Султонга шаксиз бўйсунган кўринсалар-да, аслида Турконнинг измида юрар ва шу сабаб Султон Муҳаммад аксар ҳолларда онасига ён босишга мажбур эди. Шундай қилиб, бир салтанатда икки ҳукмдор – Улуғ Туркон ва Давру Даврон Султон Муҳаммад Хоразмшоҳ ҳукм сурди. Икки пойтахт – Гурганж ва Самарқанд вужудга келди. Иккиёқлама рақобат салтанатни пароканда этиб, туб-тубидан емирди.


    Султоннинг Халифа номини Марв, Балх, Бухоро, Сарахас ва Самарқанд хутбада зикр этса, Ҳирот, Гурганж, Хивада Туркон муҳри қўйилар эди. Малика ўз фармонига «Исмат уд-дунё вад-дин Улуғ Туркон малика нисо ал-оламийн» – «Дунё ва унинг покдомони, Улуғ Туркон, олам аёлларининг маликаси», деб битар ва сўнг муҳр босар эди. Малика «Иътасамту биллаҳи» – «Фақат Аллоҳдан ҳимоя кутаман» деган шиорини ўғлининг йўлига кўндаланг ташлаган эди. У ўзи мансуб бўлган байавут улуси ва кўп сонли сарбозларига таянган ҳолда ўғли Муҳаммад Хоразмшоҳ билан зимдан рақобатга киришганди.


    * * *


    Хоразмшоҳ тишларини тишларига қўйди, шунда унинг жағи бўртиб чиқди ва пешонаси тиришди. Икки қоши ўртасидан тортилган чизиқ унинг асаб томирлари таранглашганидан далолат эди. Уйқусиз тонг оттирган султон жимиб қолган эди.


    Эшик оғаси сергакланди: ёруғда унинг қалқони ярақлаб кетди ва ичкарига кираётган саройбоннинг кўзлари қамашди. Саройбон ичкарига малика Ойчечак кирмоқ учун рухсат сўраётганини билдирди. Султон «кираверсин» ишорасида бош чайқади.


    – Cултоним, қошларингиз ўртасинда тортилган чизиқ ташвишларингиз кўплигидан далолатдур! – деди малика салом-аликдан сўнг тахтда паришон ўтирган Султон хожасига қараб.


    Хоразмшоҳ маликага яна паришон тикилди, лекин лом-мим демади, кейин нигоҳини бошқа томонга қаратди, шундоқ ҳам ғаш кўнгли баттар ғашланди. Султон маликага яна назар солди, нега энди мана шу сулув, доно аёл онаси Турконга ёқмаслигини эслаб, дили тағин хуфтон бўлди.


    Туркон Хотун туркман уруғидан бўлган тўнғич келини – Ойчечакни унча суймасди. Ва унга мудом паст назар билан қараб келарди. Унинг ўғли шаҳзода Жалолиддиннинг валиаҳд этиб тайинланишига Туркон тиш-тирноғи билан қарши чиқди. Хуфялари шаҳзоданинг ҳар қадамини нафрат билан кузатишар, Хоразм тахтига ворис тайинлаш пайти келганда айнан Жалолиддиннинг валиаҳд этиб тайинланиши маликаи олам ғазабини беадад қўзғаб юборган, шунда қаҳрида тўлғанган Туркон Хотун ошкора ҳужумга ўтганди.


    – Бўлғуси Хоразмшоҳнинг онаси зоти паст туркманлардан экани мани қайғуга солмиш. Бўлажак шаҳаншоҳ фақат қипчоқ-қанғилардин бўлмоғи керак! – деди у қатъий оҳангда ўғлига қараб.


    Муҳаммад Хоразмшоҳ бу гал ҳам худбин ва такаббур онасининг измидан чиқа олмади. Шунда у Жалолиддин ўрнига тахтга ворис этиб Турконнинг қипчоқий келинидан туғилган севимли набираси – Ўзлоқшоҳни тайинлади.

  


  
    24. Иккинчи тўқнашув


    Бу аёвсиз тортишувдан сал ўтиб, Улуғ Туркон хасталаниб, кўрпа-тўшак қилиб ётиб олганди.


    Саройда қўли енгил табиб сифатида ном чиқарган, шайх Нажмиддин Кубронинг суюкли шогирди, ислом оламида юксак илтифотга раво кўрилган шайх Мажидиддин Бағдодий Туркон ҳузурига чақиртирилган эди. Табобатда тенгсиз Бағдодий оташнафас шоир сифатида ҳам шуҳрат қозонган эди.


    Шайх ниҳоятда келишган, кўркам ва хушсуврат киши эди. Юз-кўзларидан нур таралиб турувчи бу инсоннинг ғанимлари ҳам йўқ эмасди. Шу сабаб улар томонидан тўқиб чиқарилган уйдирма, аввал сарой аҳли, кейин халқ орасида кўпчий бошлаганди.


    Эмишки, Мажидиддин Бағдодий сарой жорияларидан бирига ишқи тушиб, унга атаб ишқий ғазаллар битиб, пинҳона жўнатиб турган. Бу уйдирма султоннинг қулоғига етиб борган эди.


    Ўшанда тўшакда хасталаниб ётган маликанинг дардини синчиклаб сўраб бўлган шайх шогирдига ниманидир уқтириб, малҳам тайёрламоқ учун фармон берди. Шайхни кузатиб ётган хаста Турконнинг хаёлидан «Хушсувратлик ҳам ярим давлат-да» деган ўй кечди.


    Бағдодий Туркон Хотун ёнида қуллуқ қилиб, бош эгиб турган бекачи ҳамширага тайёрланажак малҳамни қай йўсинда истеъмол этмоқ даркорлигини уқтирмоқда эди.


    Саройда оёқ товушлари эшитилди, бу қадам сарой маҳрамларининг қадам олишларига сира ўхшамас, зеро, улар эҳтиёткорлик билан оҳиста одимламоқни одат қилишган. Шахдам қадам эса сарой шифтларига урилиб, гўё туёғига тақа урилган отники каби тарсиллаб чиқмоқда эди. Аслида Туркон Хотуннинг бу муҳташам саройида ҳеч ким ҳатто қадам олишда-да бу қадар шижоатга ботинмас эди. Бу бетакаллуф ким бўлса экан? Маҳрамлар қуллуқда, тавозе билан бош эгишган.


    Бу Хоразмшоҳ эди. У ҳукмбардор онасининг измидан чиқа олмай, Жалолиддин ўрнига Ўзлоқшоҳни Мовароуннаҳр валиаҳди этиб тайинлаган, бироқ бу қароридан кўнгли тўлмай, юраги зил кетиб юрган кез, иттифоқо яна бир воқеа рўй берганди. Бу воқеа унинг кўнглини бениҳоя хира қилди.


    Хоразмшоҳ Бағдодийнинг қуллуқ қилиб берган саломига парво ҳам қилмади, ўзларини холи қолдиришини сўради. Шайх хонадан чиқиб кетди.


    Онаси ёнида икки букилиб турган бекачига қараб:


    – Кўзимдан нари кет! – деди жаҳл билан, кейин онаси томон қайрилиб гапирди:


    – Ул ибн Ҳаттоб шоир, мулла ҳазратлари, – султон ҳозиргина чиқиб кетган Бағдодийни назарда тутиб, хасталаниб ётган онасига қараб гапида давом қилди, – онам бўлмиш Улуғ Туркон қаршисинда шифо бўлсин учун «куф-cуф»дан сўнг қасида ўқимакдаму?!


    Ўғлидан бундай беписандлик кутмаган Туркон талмовсираб қолди, бироқ сир бой бермай, кибр ила ўғлига боқди. Шунда Хоразмшоҳ кўрдики, онасининг бурун катаклари пирпираб учиб, тобора асаб торлари тортилмоқда:


    – Шоҳ аталмиш ўғлим маним ҳолимни сўрагани келгандир деб ўйлаб эдим, энди билсам, ул давру даврон, саодатманд комрон манга заҳрини сочмак учун келган эркан.


    – Мандин кўра сизнинг ҳолингизга қайғурадиган кас борлигидан кўнглим тўқдур.


    – Ул табибдур...


    – Ул табиб саройдаги жорияларнинг бирига пинҳона ишқий ғазал битиб, жўнатиб турганидан хабарингиз борму?


    – Илло буларнинг барчаси уйдирмадур! Хуфялар анинг изига тушган ва бул уйдирманинг ёлғонлиги бу кун барчага аёндур.


    – Магар шуни унутмангки, бир балоси бўлмаса, шудгорда қуйруқ на қилур... Сизнинг хуфяларингиз ибн Ҳаттоб шоир ҳазратларига оғиб иш битирибдурлар. Маним хуфяларим эса ани ҳамон кузатмоқ билан машғуллар.


    – Лекин султон ўғлим... – Турконнинг гапи оғзида қолди, Хоразмшоҳ унинг гапини кесиб, боягидан кескинроқ, боягидан шиддатлироқ заҳарханда билан тағин гапира кетди:


    – Cултон ўғлингиз хўжа кўрсинга султондур. – Бу гап унинг тили учидан шу қадар шиддат ва қаҳр билан чиқдики, пировардида у бўғилиб қолди. Жон қуши бўғзида талвасада эди, у оғир ютуниб, қийналиб нафас ола бошлади. – Бутун Мовароуннаҳрни қўлингизда чангалламоқ учун, – унинг овози тобора дадилланиб, ниҳоят зарб ва шиддат шамойилини олди, – аввалинда, отам вафотидан ҳеч қанча ўтмай, унинг лашкарбошиларини вазифасидан четлатиб, қавмингиздан бўлган Хумор Ағуни туркий лашкарларимга лашкарбоши этиб тайинламоққа, кейин Иналхонни Ўтрорга, укангиз Тўғлуқхонни Самарқандга, Хумортакинни Гурганжга ҳоким этиб тайинламоққа мани кўндирдингиз. Лекин бу ҳам камлик қилгандек, Жалолиддиннинг ўрнига... – Туркон унинг сўзини бўлди:


    – Магар буларнинг барчаси Мовароуннаҳр осойишталиги ва санинг измингда юргайлар, деб қилинган ҳаракатлардур.


    – Мовароуннаҳр осойишталиги? – У сохтакорона хохолаб кулди.


    – Ҳа, Мовароуннаҳр осойишталиги ва санинг измингда юргайлар деб.


    – Бекор гап! Алар манга қуллуқ қилишиб, сизнинг измингизда юргайлар.


    – Cан ўйлаган...


    Бироқ Хоразмшоҳ онасининг сўзларини тинглашни истамади:


    – Ман бандайи ожиз эсам онам чизган чизиқдан чиқмай, ризолигингизни истаб, барча тилакларингизни бажо келтириб, сизнинг измингизга қарши бормадим...


    – Сан мани рози этдинг, эвазига Буюк Мовароуннаҳр санинг чангалингда титрайдур!


    – Мовароуннаҳр сизнинг чангалингиздадур! Йўқса, йўқса, ҳаддидан ошган бир сардорни эсини киритиб қўймак учун вазифасидан четлатиб эдим, сиз эсангиз уни нима қилдингиз?


    – Ман бунда...


    – Cиз бунда, – деди яна онасининг гапини кесиб, – ул гуноҳкорни сийлаб, тағин мартабага сазавор этдингиз!


    У дафъатан икки қўли билан устма-уст қарсак чалди, шунда икки кафтидан чатнаб чақин чиқишини кутиб турган хўппа семиз навкар гўё думалаган меш каби буралиб, қуллуқ қилган кўйи ичкари кирди:


    – Амрларига мунтазирман, онҳазратим!


    – Анави Хумортакин зудлик билан маним ёнимга етиб келсун! – дея фармон берди.


    – Онҳазратим, амрингиз сўзсиз вожиб бўлгай!


    Навкар қуллуқ қилиб, орқа томони билан тисарилиб чиқиб кетди.


    Хоразмшоҳ онасига қараб, тағин гапида давом этди:


    – Наҳот энди бутун Мовароуннаҳрни титратган қиличим ила ҳаддидан ошган Содиқхонни эсини киритиб қўймоқ учун вазифасиндан четлатиб эдим, сиз эса уни сийлаб, мартабага сазовор этибсиз.


    У тоғаси, Самарқанд нойиби Туғлуқхоннинг ўғлини назарда тутмоқда эди. Бу нотавон ўғил Самарқандда Ҳақ динга юксак эътиқод қўйган, Шайх Нажмиддин қўлида таълим олган имом Муҳаммад Жаъфарнинг аҳли солиҳа, гўзалликда танҳо қизини даргоҳига хуфёна олиб келтирган эди. Бу беадабликдан қаттиқ азият чеккан имомнинг шахсан ўзи Содиқхон устидан Хоразмшоҳ ҳузурига арз қилиб келган эди.


    Турконнинг дами ичига тушиб кетган, у султон ўғлининг ғазабга минганда нималарга қодир эканлигини билар, шу сабаб тилини тишлаб, жимиб қолган эди. Султон эса кенг кошонанинг у ёғидан-бу ёғига бориб келиб, яна онаси ёнида тўхтади.


    – Шавкатли отам Текеш айтмиш эди, бу салтанат қипчоқлар салтанати эмас, Хоразмшоҳлар салтанати деб! – Кошонада совуқ, вужудни жунжиктирадиган ўлик сукунат чўкди. – Сиз қавмингизга қаттиқ ишониб, бутун Мовароуннаҳрни аларга топшириб қўймакдасиз. – У отасининг сўзларини такрор эслаб: – Шундай кезлар келадики, ўнг кўзинг сўл кўзингга душман чиқади... – деди.


    Ўз фарзанди тилидан ҳозиргина эшитган бу гапларнинг мағзини чақиб, ўғлининг ҳақлигини тан олиб, тинчиб қолган Турконнинг кўз олдида отаси Жонкиши жонланди.

  


  
    25. «Вазирлардин қўрққулик кас топилмас»



    Боши саждага теккач, қайсар ва худбин Жонкишининг кўнгли юмшаб қолган эди. У Бағдод халифаси туҳфа этган тақяни бошидан олиб қўйиб, Шероздан келтирилган, бежирим матоли саллани қўндирди. Ибодатдан сўнг юмшаган кўнгли тобора юмшаб, бутун қипчоқлар қавмига дастурхон тузаб, таом улашмоққа изн берди.


    Ўшанда хон ҳузурига Туркон ташриф буюрган, отаси эса кошонанинг тўрида, тахти равонда ўтириб, қизини хуш қарши олди.


    Хон Жонкиши ўғилларидан кўра қизи Турконга кўпроқ меҳр қўйганди. Чунки ўзидаги шижоат ва шиддат ўғилларидан кўра кўпроқ қизига ўтганини у билар, шунинг учун Турконга қаттиқ ишонар эди.


    Фақат Турконгина хон ҳузурига рухсат сўрамасдан кира олар, буни бутун сарой аҳли билар, шу сабаб барча худди Жонкишидан ҳайиққан каби ундан ҳайиқар эди. Жонкишининг ўзи ҳам қизини кўрса, тунд ва баджаҳл чеҳраси ёришиб, шаштидан қайтиб, мулойимлашиб қолар эди.


    Кошонанинг бир бурчагида қават–қават якандозлар тўшалиб, деворга тираб болишлар қўйилган. Ўртага ёнғоқ дарахтидан ўйилиб, нақш бериб ясалган хонтахта устига духоба ташланган.


    Жонкиши қизи билан сўрашгач, тахтдан тушди ва юриб бориб, якандоз устига чўккалаб ўтирди. Туркон ҳам беихтиёр отасига эргашиб, хонтахта чеккасига бориб чўкди ва духобанинг бир бурчини ҳимариб, ўзига гапирмоққа шайланган отасига тикилиб қолди.


    Ўшанда отаси қўлидаги қадим, варақлари титилай-титилай деб қолган, азбаройи кўҳналигидан сарғайиб кетган чарм жилдли китобга иштиёқ билан тикилиб, сўзлаган эди:


    – Бул китобда маним аждодларим ҳаёти битилмишдур. Уларни отам қирғинлардан омон асраб менга ҳадя этмиш, мен эса сенга ҳадя этгум.


    – Қуллуқ! – миннатдорчилик билдирди Туркон отасига қараб. – Насиб этса мен ҳам ани кўз қорачиғим каби асрагум...


    Жонкиши ўзини бир маросимга тайёрлаган каби тараддудда бироз хаёл суриб қолди. Ўшанда у Турконга бир ривоят сўзлаб берганди...


    * * *


    Қадимда давру даврон сурган бир хон ўтган экан. Кунларнинг бирида у ов қилмоқни ихтиёр этибди.


    Шикорга отланган хонни вазиру амирлари алқаб, унинг кетидан эргашибди. Улар бир-бирига бўйлашиб, кўкка ўрлаган, қалин ва ям-яшил тўқайзор томон от сурибди. Тўқайзорда эса кундузги ўлик ва ваҳимали сукунат ҳукмрон. Чунки йиртқичлар галаси шом тушгачгина ғимирлаб қолишар эди. Шунинг учун ов қилгулик бирор ҳайвон йўлларида учрамабди. Ов илинжида беомон от сурган хоннинг эса ҳафсаласи пир бўлибди.


    Хон кўк билан бўйлашган тўқайнинг соясида жароҳатланган оёғи устига бошқасини қўйиб, дард ичида тўлғаниб инграётган бир шерга дуч келибди.


    Яраланган шерга раҳми келган хон уни саройига олиб бориб, даволамоққа буйруқ берибди.


    Сарой табиби шернинг жароҳатига малҳам қўйиб, жониворни даволабди. Шифо топиб кучга тўлган шер кунларнинг бирида қафасни бузиб, халоскори – хонга ҳамла қилибди. Бунда ҳозир бўлган фарзандлари унга беомон қилич санчиб, шерни қулатибди. Шер шунда ўзининг асл қиёфасини намоён этибди. Бу – хоннинг ишонган тоғи – вазири эди.


    Унинг чангалидан хон оталарини қутқарган фарзандлар вазирни қирқ отнинг думига боғлаб, сазойи этишибди.


    * * *


    Шу тоб Туркон хаёлида отаси айтган ҳикмат айланди: «Вазирлардин қўрққулик кас топилмас, алар магар қиличинг занглаганин кўрсалар, саросимага тушиб қолгайлар, чунки салтанатнинг қай бир калити аларнинг қўлидадур...»


    Ўғли билан ўртасида гап қочган Туркон энди ўзининг худбин ва шуҳратпарастлигини тан олиб жимиб қолган, Хоразмшоҳ эса у ёқдан-бу ёққа бориб келиб, яна онаси қаршисида тўхтади.


    – Асрлар оша боболарим бунёд этган бул салтанат қипчоқлар қавми қўлига ўтиб кетувига энди изн бермасмен.


    – Буни исботламоқ учун Билга Қипчоқни вазифасиндан четлатиб, анинг ўрниға Темур Маликни ҳоким этиб тайинладинг. Бале! – деди Туркон кесатиб.


    – Сиз энди анга ҳомийлик қила билмассиз! Билга Қипчоқ маишатга берилган, субутсиз бир касдир, бундай нотавон кимса эл-юртга бошчилик қилмакка арзимайдур.


    Мўъжаз кошонанинг поёнида жойлашган эшик очилиб, чопар кирди.


    – Гурганж ҳокими зоти олийларининг ҳузурига кирмак учун изн сўрамоқда.


    – Кирсун! – деди ҳали ҳам шаштидан тушмаган Хоразмшоҳ.


    Дақиқа ўтиб, икки букилганча Хумортакин ичкари кирди ва аввал Хоразмшоҳга, кейин опаси Турконга тавозе билан салом берди.


    Бироқ Хоразмшоҳ унинг саломига алик олмади.


    Хоразмшоҳ истеҳзо билан ундан сўради:


    – Ўз хизматидин мосуво бўлган Содиқхонга ҳиммат кўрсатиб, ҳифзу ҳимоятингга олган ҳотамтой сенму?


    – Бир қошиқ қонимдин кечгайсиз, султоним! – У қалтираб Султон қаршисида тиз чўкди. Унинг баркашдек юзида қон қолмаган, оқариб кетганди. Хумортакин қалтироқ босиб, бир Турконга, бир Хоразмшоҳга нажот кўзи билан тикилди. Бурун катаклари пирпираб, гўё султон унинг устига бостириб келади-ю, бошида тегирмон тошини ўйнатадигандек кошона деворига суяниб, жимиб қолди.


    Ё Раб! Қандай кунларга қолмиш? Чорак аср умри шошқин дарё каби ўтиб бораётир. Хоразмшоҳ қуббали, зар билан ҳашам бериб безалган кумушранг шифтга кўзларини тикиб, бир лаҳза сукут сақлаб турди. Жон қуши яна бўғзида талвасага тушиб, бўғила бошлади.


    Ҳа, у бир пайтлар отаси Текеш билан мана шу муаззам қасрни сайр қилган. Бу кошона уни ўзига мафтун этган ва у олам-олам завқ олиб, шу муҳташам қасрнинг мутлақ ҳукмдори бўлишни орзулагани рост эди. Энди-чи? Бироқ, бироқ ҳукмдорликнинг машаққати бисёрлигини у кейин англаб етди. Салтанатнинг икир-чикирларидан безиган юраги зардобга тўлиб, зил кетган кезлари кўп бўлган. Нечун уни хаёл уммонидан жаҳаннам комига улоқтирдинг! Нечун бошида сирли ва мўъжаз кўринган дорулсалтана, энди ғурбат бўлиб туюлмоқда. Нечун, нечун!?


    – Бир қошиқ қонингдан кечмакни ҳали ўйлаб кўрурман, аввал анави оғзидин сўлаги, иштонидан айрони оққан малъунга нима тадбир қилмоқни ўйлаб кўрмоқлик даркор!


    – Худо шоҳид, анинг ... – Хумортакин талмовсираб тўхтаб қолди ва ютуниб яна гапирди, – маним ихтиёрим билан бўлмагандур!


    Ниҳоят, Туркон тилга кирди:


    – Ани хизматга олувига ман изн берган эдим!


    – Ман хизматидан четлатсам, сиз ҳифзу ҳимоятингизга олдингизму?! – У онасидан берган саволига жавоб кутмай Хумортакинга ўшқирди: – Ани Мовароуннаҳрдан бадарға этгайсан, токи, бул нокаснинг сояси бу юртда кўринмасун!..


    – Султоним, сиз бадарға қил дер экансиз, ман шу ондаёқ бул юмушни бажармоққа киришгаймен...


    Қўрқоқ ва маишатпараст Хумортакин Хоразмшоҳнинг ғазабда неларга қодирлигини билар, шу сабаб опаси Туркон буйруқ берганидаёқ, бу ҳаракати яхшиликка олиб келмаслигини сезган, лекин иложсизликдан Содиқхонни соҳиби аддия – ёрдамчиси этиб тайинлаган эди.


    Хоразмшоҳ деворга тиқилиб, суяниб турган Хумортакиндан гўё ҳазар қилгандек ижирғаниб азмойиш олди, сўнг поёндаги эшик ёнига бориб тўхтади, бироқ орқасига бурилмай, чиқиб кетди.

  


  
    26. Икки сардор ўртасидаги кема


    Шу воқеадан кейин султон ва онаси ўртасидаги муносабатлар тобора совуқлашиб, Улуғ Турконнинг хуфялари Жалолиддин ва Хоразмшоҳни пинҳона кузатувга киришдилар. Буюк Хоразмшоҳ қанғилар уруғидан бўлиб, Текеш ўғли Муҳаммаднинг тарафдорлари Мовароуннаҳрда яна бир катта куч саналар эди. Қипчоқлар ҳомийси Туркон уларга мудом душман кўзи билан қараб келар, кунлар келиб қанғилар қипчоқларга қарши фитна қилишларидан чўчирди. Жалолиддин ўрнига Муҳаммад Хоразмшоҳнинг қипчоқий хотинидан туғилган Ўзлоқшоҳ Мовароуннаҳр валиаҳди этиб тайинлангач, Турконнинг хуфялари жадал ҳаракатланди. Улар совуқ ва хиёнаткор нигоҳлари билан шаҳзода Жалолиддиннинг ҳар бир қадамини кузатиб, уни пинҳона таъқиб эта бошлашган эди.


    Хоразмшоҳ юриб бориб, Ойчечак Бегимнинг ёнида тўхтади ва феруза ранг қуббадор сарой безакларига кўз югуртириб чиқар экан, бир хўрсиниш билан чуқур нафас олди. Мовий ранг шифт тилла суви билан нақшланиб, олтин қандиллар билан безалган эди. Қандиллар ичида сонсиз-саноқсиз шамларнинг шуъласи шифтга ажиб жозиба ва тароват бағишлаб турар, атроф эса чароғон эди. Лекин саройнинг ҳар бурчагига аллақандай хуфялар яшириниб, сукут ичра уларга таҳдид солиб тургандек эди.


    Султон онасининг мағрур ва кибор, бироқ айни пайтда совуқ ва заҳил чеҳраси, қиличдек ўткир нигоҳларини кўз олдига келтирди, не ажаб, не тонгки қалбида унга нисбатан на меҳр, на илиқлик топа олди.


    Ахир ўша эмасми, хотинларини унга қарши қўйиб, хуфяларни тентиратиб, невараларининг қиличини қайраб, сопига солдиртирган? Ахир ўша эмасми, бутун Мовароуннаҳрнинг туркий қўшинларига ўзининг қавмидан бўлган сарбозларни лашкарбошиликка қўйишга ўғлини унаттириб, ҳудуд ва шаҳарларга ўз яқинларини ҳокиму амир этиб тайинлаган? Лекин ҳар золимга бир одил ҳоким бор!


    Таассуфки, Хоразмшоҳ онасига ишониб, хато кетганини кеч англаган эди. Энди бу хатосини тўғриламоқ учун буюк қудратига унда на ишонч ва на умид бор эди. Шунда Хоразмшоҳ буларнинг барчасига фақат ўзи айбдор эканлигини ботинан тан олди.


    Салтанатда адолат ва ҳамжиҳатлик йўқ эди. Бундай салтанат ғажирқушлар ўртасида талаш бўлган ўлжани эслатар эди.


    Бу салтанат уммонда қай манзилга бормоғини англай олмаган, икки сардор ўртасида сарсон, қай бирига қулоқ осмоқни билмай саросар кезинаётган кемага ўхшарди. Зеро, бир мамлакатда икки шоҳ ҳукм сура олмагай.


    Энди буларнинг барчасини эслаб, дили хун бўлган Муҳаммад ўзига итоат билан бош эгиб турган Ойчечакка юзланди:


    – Оромхонага ўтгаймиз.


    Хоразмшоҳ сариқ лаълу қизил ёқутлар билан зийнатланиб, тимсоҳ терисидан тикилган оч зангор этигининг пошналарини ерга тарс-тарс уриб, оромхонадан саломхонага ўтди, Ойчечак итоаткорона унинг кетидан эргашди.


    Султон оромхона тўридаги шоҳона курсига бориб чўкди, сўнг бир оз ўйланиб қолди. У тун бўйи мижжа қоқмай чиққан ҳорғин кўзларини Ойчечакка қадаб гапирди:


    – Бу тун зулмат бўлиб ботмиш, тонг кулфат бўлиб отмиш!


    Унинг уйқусизлик азобидан ич-ичига ботиб кетган кўзларига тикилиб турган Ойчечак унсиз уҳ тортиб, қўлларини лабларига босди. Шоҳ яна гапида давом қилди:


    – Отам шавкатли Текеш тушимга тағин кирмиш!


    Ойчечак бир сония кўзини юмиб, қайнотаси Хоразмшоҳ Текешни кўз олдига келтирди:


    – Алар валинеъмат ҳукмдор эдилар. Ул зоти азиз Мовароуннаҳр учун бутун ҳаётларини тиккан эдилар, – маҳзун овозда сўзланди Ойчечак.


    – Ул зот мани тушларимда безовта этиб, сергакликка чорламишлар.


    Ойчечак нимадир демоққа оғиз жуфтлади, аммо гапирмоққа журъат этмай, яна дами ичига қайтиб, индамай қолди.


    Хоразмшоҳ қизил ёқут кўзли олтин узугини ўрта бармоғидан олиб, шаҳодат бармоғига тақиб гапирди:


    – Қўлларимга ханжар тутиб, манга қараб: «Ман ҳадя этган ханжарни белингда маҳкам тут, Хоразмшоҳ», дея нидо этмиш...


    Хоразмшоҳ кўзларини юмиб, кўрган тушини хаёлан кўз олдига келтирар экан, жимиб қолди.


    Бу бевафо салтанатни деб неча-неча қиличлар синиб, неча-неча бегуноҳ инсонларнинг боши танидан жудо бўлмаган дейсиз? Бу ўткинчи тожу тахтни деб неча-неча обод кентларнинг кули кўкка совурилмаган дейсиз! Оналар оҳи кўкка ўрлаб, қанча-қанча гўдаклар нобуд бўлмаган? Ўн гулидан ҳали бирор гули очилмай, қанча-қанча навниҳол қизлар жувонмарг бўлмаган, дейсиз? Шу ўткинчи салтанатни деб қанча навқирон йигитлар шаҳид кетмаган, ахир?!


    Хоразмшоҳ азбаройи сиқилиб кетганидан чуқур-чуқур нафас ола бошлади.


    – Онҳазратим! – Ойчечак шаҳаншоҳга кўз тикиб, ниҳоят гап бошлади, хаёл ичига ғарқ бўлган Хоразмшоҳ унга ялт этиб қаради. – Аслида бутун Мовароуннаҳр сизнинг кафтингизда титрайдир!.. – У ҳали гапини тугатмасидан султон:


    – Бул юрт олган жароҳатларга малҳам изламоқдин кечиб, олиб борилган мислсиз курашлар эвазиға бино бўлгандир! – деди гўё ўзига-ўзи гапираётгандек.


    – Шундоқ, онҳазратим!


    – Шавкатли бузрукворим йигирма саккиз йил Мовароуннаҳр узра музаффарлик туғини баланд кўтармишдир! – Cултоннинг овози титраб чиқмоқда эди. – Мана, cалкам йигирма йил бу юртга шаҳаншоҳлик қилмоқдамен.


    – Бу борада сизнинг хизматларингиз беқиёсдир, шоҳим! Буни бутун Мовароуннаҳр эътироф этгай.


    Хоразмшоҳ руҳида кўникмаслик ва норозилик ҳисси исён кўтармоқда эди:


    – Бул ўткинчи салтанатни деб, ман онам измига қарши чиқиб, анинг бирлан рақобатга киришмакдин ор қилурмен! – Мана энди у ниҳоят ичидагисини ташқарига чиқаришга журъат этди. – Бу ўткинчи дунёни деб ўз онам билан тахт талашиб, ғолиб бўлмоқликдан номус қилурмен!


    Ойчечак унга ялт этиб қаради. Султон яна гапида давом қилди:


    – Гуноҳ ишга қўл уриб, ҳаддидан ошган Содиқхоннинг эсини киритмоқ учун хизмат вазифасиндин озод этиб эдим, онам ани сийлаб, тағин мартабага муяссар этмиш.


    – Бул хабар бизнинг ҳам дилимизни бениҳоя хуноб этмиш, султоним.


    – Онамни норизо этмаслик учун, унинг измида юриб, Тўғайхоннинг мартабасини ошириб, Самарқанд нойиби этиб тайинладим, кўрнамак ўғли эса сарбозларимга сардорлик қила бошлади. Ҳаддидан ошиб, бурни кўтарилиб кетгач, анинг эсини киритиб қўйиш эди мақсадим...


    – Бандайи ожиз барчасини тушунамен! – деди икки ўт ўртасида ёнган шаҳаншоҳ хожасига ичи ачишган Ойчечак.


    – Cан тушунарсан эҳтимол! Лекин буни кўриб турган авом не деб ўйлайди? Наҳотки, бу беадабликка чек қўя билмасам? Буни кўриб турганлар не демакда бўлсалар?


    – Буни идрок этмакка авом халқнинг ақллари ожиздур!


    – Йўқ! – тоқатсизлик ўтида ёнган Хоразмшоҳ зарда қилиб хитоб этди. – Билъакс, алар шоҳлар ҳаётининг разолатини идрок этмоқдин ожиз эмаслар! Алар иложсизликдан бош эггайлар! – Ойчечакнинг кўзлари ер чизиб, жимиб қолди. Cултон яна отасининг айтганларини эслаб, гапида давом қилди. – Раҳматли бузрукворим, қудратли Текеш мани ёнига чорлаб: «Бул салтанат – Хоразмшоҳлар салтанатидур! Деворларига тилла юритилган гумбазлар, зару зубаржатлар кишини оҳанрабо каби сеҳрлайди, анга маҳлиё бўлғон кўнгил андин воз кечмоқни ихтиёр этмас, шу сабабдин мана шу оҳанрабоға кўнгиллари суст кетғон қипчоқлардин эҳтиёт бўлғайсан, ўғлим!» дея бежиз айтмаган экан...


    Cултоннинг сўзларини диққат билан эшитиб турган малика сукутда эди.


    Бундан бир неча ой муқаддам Хуросондан қайтаётган шаҳзода Жалолиддиннинг хос навкарлари орасидаги ишончли бир навкари аллақандай бир хуфя минг динор эвазига хуфя маълумот талаб қилиб, уни сотиб олмоқчи бўлганидан воқиф этганини эслади. Шунда шаҳзодага содиқ бўлган Туғли Донгдор исмли хос навкар хуфяни ким ва нима мақсадда юборганини билиб, Жалолиддинни бундан хабардор этган эди. Сўнгида хуфя Туркон Хотун ва Ўзлоқшоҳ томонидан жўнатилгани маълум бўлганди.


    – Cултоним, – дея тавозе билан мурожаат этди Ойчечак, – агар рухсат этсалар, бир ҳодисотни сўзлаб берсам.


    – Хўш? – деди у Ойчечакка қараб, – бу не ҳодисот эмиш? – у бир нохушликни сезгандек, ўтирган жойидан хиёл қўзғалиб, Ойчечакка савол қотди.


    Ойчечак хуфя билан боғлиқ воқеани сўзлаб беришга жазм этди:


    – Шаҳзода Жалолиддин бул воқеадан хабар топгач, чунон хуноб бўлиб, қаттиқ аъзият чекмиш. Илло, Оллоҳнинг ўзига аёндур, шаҳзода иниси билан тахт талашиб, Мовароуннаҳрни залолат ичига ботирмоқни ўзига эп кўрмас.


    – Бул бармоқлар шундоқ яралмишким, бирини тишласанг, бошқаси оғрийдур!


    – Шундай, султоним! Ҳаммасини тушунмоқдамен.


    – Ман Оллоҳнинг ҳифзу ҳимоятидин умидвормен!


    Орага яна жимлик чўкди...

  


  
    27. Ўтмиш хотиралар


    Инсон бари бир хотира билан яшар экан. Агарчи, шу тотли хотира бўлмаганда... Умрининг қарийб чораги жангу жадалда ўтди. Cалтанатдан безиб, кўнгли тўлмай, баъзан эса ҳокимиятдан буткул совуган, аламзада кунларни бошидан кўп ўтказган. Бундай дилгир онларни ҳамон эсидан чиқаргани йўқ. Лекин шунга қарамай, толеидан асло нолимагай. Зеро, нолиса, тақдирига шак келтирган нобакор султон бўлиб чиқмайдими? Ҳаёт шамини ёқиб турувчи зурриёдлари кўзига қум сепган нотавон ота номини олмайдими? Юрагида ҳали ҳам умид билан ял-ял ёнаётган машъалага кул сочган нодон султон бўлиб чиқмайдими? Ахир асрлар оша ҳалқаланган шажарани давом эттиргувчи зурриёдларига наҳот энди жўяли айтар гапи бўлмаса? Йўқ, асло ундай эмасдир! Ўзи севган ва ардоқлаган муаззам ҳаёти аслида ўша фарзандлари – аржумандлари билан мазмунлидир! Улар билан осмони чарақлаган қуёш, туни эса юлдузларга тўлуғ тўлин ой эди! Худди шундай! Олисларда қолиб кетган, бироқ ҳали ҳам маёқ каби порлаб турган чироқлар уни ҳамон ўзига чорлаётганди! Ўша муаззам туйғу уни ҳали ҳам тарк этгани йўқ.


    У кун фалакда сайқал ташлаган қуёш жаннат васфини куйламоқ учун яна қайта жамолини кўрсатди... Осмон денгизида қуюлиб оққан қаймоқранг булутлар эса гўё лахта-лахта йиртилган бўз парчалари каби ҳар ён оҳиста тарқала бошлади.


    Ҳали тонг отиб улгурмасидан уйғонган жиғалтой* полапонлари қорнини тўйғизиш ғамида озуқа излаб кетган. Кўзга яққол ташланиб турувчи танаси оқ доғлар билан қопланган нар жиғалтой тинмай куймаланади. Думининг ости олов рангида товланиб кўринди. У учиб келиб, боғ поёнидаги қази дарахтига қўнди ва ғарқ пишган мевалардан чўқилай бошлади. Емиш ғамида куймаланган чоғи тумшуғи четларидаги қора «мўйлов»лари пир-пир уча бошлади. У полапонлари учун ҳам тумшуғида насиба тутган кўйи ини томон ошиқди.


    Қуш бу кўркам ва сўлим боққа баҳорнинг иккинчи ойида учиб келган, шу гўшада қўним топиб, ин қурганди.


    Устакор жиғалтойлар ўзлари асло янги ин қурмайдилар, балки совуқ ўлкаларга учиб кетган қарға-қузғунлар инидан фойдаланади. Бу гал у зағизғон уясини бир-бир ташмалаб, ўзига мўъжазгина ин қурди. Хулласи, урғочи жиғалтой жуфтлашувдан сўнг ёзнинг иккинчи ойида тухум қўйиб, уларни иссиқ вужуди-ла нақ йигирма саккиз кун босиб ётди. Мода жиғалтой кеча тухум ёриб чиққан полапонларини ҳозиргина эркаги олиб келган емак билан озиқлантирди. Лекин қоринлари тўймаган полапонлар чирқиллай бошлади. Авлодни озиқлантириш ота-она жиғалтойдан катта куч талаб этмоқда эди. Шунда қушлар индан бош кўтариб чирқираётган полапонларини қўйиб, ўзлари гулларга қўнаётган ҳашаротлар – қўнғиз, капалак ва ниначиларни овламоққа тутинди.


    Устомон она жиғалтой учиб бораётган ниначига ҳамла қилиб, уни шундоқ ҳавода тутиб олди, сўнг чирқиллаб кутаётган полапонлари томон шошилди.


    Қарийб қирқ кун давом этган тўю тантана ниҳоясига етиб, боғ чиндан тинчиб қолган, фақат жиғалтойнинг «ки-ки»лаган овози ҳамда полапонларининг чирқираши эшитилмоқда эди. Кеча отаси Текеш ва онаси Туркон Гурганжга томон кетишган. Шаҳзода Муҳаммад эса суюкли ёри Ойчечак Бегим билан ёлғиз қолди. Боғи Замон дея аталган бу боғ энди кўнгиллар васфини куйламоққа шай, ғунчалар баайни уйқудан бош кўтарган субҳидам чоғи эди. Ҳарир парда кўтарилгач, муздек, бироқ фараҳбахш субҳи содиқ ҳовури тобора босилиб, қуёш кўриниш берди...


    Қуёш Боғи Замон оша қия кўтарилиб, кечда – номозшомда хомуш тортган атиргул япроқларига қўнган биллур шудрингларни нурлантириб, гуллар розига қулоқ тутди...


    Тўп-тўп экилган гулхайри тагида ёқимтой ва ҳўппа семиз, малла тусли бароқ мушукча ёйилиб ётарди. У ўзига яқинлашиб келаётган Ойчечакка бир боқиб қўйди-да, сўнг яна кўзларини эриниб юмиб, пишиллаб ухлай бошлади.


    Ойчечак ранг-баранг гуллар экилган боғ оралаб юрар экан, чиндан бахтдан энтикмоқда эди. Атроф гўзал, гуллар баайни кўнгил розини куйлаётир, само унга яна фараҳбаш шабадалар узатди. Булутлар эса кўкда лол, гуллар тағин унинг қулоғига шивирлади. Борлиқ сеҳрланган. Бундан ортиқ бахт борми, асли?..


    Атроф шунчалар сокин, борлиқ фақат муаттар гуллар ҳидига тўлиқ. Шундай жаннатмаконда яшамоқнинг ўзи бахт эмасми, асли?


    Мана, тўп-тўп бўлиб учаётган тилла қўнғизлар қайнаб оғиб, қаймоқ рангли атиргуллар устига қўнди. Ойчечак зерикмасдан, шундоқ сўл томонида барқ уриб ўсган гултожихўрозга маҳлиё бўлиб, қўнмоқ тараддудида учаётган капалак рақсини узоқ кузатди. Агарчи улар бўлмаса, бу муаттар гуллар ҳам тароватини йўқотган бўлар эди. Лекин бу ҳеч бир зоғнинг хаёлида йўқ... Магар Яратган Ойчечакнинг кўз ўнгида гуллар илқоҳини* гўзалликка шайдо капалаклар, асаларилар ва қўнғизчалар орқали амалга оширмоқда эди.


    Раҳматли момоси гуллар шайдоси эди. Ўшанда Ойчечакка уқтирган, лекин у ўша пайтлар ғўргина қиз эди ва момосининг гапини тўла тушуниб етмаганди.


    – Гулга меҳр қўйган кимса кўнглида қаҳр ва нафрат чекиниб, унинг ўрнини шафқат ва муҳаббат эгаллагай, – сўйланди момоси. – Гуллар Яратганнинг бизга жўнатган неъматидур. Улар ҳам қувонарлар, ғамга ботарлар. Ердан униб тупроққа қайтгач, яна қайта заминни ёриб чиқмоқ учун дардларини қумга айтарлар. Баҳор келгач, тағин туфроқ ёриб чиқарлар. Қишда баҳорини соғиниб, баҳор келгач ёзга талпиниб, капалакларни ўзларига ром этарлар. Улар ҳам тирик мавжудотлар. Инсон каби кўпайгайлар.


    Орадан йиллар ўтди. Ойчечак энди улғайиб, оқ билан қорани фарқлайдиган ёшда эди. Қаҳратон қиш ҳукмини ўтказиб, изғирин кўринган кимсани чақиб олсам дейди. Момосиникига қидириб келган Ойчечак қиш кунларини баҳона қилиб, унинг даргоҳида бир ой қолиб кетганди. Қишнинг узун тунларида, милт-милт ёнган шам ёғдусида, оёқларини сандалга тоблаб, момоси унга кўп ривоятлар айтиб берган. Айни бу чоғ ўша беғубор кунларини эсига солган боғдаги ажойиб гуллар унга қараб ханда отмоқда. Ўшанда Холжон хотун гуллари мудом қийғос очилган жаннат боғлари ҳақида сўз очиб, невараси Ойчечакка айтганди:


    – Фақат яхши амалларинг сени жаннат боғларига етаклагай.


    – Жаннат қандай бўлади? – ҳайратланиб савол берганди у.


    – Жаннат – ажойиб гўша. Абу Ҳурайра разияллоҳу анҳудан ривоят қилинмиш...


    ____________


    * жиғалтой – қишлаш учун иссиқ ўлкаларга кетиб, май ойида Ўзбекистонга қайтувчи йиртқич қуш.


    


    * илқоҳ – гулларнинг чангланиши

  


  
    28. Жаннат васфи


    Набий салаллоҳу алайҳи васалламдан сўрадилар:


    – Ё Расулуллоҳ, айтинг, жаннат нимадан яратилгандир?


    Расулуллоҳ жавоб берди:


    – Жаннат шаксиз сувдан яратилгандир.


    – Жаннатнинг қандайлигини мукаммалроқ тушунтирсангиз.


    – Анинг бир ғишти олтиндан, иккинчи ғишти кумушдан қурилгандир. Ҳиди... – деди Расулуллоҳ кўкка хиёл бўй чўзиб, сўнг чуқур нафас олди. Шунда Яратган самодан унга муаттар мушк пуркади. У муаттар бўйдан тўйиб нафас олгач, яна саҳобаларга қарата деди: – Анинг ҳиди мушкдир, туфроғи заъфарон. Тошлари инжу бирлан маржондин яратилгандир. Бу гўшага кирган кимса бахтли ва саодатманд бўлур, асло умидсизликка тушмагай! Ва бул қасрда у абадий қолгай, ўлмагай! Алар ҳурлар каби яшайдур, ҳарир либослари капалаклар қанотидан тикилгай, лекин йиртилмагай, оҳори тўкилмагай. Аларнинг ёшлиги туганмас ва зинҳор завол топмагайлар.


    Шунда саҳобалар жаннат васфини тасвирлаётган Расуллулоҳга янаям яқинроқ сурилиб, унинг айтганларига яна диққатла соме бўлдилар.


    – Уч киши борки, аларнинг дуолари асло рад этилмагай, аларнинг бири одил ва адолатпарвар ҳукмдор эрур! Иккинчиси – ифтор маҳали қилинган кишининг дуоси шаксиз мустажобдир! Учинчи кимса – мазлум кимсанинг дуолари шаксиз қабул бўлур!


    – Қудратли Мавло мурувват кўрсатур! Иззатим ва жалолим ҳақи бир муддат кейинроқ бўлса-да, сенга мутлақ нажот қўлларини юборурман, – дер.


    Расулуллоҳ яна саҳобаларга айтди:


    – Жаннатда яна шундай бир дарахт борки, унинг соясида отлиқ бир киши юз йил юрса, бул соядин чиқмоқни ихтиёр этмагай! Магар истасангиз, «Ёйилган сояда»* дея марҳамат этилган оятни ўқигайсиз.


    Яна жаннатда ҳеч бир кимса кўрмаган, ҳеч бир кимса эшитмаган ва ҳеч бир кимсанинг кўнглидан кечмаган неъматлар бордир, – шунда Расулуллоҳ овозини баралла қўйиб айтди:


    – «Бас, уларнинг қилиб ўтган амалларига мукофот қилиб, улар учун беркитиб қўйилган кўзлар қувончини бирон жон билмас».


    * * *


    Момоси ўзига тикилиб қолган неварасига қараб айтди:


    – Мужоҳидларнинг айтишига кўра, «Жаннат туфроғи мушк, дарахтининг илдизлари ҳам мушкдан, шохлари олтиндан, мевалари эса инжу ва зубаржатдан бино бўлган. Аларнинг меваларини тик туриб ҳам, ўтирган ҳолда ҳам, ёнбошлаб ётиб ҳам ейиш мумкин бўлур».


    ____________


    


    * Ёйилган сояда – «Воқеа» сураси 30-оят.

  


  
    29. Бахт уммони


    Бахт уммонига чўмилган, Мовароуннаҳр султонининг тўнғич ўғли – шаҳзода Муҳаммадга қаллиқ тушган Ойчечак шодумонликдан энтикди. Боғ чиндан унга момоси Холжон хотун айтган жаннатни эслатмоқда эди. Бу боғ асли ердаги бир жаннат эдики, ундан тўйиб-тўйиб нафас олган малика гуллар ҳам тирик мавжудот эканлигини, улар ҳам қувониб, ғам чекишини, инсонлар каби насл ташвишига эш эканини англаб етди.


    Мурувватли Эгам эса ҳар бир жонзотни жуфт-жуфти билан яратгандир. Магар гулларнинг киши билмас ва англамас илқоҳи жўн кечмаслигини кузатган Ойчечак бунга иқрор бўлди.


    Яратган эса Ойчечакнинг кўз ўнгида гуллар жуфтлашувини капалаклар севгиси орқали амалга оширмоқда эди. Алалхусус, ул Қодир Эгам бу икки мавжудотни ҳали Одам ва Ҳаввони яратмасдан бурун бино этган. Улар ҳам ҳис этиб, севгайлар, севилгайлар.


    Гул тепасида парвона бўлаётган капалак майин ва ҳарир қанотини оҳиста қоқиб, рақс туша бошлади. Гуллар эса қуёш нуридан янаям жилоланиб, хушбўй ҳид таратмоқ ишқига тушди.


    Ойчечак туйқус оёқ товушларини эшитди ва орқасига қайрилиб қаради, шунда унинг кўзи ўзи томон яқинлашаётган шамшодқомат Муҳаммадга тушди.


    – Билмамки сан қаён кетдинг, мани бунда савдойи этдинг, – деди Муҳаммад Ойчечакка тикилиб.


    Ойчечак унга табассум ҳадя этди.


    Хоразмшоҳ қаллиғининг оппоқ ва майин қўлларидан тутди, сўнг ўзига тортиб, нозик белидан қучди. У бармоқлари учида ўйноқлаган ёрининг зулфи зар кокилларини силади, сўнг ҳидлади, ва алалоқибат муаттар мушк анқиб турган ёноқларига лаб ботирди...


    – Ҳовуз бўйиға ўтгаймиз, – пичирлади у Ойчечакнинг қулоғига.


    Муҳаммад Ойчечакни гулзор оралаб кенг ва узун йўлакка бошлади. Оқ мармар ётқизилган йўлак Ойчечакка поёни йўқ узун бўлиб кўринди. Бу йўлак уларни боғнинг охирида жойлашган ҳовуз бўйига бошлаб борди.


    Улар ҳовуз бўйидаги сўрига ўтиришди. Қават-қават кўрпачалар солиниб, сўрига суянмоқ учун болишлар тираб қўйилган эди.


    Тонгги нурларини соча бошлаган қуёш кўзларни жимир-жимир қамаштириб, борлиқни ўз забтига ола бошлади. Лекин боғ ниҳоятда баҳаво ва сўлим эди.


    Ҳашамдор ёғоч сўри ёнида қад кўтарган қази дарахтининг мевалари пишиб етилганди. Бу каби дарахтга илк бор дуч келган Ойчечак таажжуб билан деди:


    – Ман бундайин оғоч борлигини энди кўриб турибман.


    – Бу шажира* Мовароуннаҳрнинг фақат Боғи Замон ва Боғи Кўҳистон каби боғларинда ўсадур.


    – Хўб ажойиб экан, – деди келинчак ҳали ҳам таажжубини яшира олмай.


    Дарахтнинг барглари қалин ва тўқ яшил рангда, мевалари узун-узун, худди қази каби шохларида осилиб турарди.


    Ўшанда Текеш Ҳиндистон сафаридан қайтганди... Шоҳона аравадан пастга тушмоқ учун тараддудланган Султон туйқус оқсоқланиб қолди. У арава қаршисида тавозеда турган аъёнлари кўмагида бир амаллаб пастга тушди, лекин қадам босмоққа унда мажол йўқ эди.


    Шунда қази мевасидан тайёрланган малҳам жонига оро кирган. Тузалгач, бу ажойиб дарахтни Шомдан келтириб, ўз боғига эктирганди.


    – Анинг мевалари ейилмайдур, малҳам дори сифатинда ишлатилур.


    – Иби, шундоқму?


    – Ҳа, шундоқ. Падаримиз ани Шомдин келтирганлар.


    – Шомдин?


    – Ҳа, Шомдин.


    – Ажабо! Шомда ўсган оғоч мана бугун бизнинг боғимизни безамоқда... – Ойчечак дарахтга маҳлиё тикилиб қолди, кейин туйқус ёдига бир нима тушган каби Хоразмшоҳга юзланди. – Шом ғоят ажойиб мамлакатдур, лекин мудом нотинч, жангу жадаллар халқининг силласини қуритган, деб эшитганмен.


    – Шундоқ, – деди шаҳзода бир оз ўйланиб, – Саодат асридин сўнг бутун мусулмон оламинда, айниқса Араб ўлкаларинда кўп ноҳақликлар ўтган. Лекин шу билан бирга, у ерларда Қуръон тафсири, фалсафа, фикҳ илми ривожланиб, турли мазҳаблар пайдо бўлмишдур.


    – Рост айтдингиз, шаҳзодам! Саодат асридин сўнг мусулмонлар орасинда турли бўлинишлар содир этилиб, ушбу алар ўртасинда мислсиз фитналарни қўзғамиш.


    Муҳаммад Ойчечак Бегимнинг зукко ва билимдонлигини кўп эшитган эди.


    – Шундоқдур, – Муҳаммад қаллиғининг гапини маъқуллади. – Халифа Усмон разияллоҳу анҳу даври бизга шундай шаҳодат қолдирмишким, Набий салаллоҳу алайҳи васалламнинг издошлари – саҳобаларини ларзага солган нарса ҳам сан айтган фитнадур! Айни ўша замонда ўзаро фитна ва келишмовчиликлар авж олгандур. Айниқса, Ҳазрати Али халифалигинда мусулмонлар орасиндаги бу ихтилоф тағин чуқурлашиб, саҳобалар орасинда Сафин* урушининг бошланишига сабаб бўлгандир.


    – Ҳазрати Муовия халифалигиндин бошлаб мусулмонлар шўъросида халифалик сайланиш бекор қилиниб, мусулмонларни бошқариш отадан фарзандга мерос сифатида ўтди, – деди Ойчечак катта-катта кўзларини шаҳзодага қадаб.


    – Офарин! Ман сани Ислом олами ва кечмишини бу қадар билурсан, деб ўйламаган эдим. Саодат асрида ва халифаи Рошидун замонларида салтанату ҳокимият Ҳақ динга шаксиз бўйсуниб, анга хизмат қилгандур. Сўнг сан айтган мусулмонларни бошқариш Ҳазрати Муовиядан сўнг фарзандига мерос ўтгач, халифалик буткул тугатилди. Шундан буён инсонлар саодат асриндаги Халифа Умар даврини ва у тутган адолат йўлини орзу қилиб ўтгайлар.


    – Шундоқку-я, лекин Ҳазрати Умар раъиятни қаттиққўллик билан бошқарганлар...


    – Ҳа, у қаттиққўл бўлган, аммо юртни адолат билан бошқарган. Ҳукм чиқарганда икки томоннинг обрў ва мартабасини ҳисобга олмай, Оллоҳнинг буйруғи, Ислом шариати, Расулуллоҳнинг суннатига амал қилгандур.


    Муҳаммад бир оз тўхтаб, қаллиғига яна деди:


    – У ҳокимиятни Оллоҳнинг буйруғи асосида бошқарган, давлатни бир неча музофотларга бўлиб, аларга одил ҳоким тайин этганлар. Халифанинг ўзи Мадинада, Маккада эса Нофиъ ибн Абдулхорис Ҳузоий, Тоифда Суфён ибн Абдуллоҳ, Басрада Абу Мусо ал-Ашъарий, Дамашқда Муовия ибн Сўфён, Мисрда Амр ибн Ос волий этиб тайинланган эди.


    Муҳаммад Ҳазрати Умар ҳаёти ва давлат бошқарув усулини шу қадар яхши билар эдики, баногоҳ у ҳақда гап очилиб қолгудек бўлса, ҳеч кимга сўз бермас эди. У ҳамиша Ҳазрат Умарни хаёлий ҳукмдор сифатида тасаввур қилган ва отаси Текеш билан ҳам шу мавзуда кўп суқротона суҳбатлар қурган эди.


    * * *


    Ўшанда Мовароуннаҳрга баҳор оёқлаган кезлар эди. Хоразмшоҳ Алоуддин Текеш Хуросонда бир ой қолиб кетган, давлатни бошқармоқ учун янги нойиб тайинлагач, ўзи яна Мовароуннаҳрга қайтганди. Бироқ пича вақт ўтгач, Хуросон шайхулисломи қозикалондан арз қилиб, султон ҳузурига келади. Ўшанда отаси ёнида турган шаҳзода Муҳаммад вазиятни диққат билан кузатади. Отаси эса шайхулисломнинг арзини эшитиб бўлгач, зудлик билан Хуросонга одам жўнатади. Хуросон қозикалони вазифадан четлаштирилади, лекин ҳеч қанча вақт ўтмай, собиқ қози Самарқанд қозикалонига ёрдамчи сифатида ишга тайин этилади. Буни эшитган Муҳаммад отасига ҳадди сиғиб айтган эди:


    – Сиз Хуросон қозикалонини ишдан четлатиб, тағин бошқа вилоятга жўнатиб, ани янги мартаба билан сийладингиз.


    – Хўш? – дея шунда ўғлига савол қотганди Алоуддин Текеш Хоразмшоҳ. – Маним ўрнимда сан қандайин йўл тутган бўлардинг?


    – Ман ибн Хаттоб Ҳазрати Умар тутган йўлни танлаган бўлур эрдим.


    – Бундай вазиятда ул зоти азиз қандай йўл тутган экан?


    – Умар ибн Хаттоб бир қўлида дарра, иккинчи қўлида адолат шамширини маҳкам тутиб юртни идора этганлар. Бирор зотга ноўрин зулм етказмаган, лекин гуноҳ иш ва адолатсизлик қилган кимсалар халифанинг адолат таёғидан қочиб қутула олмаганлар.


    – Балли, шаҳзода! – уни олқишлаганди султон.


    Шаҳзода эса яна султон отасига юзланганди:


    – У амалдорлар пора олмасин учун, уларни бирор музофотга юборишдан илгари барча мол-мулкини ҳисобга олдириб қўярди. Орадан хийла вақт ўтгач, сафардан қайтган амалдор мулкини яна тафтиш қилдирар эди. Агар моли зиёд чиқса, уни байтулмолга қўшишга фармон берар эди. Кунларнинг бирида Умма ибн Абу Сўфиён Мадинага қайтиб келганида уни тафтиш этишади.


    – Мен буни савдогарлик қилиб, ҳалол йўл билан кўпайтирганман, – дейди Абу Сўфиён.


    Шунда Ҳазрати Умар яна адолат калитини ишга солади.


    – Ҳақни таниб, адолат билан бошқарув қандай бўлмоғини англаб етганингдан ғоят шодман, ўғлим, ота ўғил асли шундай бўлмоғи даркор, – деганди султон Текеш шаҳзодага. – Ман ани Самарқанд қозикалонига ёрдамчиликдан шу бугуноқ четлатганим бўлсин, бул воқеа токи барчанинг кўзини очсун.


    – Магар изн берсангиз, ман сизга бир воқеани сўзлаб бергум.


    – Қани сўзла, шаҳзода.


    – Ҳазрати Умар даврида бўлиб ўтгандир бул воқеа... Холид ибн Валид шайтон макрига учиб, Ашъас ибн Қайсни ўзига оғдирмоқ пайига тушиб қолганди. Шунда у Ашъас ибн Қайсни мукофот билан сийлайди. Лекин бу мукофот ҳар иккисига ҳам қимматга тушади. Бундан воқиф бўлган Ҳазрати Умар қаттиқ ғазабланади.


    Лекин адолат билан ҳал этиб, Холид ибн Валидни вазифасидан четлатади, ножўя берилган мукофот эса давлат хазинасига мусодара этилади. Ҳатто Усмон ибн Аффол даврида хазина мулкини ўз манфаати йўлида ишлатган, баъзи амалдорларни ўзига оғдирмоқ учун ҳокимият мулкини мукофот қилиб беришга одатланган Муовия каби каслар ҳам адолатпарвар Умар замонида бундай ярамас ишларга қўл урмоққа ботина билмаганлар.


    Мана ҳозир йиллар муқаддам отаси билан ўрталарида кечган суҳбатни эсга олган Муҳаммад жимиб қолди, кейин Ойчечакка юзланиб айтди:


    – Ҳазрати Умар давлатни шундай адолат билан бошқарганлар!


    * * *


    Тобора тепага кўтарилаётган қуёш борлиқни забтига олмоқ тараддудига тушган, Боғи Замоннинг бир бурчида, бу яшил гўшага кўрк бағишлаб турган қази дарахти узра муаллақ қотган булутлар эса бу икки қалб суҳбатига соме эди гўё. Айни чоғ шаҳзода бир кун Мовароуннаҳрни худди Ҳазрати Умар каби адолат билан бошқармоқни дилига тугиб қўйди ва ёнидаги ёш қаллиғи билан умрбод шу боғда қолмоқни орзулагани ҳам рост эди.


    Кейин-чи? Кейин шоҳона ҳаёт оқими уни ўз домига тортқилади ва у шу кўйи бу оқим измида қолиб кетди...


    ____________


    * шажира – арабча сўз, туркийларга оғоч ёки дарахт дейишади


    


    * Сафин – гуруҳ-гуруҳ, тоифага бўлиниш маъносида

  


  
    30. Ёниқ хабар кўринмоқда ёки Жалолиддин Мангуберди



    Саройга қўли енгил доялар зудлик билан етиб келишди. Улар бўлажак шаҳзода туғилишини интиқлик билан кутаётган Муҳаммадга Ойчечакнинг аҳволи тўғрисида дам-бадам хабар етказиб туришди...


    Чор тараф чироқлар ёғдусида ёришиб кетган. Дард пишиб келмоқда эди… Қаърини бир оташ ўртаётгандек, бу ўртов секин-аста оғриққа айланиб, Ойчечакнинг бутун вужудига ёйилди. Бошидан тўпиғига қадар сим-сим силқиган бу оғриқ аслида оғриқ эмас, оташзабаржон бир титроқ эди. Ва шунда у ҳар бир қобирғаси гўё қаъридаги бир жонталаш жонга йўл очиб бермоқ учун дам-бадам, кўз илғамас, киши билмас силжиётганини ҳис этиб турди. Ё, Мавло, Қудратингдан! Икки малоик уни ақл бовар этмас юксакларга олиб чиқди.


    – Алҳамдулиллоҳ! Ўзингга шукр! – Ойчечакнинг тилидан шукрона самога учди. – Алҳамдулиллоҳ! Худога шукр!


    Оллоҳнинг сабоҳда шай турган малойиклари Ойчечакни икки қўлидан муаллақ кўтариб турдилар, осмон равоқларида парда кўтарилиб, момоси Холжон хотин тиниқ кўринди.


    – Катта эна, эна дейман! – деди Ойчечак беихтиёр, – ичимдан бир нима тушгандек бўлаётир.


    – Ичингдан бир ёниқ хабар кўринаётир!


    Парда буткул кўтарилиб, энаси қўлидаги пиёладан неварасининг юзига сув сепди.


    – Катта эна! – деб яна чақирди Ойчечак Бегим.


    – Ман шу ердаман, қўналғангга қўнғайсан! – У иккинчи бор неварасининг юзига сув сачратди.


    Малоиклар уни пастга олиб тушишди.


    – Алҳамдулиллоҳ! Худога шукр! – деди у.


    Тўлғоқ ичи оний уйқу уни, у-да уйқуни тарк этди. Қорнини бир юк босиб турарди.


    – Алҳамдулиллоҳ! Худога шукр! – такрорлади у яна.


    Қаъридан сўнгги бор шиддатли тўлғоқ келди ва Ойчечак Бегимнинг оёқлари керилди. Тўлғоқ дард бўлиб, ҳар ёнига тарқалиб уни титратди. Қорнидаги жонталаш жимитдек жон икки тош орасини ёриб, шиддат билан пастга оғиб тушди, унинг илк йиғиси гўё бутун Мовароуннаҳрни остин-устин қилиб юборди…


    Тўлғоқ вужудини тарк этгач, cуяклари сирқираб кетди.


    Бу тонг шаксиз гўзал эди: осмон равоқлари сутга чайилиб, оқариб борди. Лаҳзалар дақиқаларга соме, субҳи содиқ эса ҳар ёнга қанот ёзиб, ҳарир пардаларини йиғиб чиқди. Тонг чекиниб, қуёш зар кокилли сепини ёйди.


    Дояларнинг ақли шошди. Каттароғи чақалоқнинг киндигини кесди. Томчи қон ерга томди. Митти шаҳзода туғилган эди.


    – Киндиги-да кесилди, – деди доя шеригига.


    – Ҳа, уртига*, сўнг болдирига* уриб қўй! Тили равон чиқиб, оёқлари тақа урилган торғил оттай торсиллаб юрсин!


    – Шундоқ қилгайман.


    – Ие-е, ётишина қаранглар. Қурчаққа ўхшийди, тўғрима?


    – Бул тўрамми кўзларини қаранглар. – Уларнинг ҳар иккиси кўзлари катта-катта, сутга чайилгандек оппоқ чақалоққа қараб, завқланиб кулишди.


    – Энди бундийин гапларга тушинмийдир бул шаҳзодам. Оғзингга келган гаппи босавермай, йўргакини тузувлаб ўра.


    Доялар бири қўйиб, бири олиб, митти жарчини алқамоқда эди.


    – Тонг ҳам отти! – деди тетикроғи Ойчечакка таъзим бажо этиб, – ўғилли бўлдингиз, сулув маликам! Сизга чақин чақмоқ муборак бўлғай!


    – Қуллуқ! – пичирлади Ойчечак унга қараб. Унинг кўзи уйқуга қониб уйғонган кишиники каби порлаб турар, юзи яна-да тиниқлашиб, ундан нур таралаётган эди.


    – Ие, туққон хотина ўхшамийди, эмасам, биринчи тимса*, – пичирлади доя шеригига.


    – Ман-да шуни айтмоқчи эдим.


    Доя хотин оппоқ йўргакка ўралган муждани кўтариб, ташқари чиқди. Чиндан бу гал тонг ҳам бошқача эди. Атрофни чақалоқ йиғиси тутиб кетди…


    Айни субҳи содиқ маҳали Хоразмшоҳлар саройига мужда ёйилди: «Суюнчи, Мангуберди!«


    – Қулоғига азон айттириб, исмини Жалолиддин Мангуберди қўйжақман! – деди Текеш ўғли Муҳаммадга қараб. – Шаҳзодаи шаҳриёр Жалолиддин Мангуберди – ҳусни муборак бўлғай!


    – Қуллуқ ота, Сизга-да муборак бўлғай!


    Текеш неварасини қўлида тутиб:


    – Саройға қадаминг қутлуғ келғай! – деди митти-жимитдек жоннинг пешонасидан ўпиб. – Ёмон кўздан ўзи асрасун!


    – Қуллуқ! – Муҳаммад илк бор зурриёдини қўлида тутар экан, ҳаяжондан титраб кетди. – Оёқлари собитқадам, кўзлари равшан, аҳли солиҳ инсон бўлғайсан! – дея ният қилди у.


    Унинг юзидан нур ёғилди. Билагига куч, белига қувват қўшилган эди.


    * * *


    Орадан қанча сувлар ўтди-я... Йиллар асли бевафо экан!


    Хоразмшоҳнинг кўз олдига яна отаси Текеш келди. Қиш тугаб, қуёш эриниб жамолини кўрсата бошлаган илиқ кунлар эди. Ҳозир ҳам худди кечагидек эсида...


    ____________


    * уртига – чаккасига дейилмоқда


    * болдирига – тиззадан тўпиўигача


    


    * биринчи тимса – биринчи фарзандини туққан аёл шундай аталади.

  


  
    31. Шаҳзодаи шаҳриёр


    Ўшанда Муҳаммад ўғли Жалолиддин билан отасининг ҳузурига борган эди. Ўша кезлар онҳазратларининг сочига энди яккам-дуккам оқ оралай бошлаган, ўғли Муҳаммад эса айни кучга тўлган навқирон ёшда эди. Муҳаммад вужудидаги шиддат ва шижоатни илғаган Текеш унинг бошқа иниларидан ажралиб туришини болалигидаёқ сезганди. Шу сабабдир унга бўлакча меҳр ва муҳаббат туйиб, Муҳаммаднинг Мовароуннаҳр валиаҳди бўла олишини аввал бошданоқ қалбан эътироф этган эди. Зеро, ота-оналар фарзандларнинг неларга қодирлигини англай оладиган зотлардир.


    Текеш невараси Жалолиддинни хос навкари тизгинини ушлаб турган от устига ўтқизди. У неварасининг бурни атрофидаги холига ишора қилиб:


    – Жалолиддин, сан бизим изимиздан бориб, Мовароуннаҳр узра музаффарият туғини мудом ўрнатмишсан! – деди.


    Жалолиддин қуллуқ қилган кўйи бобосига миннатдор бош эгди.


    Отга ўрнашиб ўтирган Жалолиддиннинг кўзлари бознаб турган чўғдек ёниб турар, бу унинг жўшқинлигидан далолат эди. Буни илғаган Текеш бениҳоя ғурурланиб, от етаклаган навкарига қараб:


    – Ҳушёр бўлғайсан! – дея буюрди. – Бу тулпорни шаҳзода Жалолиддинга инъом этгум.


    Текеш неварасининг қулоғига эниб, шивирлади. Жалолиддин эса тағин яйраб кулди ва бобосига «ҳа» ишорасини қилди.


    Хоразмшоҳ Текеш эгарга ўрнашиб ўтирди-да, неварасини қучоғида маҳкам тутиб, бир қўли билан тизгинни ушлаганча от чоптириб кетди.


    Бир доира ясаб қайтиб келган Текеш Жалолиддинни отдан туширгач, қорабайирнинг офтобда товланаётган ёлларини силаб қўйди. От худди унинг гапига қулоқ тутиб тургандек, кўзларини юмиб-очди. Бу Текешнинг энг севимли тулпорларидан бири эди.


    Текеш отларга алоҳида меҳр билан қарар, бир қарашдаёқ уларнинг зотини айта оларди. Ўшанда Жалолиддинни отлар сақланадиган бўлмаларга бошлаб борганди, Муҳаммад эса ўтовда қолган Ойчечак Бегимнинг ёнига қайтди...


    Бобоси неварасига қараб:


    – Бу жийрон, – деди. – Мана буниси оқалтака, буниси араби, буниси бўз. Чақир, кўк, оқёл, марқа. – Бир оз юриб тағин бошқа бўлмаларга ўтишди. У шаҳодат бармоғи билан шундоқ ёнларида туёқларини ерга тарсиллатиб турган отларни нуқиб кўрсатиб, худди набираси уларни бир умрга эслаб қолишини истагандек:


    – Мана бу торғил, қорабайирни бошқаларига қўшиб, натижада саман, оқбулоқ, тўриқ деган бошқа янги зотлар бинога келган, – дея уқтирди.


    Ниҳоят овлоқда сақланаётган отхонага ўтишди. Бу ерда Текеш суйган отлар сақланар эди. Қора тусли урғочи байтал энди туғилган, ҳали шўри кетиб улгурмаган қулуни юнгини ялашдан тўхтаб, Султон ва шаҳзодага қараб қўйди-да, яна боласини ялашда давом қилди. Отхонанинг нариги адоғида сомон чайнамоқ билан овора айғир қизиқсиниб, улар томонга юрди.


    – Янги туғилган отнинг боласи қулун дейилади, – деди бобоси яна Жалолиддинга, – бир ёшга етгач тойчоқ, икки ёшга етганда эса той, уч ёшлисини дўнан атаймиз. Отлар тўрт ёшида айни балоғатга етишади – эркагини айғир, урғочиси байтал, деб атаймиз. Буни эсингда тутмоғинг даркор, митти Хоразмшоҳ!


    Мана, энди орадан йиллар ўтгач, Жалолиддин бобоси ҳадя этган тўриқни миниб, шавкатли Хоразмшоҳ – ҳукмдор бобосининг ҳузурига яна келди. Энди Жалолиддин ҳам улғайган, ўша пайт янги туғилган қулун эса энди айғирга айланган эди. Отнинг кўзлари тўсдай қора, худди оҳуники каби ҳайратли, юнглари эса бахмалдек силлиқ. Тўриқ туёқларини ерга тарсиллатиб уриб, сўнг кўкка сапчиб кишнади. От тағин бошини чандон кўтариб кишнади. Агар шаҳзода чапдастлик қилмаганида, ерга қулаб тушиши ҳеч гап эмас эди. У тизгинни маҳкам ушлаб, эгарга янаям жипсроқ ўрнашиб ўтирди. Жалолиддин дастлабига англамади, шунча йиллардан буён ўзининг қарийб дўстига айланган тўриқ, ҳеч кўрсатмаган қайсар қилиғини нега айнан шу пайтда намоён қила бошлаганини у дастлаб англамади. Аммо, ёш зеҳни билан сал ўтмай тушундики, тўриқ бир вақтлар ўзи туғилган маконга келган ва шу боис ўзининг ташрифидан бошқа биродарларини шу тариқа огоҳ этмоқда эди гўё.


    Текеш эса неварасини яна синаш мақсадида хос навкарига ишорат этди. Навкар ўртага улоқ ташлади. Улоқ аввалига саросимада бир лаҳза қотиб қолди, сўнг ўзини ўнглаб, ура қочди.


    Жалолиддин гўё тўриқ устида шамолларда сузиб кетаётир эди. У от чоптириб, улоқ кетидан қувди. Жон ҳолатда югураётган улоқ ниҳоят кенг сайҳонликка етди. От улоққа етай деганда кишнади, улоқ саросимада бир оз тўхтаб, яна қочди. Жалолиддин отига қамчи босди. Яхши от қамчининг зарбидан нима қилмоқ кераклигини тушуниб, яна елдек учди. Мана улоққа етай деб қолди. Жалолиддин пастга эниб, чапдастлик билан улоқни орқа оёғидан тутди. Жалолиддин жон ғамида типирчилаётган улоқни янаям маҳкамроқ тутиб, эгарга жойлади-да, яна ортга елиб кетди. Типирчилай-типирчилай, тақдирига тан бериб, тинчиб қолган улоқни маррага етиб келгач, навкарга узатди.


    – Бале шаҳзода, яхши чавандоз шундай чапдаст бўлади! – уни олқишлади Текеш.


    Ялангликда доира шаклида ёғочлардан нишонлар ҳозирланган. Бу ингичка ёғочларни мўлжалга олмоқ мушкул эканлигини кўрган Жалолиддин доирани от чоптириб айланиб чиққач, устунларни мўлжалга олиб, бирин-кетин камондан ўқ ота бошлади.


    Ўқларнинг бари нақ мўлжалга бориб тегди ва Жалолиддин бу гал ҳам бобосининг олқишига сазовор бўлди.


    Шунда Хоразмшоҳ Текеш ўтов ташқарисида ўзларини узоқдан кузатиб турган ўғли Муҳаммад ва келини Ойчечак ёнига бориб, қуллуқда таъзим бажо айлаб турган иккисига қарата айтган эди:


    – Шаҳзода баҳодир, мард-жўмард йигит бўлиб етишгай. Илло бизим туғимизни юксакларга кўтариб, даврон сургай!


    Ойчечак сўзсиз, қуллуқ қилган кўйи бош эгди.


    Муҳаммад отасига миннатдор оҳангда «Иншааллоҳ!», деди.


    * * *


    Падари вафотидан кейин тахтга ўтирган Муҳаммад Алоуддин ўзи орзулаган ва Ҳазрати Умар тутган адолатни ўрнатмоққа ҳаракат қилгани ҳам рост эди. Йиллар ўтди. Фақат кўнгли бўм-бўшлигича қолиб кетди. Доим нимадир етишмаётгандек, нимадандир кўнгли тўлмай салтанатни бошқарди. Маишатга берилган онлари ҳам, кибру ҳавога тўлиб, кўзига ҳеч нарса кўринмаган кунлари ҳам кўп бўлди. Ва оқибат Мовароуннаҳр валиаҳдини тайинлаш фурсати етганда эса унинг тик қадди дол бўлди. У мана шундан чўчиб юрар эди. Шўр пешонасига яна нелар ёзилмиш эди?


    Онаси Туркон султон ўғлининг йўлига яна ўз истагини кўндаланг ташлади. Ва Хоразмшоҳ Жалолиддин ўрнига Ўзлоқшоҳни валиаҳд этиб тайинлашга мажбур бўлди. Хоразмшоҳ валиаҳдликка ёлғиз Жалолиддин муносиб эканлигини қалбан эътироф этиб, мангу сукутда қолди. Бу сукут – пушаймонлик сукути эди.


    Шаҳобиддин Насавий таърифича, Жалолиддин ота-боболари каби қорачадан келган, ўрта бўйли, турк лафзли олижаноб инсон эди. Қуюқ ва қалин қошлари ортидан теран боқиб турувчи кўзлари мудом кишига синчков ва жиддий назар ташларди. Йигит вужудида доим шиддат ва шижоат жўш урар, бу унинг қатъиятли феъл соҳиби эканидан далолат эди.


    Ўшанда айни балоғат ёшида эди. Шаҳзода ўн етти ёшга тўлганида Хоразмшоҳ уни Ғазна, Бомиён, Ғўр, Буст, Такинобод, Заминдовар, токи Ҳиндистон қадар бўлган ҳудудларга ҳоким этиб тайинлади. Шу кунларда эса Жалолиддин Ҳиндистондан қайтганди. Султон ўғлини саройга бошлади.


    – Хўш! – деган эди султон ўғлига. – Сафаринг қандай ўтди?


    – Кўнгилдагидек. – У бир оз ўйланиб қолди. – Фақат, бир воқеа дилимни бениҳоя хира қилмиш!


    – Сўзла. Бул қандоқ воқеаким, санинг дилинг хира бўлмиш?


    – Заминдоварда кўрганларим маним дилимни хира қилмиш. Исломни қабул қилган заминдоварликлар носаролардан бўлган бир қабилага жабр-ситам ўтказмишлар. Аларни зўрлаб, Ҳақ динга киритмак истагида мол-мулкларини талаб, ўзларини сазойи этмишлар... Маним ҳузуримга насроний заифалар йиғлаб кирмишлар. Алар биродарларимиздан кўрган ситамларини манга ёниб сўзладилар.


    – Хўш, сан бу масалани қандоқ ечдинг?


    – Ман Ҳақ динга мажбурлаб киритмак ҳам золимлик эканлигини уқдириб, кўрсатган ситамлари учун товон тўлашларини амр этдим. Ва Салоҳиддин Айюбий тутган йўлни тутдим. Асир олинганларни ўз оилаларига қайтардим. Қариндош-уруғлари қирғинда қазо қилганларга товон пули тўлаб жўнатишга буйруқ бердим.


    – Бале шаҳзода, ота ўғил шундай бўлмоғи керак! Сан Салоҳиддин Айюбий тутган йўлдан борсанг, асло адашмайсан! Зеро, у кўрсатган жасорат ва ҳиммат то маҳшар қадар унутилмагай.


    – Ул зот аҳли солиҳ зотлардан эди. Салоҳиддин Айюбий Байтул Муқаддасни фатҳ этган чоғ Қуддусда юз мингдан зиёд ғайридинлар яшарди, Салоҳиддин аларнинг жонлари ва молларига омонлик тилаб, шаҳарни беталафот тарк этишларига изн берди. Оғаси эса икки минг фақирга ўз ёнидан фидя* тўлади. Ҳатто шаҳарни тарк этаётганида фаранги роҳибга ўзи билан бирга ибодатхоналар бойликларини олиб чиқишига ҳам рухсат этилди.


    – Бул бойликларни биз қўлга киритдик, – дейишди унга аъёнлари.


    Шунда Салоҳиддин Айюбий:


    – Мен бировнинг ҳақига хиёнат қилмагайман! – дея жавоб қайтарганди.


    Ҳолбуки Айюбий салибчилар билан омонсиз уруш ҳолатида эди.


    Асир олинганлар Салоҳиддин Айюбий қаршисида тиз чўкишди. Даҳшат ва ваҳшат қўпган аёллар йиғлашга тушганди. Уларни кузатиб турган султоннинг юраги дарз кетди. Асир олинганларни тинчлантириб айтдики:


    – Боринг, асирлар ичиндан кимингиздир ўғлингизни, кимингиздир эрингизни, яна кимингиздир оға-инингизни топиб, жўнагайсизлар. Яқинлари вафот этганларга эса товон тўлаб жўнатурмиз, – дея амр этди.


    Асир олиниб, сўнг озод этилган аёллар қаерга борсалар, адолатгўй Салоҳиддин ҳақига шукроналик изҳор этиб, уни алқашар эди.


    Жалолиддин отасига таъзим қилиб, гапидан тўхтади.


    Султон Муҳаммад эса адолатсизликка чидай олмайдиган ўғлига унсиз тикилиб қолди. Атроф жим-жит, Хоразмшоҳлар дорулсалтанаси эса Салоҳиддин Айюбий иншо этган ҳаёт каби сокин ва осойишта, гўё бунда Набий салаллоҳу алайҳи васаллам Илоҳий Каломни ёниб куйламоқда эди...


    * * *


    Туни баайни зулмат бўлиб ботган, тонгги кулфат бўлиб отган ушбу чоғ ўтган кунларини эсига олган Хоразмшоҳнинг аҳволи-руҳиясини бир қоронғулик босиб келмоқда эди. Ҳозиргина саройни тарк этган Ойчечак Бегимнинг кетидан у яна хомуш қараб қолди.


    Хоразмшоҳ Муҳаммад Алоуддин карахт ҳолда эди. Ойчечак кетгач, жонини сиқиб келган бир ғашлик уни баттарроқ исканжага олди. Бўғзига талвасали алланарса қадалди ва султон хонанишин дамлардан безиб, оғир уҳ тортди. Далли хаёли эса ҳали ҳамон хотиралар ичида сарсон кезинар эди.


    ____________


    


    * фидя – «эваз тўлаш», товон тўлашдир

  


  
    32. Меҳр – дарё тўхтатар…


    Бир ниманинг устунлигини бошқа биридан чандон зиёд қилди. Cузилиб, сўнг уюлиб кўчган булутлар Даштни огоҳ этмоқда эди.


    Найсонлар майда-майдалаб ёғди: аввалига қиқирлатиб-яйратиб бир мафтункор жала, кейин йиғлатиб-қақшатиб асов ва ғазабнок ёмғирини жўнатиб, cелларини эсноғидан тобора оғдирди.


    Дарадан оққан шалолалар ирмоқлару жилғаларга қўшилгач, бундан огоҳ этмоқ учун анҳор ва сойга қараб шошилди. Дарё эса уммонга қўшилмоқ учун ўзини катта тўлқинга шу йўсинда тайёр этмоқда эди. Армонсиз ёққан жала қамчилаган Дашт ҳолсизланиб қолган эди. Унга ажиб сукунат чўккан. Дашт ҳавосидан тўйиб, симириб нафас олган шаҳзода Жалолиддин от чоптириб, Сайҳун қирғоғига етиб тўхтади. Унинг бир қанотида Хўжанд ҳокими Темур Малик, иккинчи қанотида эса Бинокат амири Элатхумалик.


    Ҳатто Илокда, тоғнинг энг чўққисига чиққан кезларида ҳам шаҳзода ўзини от чоптирганчалик бу қадар бахтиёр ва озод ҳис этмаганди. Бу отни бир пайтлар шаҳзодага бобоси Текеш ҳадя этган. Бу ўша – тўриқдан тарқалган от эди. Отнинг оппоқ ёллари ва бахмалдек майин юнги офтобда ярқираб турарди. Шамоллар эса унинг узун думини силаб, суюб тарамоқда эди.


    Улар от чоптириб дарё қирғоғига етишди. Эсноғидан шувиллаб оққан асов, бироқ мафтункор Сайҳун каби шаҳзода ҳам уммонга қўшилмоқ учун катта бир тўлқинга ўзини тайёрлаб келмоқда эди. Шунда у отаси Муҳаммад Хоразмшоҳ каби қалбида туганмас бир манба ўт олганини ҳис этди. Бу унинг қайтмаслигидан далолат эди. Кўрдики, урён, туғён тўлқинлар Сайҳун қирғоқларига урилмоқ учун яна қайта мавжланаётир. Қадим афсона унинг ёдига тушди. Ҳар гал шундай – тўлқинлар мавжига қараса, бобоси шавкатли Текеш ҳадя этган тўриқни олиб қайтаётган болалигидаги ўша кун ёдига тушади, йўлда, хос навкарлари қуршовида, аравада онаси Ойчечак Бегим айтган афсона хаёлидан ўтади, юраги уммон каби тўлқинланади…


    «Жамики илмларнинг уруғи инсон ботинида яширингандир. Магар уни парвариш этсанг, ул уруғдин умидвор кўчатлар бўй кўрсатғай! Ақлу зако, шижоат ва меҳнат йўлингдаги тилсимни очувчи калитдир», – деган ўй кечди шаҳзода хаёлидан.


    * * *


    Йилт этган бир шуъла кўринмас эди. Кунни Тун қора чиммати билан ўраган. Аросат аросида кезинган далли хаёли кўнгилнинг балосида қўним топди.


    Тангрим битган шу Даштда тонг отгач, муштипар она азобда тўлғониб, яна дардга кўмилиб уйғонди. Ўғли томон борай деса сувлар тошқин, бора олмас. Домига ғарқ қилиб, ҳалок этмоғи тайин. Ҳоли танг онаизор ҳар бир томчиси сир бўлиб кўринган Дарёга кўзёшларини қуйиб йиғлади. Шунда унинг кўнгил сирларидан воқиф бўлган Дарё тўлқинларини ёзиб, унга қўшилиб йиғлаб оқди. Она меҳри дарёни тўхтатди. Алҳол Дарё ўғлининг ҳузурига олиб борувчи кўҳистонли сўқмоғини кўрсатиб, йўл очиб берди.


    Онаизор кўзларига ишонмай, шукр айтиб, тобора илгарилади. Ҳориб-қақраган Дашт қўйнида қўним топди. Жигарранг хинодан қизарган кафтини ёзган Қизилқум офтоб тафтида лов-лов ёнади. Бир томчи сувталаб лаблари қақраб тамшанди. Вужудини энди гўё маҳшар ўртади, жонига азоб етди. Шунда шамоллар уни олиб қочдилар, ёмғирлар сувлар сочдилар.


    Аёл шамолга айланиб, зиндон ичидаги ўғли томон елди.


    – Тур болам, нега бунча ноумидсан! – деди волида армонларини қучиб, ўлимини кутиб ётган ўғлига қараб.


    Йигитнинг саҳройи вужудига кўпдан унут бўлган бир куч қайтиб, дафъатан ўрнидан туриб кетди.


    Ўлимга маҳкум этилган Шерюракка бодиёни руми* заҳрини ичириш муддати етганини билган ғанимлар унга оғу ичирмоқ пайида бўлишди.


    Эшик оғаси қўлида тутиб турган бир пиёла оғуни аёл нигоҳлари билан уриб, чил-чил синдирди. Энди эшик оға яна заҳри қотилдан олиб келмоқ учун ортига қайтди. Она-бола шамолдек елиб, зиндонни тарк этишди. Томчисидан, тарам-тарам тўлқинига қадар сир бўлиб туюлган Дарё қирғоғига келиб тўхташди. Изларини излаб келаётган ғанимлар Дарё томон от суришди. Онасини елкасига орқалаб, сузиб бораётган Шерюрак ғанимларни доғда қолдирди. Онадан бундай ўғил туғилганини ҳали кўрмаган ғанимлар уларга қараб ҳайратланишди. Шерюрак сузмас эди, гўё Дарё сувдан қайиқ ясаганди, тўлқинлар эса эшкак эшиб кетмоқда эди…


    Ҳар гал шундай – дарё тўлқинлари Жалолиддиннинг ёдига қайта-қайта Шерюракни солаверади. Шунда афсона яна эсга олинаверади.


    – Ман, – деди у дўсти Темир Малик ва Элатхумаликка қараб, – шул Даштнинг бир ўғлонимен! Саҳройи вужидимга кўпдин унут бўлган бир асов куч қайтаяпганидин ғоят мамнунмен.


    – Шундоқ, шаҳзодам, – унинг гапини тасдиқ этди Темур Малик.


    – Борлиғим тўлқинлар сеҳрига ошно бўлганидин буён чексиз ҳайрат бирлан лиммо-лим, тўлуғ. – Шаҳзода бир оз тин олиб, сўнг яна гапида давом қилди. – Манинг боболарим тўлқинлар шивирига қулоқ тутиб, дарё сувларидан баҳраманд бўлгандир. Бул юртни буткул озод кўрувни орзулаб ўтишган.


    – Шундоқ, шаҳзодам! Боболарингиз Ғазна ғурийлари бирлан мислсиз жанглар олиб борганлар. Ва бул юришларинда зафар қучганлар. Эронни салжуқий суқлардин буткул тозалаб, Бағдодға юриш қилганлар. Ва ниҳоят, бизим замонда Бухоро ва Самарқанд қорахитойлардин тортиб олинмиш.


    – Энди Мовароуннаҳр оша музаффарлиқ туғимиз мангу ҳилпирағай! – тўлқинланиб хитоб этди Элатхумалик.


    Орага бир зум сукунат чўкди.


    – Cайҳундин Хоразм денгизига* ўтиб, сўнг Жайҳун узо Гурганжга етиб олжақмиз! – деди Жалолиддин уларга қараб.


    Улар Сайҳун узра қайиқ солишди.


    ____________


    * Бодиёни руми – заҳарли ўсимлик, зангпоя деб ҳам аташган. Ўша пайтлар ўлимга маҳкум этилган маҳбусларга муддати етгач, бу оғуни ичиришган.


    


    * Хоразм денгизи – Орол денгизи

  


  
    33. Кенжабек Қипчоқ


    Ғам лашкари яна тўсатдан бостириб келиб, тентираган далли хаёлини баттар тўзғитди… Кеча беш ойлик Шодмонгулни Хивага олиб кетишгач, ҳувиллаган кўнгли баттар ҳувиллаб қолди.


    Мана шу адоқсиз йўллар аро сарсон юрар экан, у ўзини қаерда эканлигини англамаётган эди. Йиқилган пахса деворларни тиклаши керак. Пахса девор пахса-да бари бир, зуваласини бошидан пишиқ олмоғи керак эди. Унинг сочлари жиққа ҳўл, пешонасидан дўлдек тер оқиб, лаби четига келиб тўхтагач, бир тамшаниб қўйди. Оёқларини лойдан суғуриб олар экан, дармони қуриб бораётганини ҳис этди. Лекин бошлаган ишини тугатиши керак. Бу гал у пойдеворни тошдан териб бўлгач, бир оз дам олишни мўлжаллаган эди.


    Чарчаб майсалар устига бош қўйди. Нари ёқда дўнгликда талтайиб ётган ити Олабаба у томон яқинлашмоқда эди. Ҳатто тилсиз ит-да унинг ҳолини англаб, дардига шерик бўлгиси келаётир. У бир дақиқа тик турган кўйи жимиб қолди, шунда Олабаба уни ҳидлади ва тумшуғини оёқлари орасига боcган кўйи узоқ нафас олди, сўнг бошини қиялатганча, унга термулиб тураверди.


    У қолган ишини давом эттира бошлади. Бу касофат ёмғир ишнинг белига тепди ва яна ҳар галгидек иши чала қолиб кетаверди…


    Улмон хотин чўчиб уйғонди. Алмойи-жалмойи тушининг якуни қандай тугаши керак эди? Бу уни ўйлантириб қўйди. Азбаройи сиқилганидан ташқарига чиқди. Cемиз-семиз булутларнинг чоки сўтилиб, ўнгида ҳам шаррос ёмғир қуя бошлади. Дарвоза очилиб, усти-боши шалаббо бўлган Бегимқули жияни ва суюкли шогирди Кенжабек Қипчоқни ичкарига бошлаб кирди.


    Мана, энди у оёғини чўзиб ўтирар экан, анчадан буён кўнглида кечганлари тили учида айланди.


    – Ман, – деган эди у гапининг салмоғини тарозига солиб кўраётгандек, – Дариғани бегоналарга асло раво кўрмасмен. Агар рози бўлсанг, ўғлинг Салоҳиддиннинг никоҳига бержакман.


    Кенжабек ўткир нигоҳларини унга қадар экан, бир оз сукутдан сўнг бош силкитиб, розичилигини билдирди.


    Бегимқули ундан миннатдор азмойиш олди.


    – Унда бу никоҳнинг ҳусни муборак бўлгай! – деди севинчдан кўзлари чақнаб.


    – Қуллуқ, сизга-да муборак бўлгай!


    Бўлғуси қудалар бир-бирини муборакбод этишгач, Бегимқули Улмон хотинни чақирди:


    – Кампир, бери кел!


    – Ҳа, – деди у ичкарига кирар экан. – Мани чақирдигизми?


    – Сани чақирдим, энди тўйга тараддудингни кўргай сан! Дарини Салоҳиддин никоҳига бержакман…


    * * *


    Кенжабек Қипчоқ кўзга кўринган кулол ва катта корчалон савдогарлардан бири. Ўшанда савдо карвонини бошқариб келаётган тоғаси Бегимқули билан Қобилон дарвозасига кириб борган Кенжабек турли тужжору харидорлар билан гавжум Гурганж бозори савдосини бошлаб берган эди. У Ироқу Ажамдан келтирилган ноёб моллардан олти минг динор фойда кўриб, талотўп бозор аҳлини лол қолдирди. Бу ҳол қипчоқ зодагонлари орасида унинг обрўйини ошириб юборди. Бу муваффақият уни «Қипчоқ» лақабига сазовор этди ва шу-шу уни барча «Кенжабек Қипчоқ» деб атайдиган бўлди.


    Ёши элликка оғиб бораётган бўлса-да, ҳали у қирчиллама қирқ ёшли йигитдек тетик, шижоатли ва билаги йўғон киши эди. Икки қиз ва уч ўғли бор. Катта ўғли Оғабекни уйлантирган. Cалоҳиддин унинг иккинчи ўғли. Оғабек отасига ўхшаган шуҳратпараст ва бойликка ўч чиқди: савдогарлик сирларини пухта эгаллади ва эндиликда отаси изидан бориб, савдогарлик қилмоқда эди.


    Лекин Cалоҳиддин тужжор ишларига йўқ. Бир гал Кенжабек уни Бухорога жўнатади. Бухоронинг «Байт ут-тирож» тўқимачилик дўкондори матоҳлари ҳамда Зандана қишлоғида ипак ва пахтадан тўқиладиган «зангданийча» номи билан нафақат Хоразм, балки бутун Шарқда машҳур бозоргир газламалар олиб келишини буюради. Шунда «отанг ботир» Салоҳиддин кўтарасига газламаларни зарарига сотиб олиб келган эди. Шу-шу, отаси унга тижорат ишларини инонмай қўйди.


    «Отанг ботир, – деган эди Кенжабек Қипчоқ ўғлини койиб, – cаннан умидим катта эди, Пўлаттан олтин ёғдиражакмисан, деб орзулаб эдим, сан кўйнимми пуч ёнғокка тўлдиржакмисан?!» Лекин у, бари бир, ўғлининг қизиқиши билан ҳисоблашмаса бўлмайди. Салоҳиддин аввал Гурганждаги мадрасаларда ўқиди, кейин шайх Нажмиддин Кубронинг маслаҳатига амал қилиб, билимини ошириш учун Бағдодга жўнади... Учинчи ўғли Раҳмиддин отасининг асли касбини давом эттириб, кулолчилик қила бошлади…


    Кенжабек уйга етиб борганида завжаси Насибали хожасининг сафар кийимларини ҳозирлаб қўйишни хизматкорга уқтирмоқда эди. Яна бир кун ўтгач, Бегимқули Оллоёр ва Кенжабек Қипчоқ Марвдан келадиган карвонга қўшилиб, Бағдодга йўл олмоқчи. Насибали хожасининг кетидан ичкарига кирди:


    – Уч кун ёғиб, дим чарчатти одамми, кетувингизга тиниб қоламикан?


    – Тинса – берди Худо, тинмаса – урди Худо! – деди у аёлига қараб ва ўйланиб қолди.


    Бу гап бир воқеани эсига солган эди.


    * * *


    Қаҳратон қиш тугаб, шаввол* киргач, Гурганж савдогарлари ўнлаб, юзлаб туя ва отлардан иборат карвон тузиб, уларга турли шойи газмоллар, гиламлар, заргарлик тақинчоқлари ва ноёб ҳайвон терилари-ю мўйналарни юклаб, дашту биёбон оша қум кўчкилари ва саҳро жазирамаларидан омон чиқиб, кўзлаган манзилларига етказишарди. Куфа, Дажла ва Фурот дарёлари туташган жойда – Басра шаҳрида истиқомат қилаётган, асли хоразмлик бўлган Душан Баҳрон билан учрашмоғи даркор эди. Вақтида Душан Баҳрон Бегимқулининг қўлига бир мактуб тутқазиб, уни Ўтрор ҳокими Иналхонга етказишни қаттиқ тайинлаган эди.


    Иналхон Муҳаммад Хоразмшоҳнинг бўласи, яъни қипчоқлар ҳомийси – Туркон Хотун опасининг ўғли эди. Узоққа чўзилган карвон аҳли орасида Бегимқули ва Кенжабек ҳам кетмоқда. Улар Эроннинг кумуш буюмлари, Византия газмоллари, Басра нуёуб алхуттувви, тарқу* юнгидан тўқилган кийимларни Гурганжга олиб қайтмоқда эди.


    Робиъ ул-аввал*нинг иккинчиси эди. Манзилга етай деб қолганда ёмғир ёғиб, карвон аҳлини довдиратиб қўйди. Тинимсиз ёққан ёмғир туяларнинг тинкасини қуритди, шунда карвон аҳли туяларни етаклашга тушди. Тоғаси Бегимқули ёмғирда тинкаси қуриб, алам ичида йиғлагудек бўлиб:


    – Тинса – берди Худо, тинмаса – урди Худо! – деган эди ўшанда.


    Ёмғир тингач, усти шалаббо бўлган Бегимқулининг ёдига мактуб тушди. Кўкрагини пайпаслаб, чарм қин ичига солинган мактуб жойида эканига ишонч ҳосил қилгач, жиянига қараб «хайрият» деб қўйди. Манзилга етиб боргач, Иналхон одамлари уларни ҳоким ҳузурига олиб боришди.


    Чўққисоқол, баланд бўйли ва чайир Иналхон қадрдони Бегимқули Оллоёр ва Кенжабек Қипчоқни хуш кутиб олди.


    – Сизга мактуб йўллаб, шахсан қўлингизға берувимни сўрашганлар, ёмғир-селлардин омон сақлаган бул номани тўрт кўз тугал қўлингизга тутқазаётганимдин ғоят мамнунмен, – деди Бегимқули такаллуф ва тавозеда унинг қўлига мактубни тутқазиб.


    – Бале, – деди Иналхон унга миннатдор оҳангда.


    Қин ичидан мактуб олинди, бироқ не кўз билан кўрсинки, қоғозда ҳеч бир битик йўқ эди. Юраги уришдан тўхтаёзган Бегимқули нақ ўлаёзди. Боши-кети тикилган қинни у очишга-да эҳтиёж сезмаган эди.


    – Ўлимдин хабарим бор, лекин бундин хабарим йўқ, – деди қалтираган кўйи.


    Иналхон илжайди. Эшик оғаси мактубни олиб чиқиб кетди. Ҳеч вақога тушунмаган Бегимқули ва Кенжабек индамай қолаверишди.


    Мактуб хуфия тарзда, пиёз суви билан битилган эди, иссиққа тутилгач, ҳарфлар яққол кўрина бошлашидан бехабар тоға-жиян ҳанузга қадар бу мактуб сиридан бехабар қолган.


    Иналхон миннатдорчилик билдирди, парвоначи уларга заррин тўн кийгизди. Энди Иналхон бўласи Муҳаммад Хоразмшоҳ ҳузурига бориб, бу хуфия мактубни етказиб, унинг эҳтиромига сазовор бўлиши тайин эди… Ҳозир Кенжабек шуларни эсга олар экан, аёлига қараб бояги гапини яна қайтарди:


    – Тинса – берди Худо, тинмаса – урди Худо! – Сўнг ўй-хаёлларидан чалғиб, асл мақсадига ўтди. – Раҳматли Ғошиянинг қизини Салоҳиддин никоҳига олиб бержакман.


    Кутилмаган янгиликдан ақли шошган Насибали:


    – Дариғани айтмоқдамисиз? – дея таажжуб билан сўради.


    – Бегим қули тоғамнинг неварасини айтмоқдаман.


    Насибали норози оҳангда:


    – Не сабабдин шошиб бундак қарорга келдингиз?


    – Ман энаси Ғошияни яхши билурман, у кўп меҳрибон аёл эди, олжақ бўлсак шундайлардин олжақмиз.


    Хожасининг шаштини кўрган Насибали, шикоятга ўрин йўқлигини ҳис этиб, индамасликдан бошқа чора топмади. Катта ўғли Оғабекка опасининг қизини олиб берган, эндиликда Салоҳиддинга ҳам яна бир қариндошининг қизини мўлжаллаб юрган эди. Лекин айтган гапидан қайтмайдиган Кенжабекка энди гап уқтириши мушкул, ғишт қолипдан кўчган.


    – Ман карвондан қайтувимдан сўнг тўй бошлажакмиз. Тўйга тараддудингни кўравер.


    Завжасининг индамай қолганини кўриб, Кенжабек унга савол қотди:


    – Нечун даминг ичингга тушиб кетти?


    – Ман бошқа қизни Салоҳиддинга кўзлаб эдим.


    – Ман бир кишига ваъда бериб қўйганмен, шул ваъдамнинг устидан чиқмас бўлсам, Кенжабек отимни бошқа қўйжақман!


    Энди ҳукм қатъийлигини ҳис этган Насибали «қулт» этиб ютинди.


    ____________


    * шаввол – октябр


    * тарқу – ноёб оқ туя


    


    * робиъ-ул-аввал – март

  


  
    34. Қасидахон


    Бу гал Рамазон айни кўкламни муштоқ кутиб, қучоқ очиб кириб келди. Ойлар ичида энг улуғи бўлган бу ойда Яратганнинг ризолиги йўлида ўз нафсларига қарши жиҳод қилган муслимлар Қадр кечасини-да интиқлик билан кутган эдилар. Анъанага кўра бу сафар ҳам саройда қасидахонлик уюштирилган ва бунга яна Дариға таклиф этилган эди.


    Дариға Ойчечак Бегим ҳузурига етиб келгач, уни муаззам кошонада қўли кўксида кутиб турган бекачи қарши олди. Айни бу чоғ Дариға бир пайтлар онаси Ғошия билан Туркон Хотун ҳузурига кирмоқ учун илҳақ бўлиб, фурсат пойлаб турган ўша кунни эсига олди.


    Ниҳоят бекачи уни ичкарига бошлади.


    Ойчечак Бегим уни хуш кутиб олди. Дариға Ойчечак Бегимни худди қайнонаси Туркон каби калондимоғ ва кибор аёл сифатида тасаввур қилган эди.


    Ойчечак Бегим сулув аёл эди: унинг юзларидан бир тароват ёғилиб турар, энди тўлишиб келаётган жуссаси эса кўркам эди. Буғдойранг юзи ажинсиз, қош ва киприклари қалин, истараси иссиқ бу аёл Дариғани ёнида турган курсига таклиф этди.


    Ойчечак кутилмаганда Ғошия ҳақида гап очди:


    – Ман раҳматли онанг Ғошияни яхши танир эдим.


    Дариға овозини хиёл кўтариб:


    – Онам тенги йўқ аёл эдилар, – деди.


    – У Қуръон тиловат қилганида, ҳатто тилсиз деворлар ҳам титраб кетарди.


    Дариға потраб чиққан кўзёшларини нозик бармоқлари билан артиб, маликага паришон тикилиб қолди. Малика эса яна гапида давом этди:


    – Бизнинг томонларда Қуръон тиловатинда анга тенг келари топилмас эди... Санга ҳам тиловат этмоқ андан ўтган бўлса не ажаб. Қасидахонликда ўқиган тиловатингни ҳали ҳам унутганим йўқ.


    – Қуллуқ, маликам!


    – Сани ҳузуримга Қуръон тиловат қилмоқ учун чақирдим.


    – Қуллуқ, маликам! Сиздек маликанинг ҳузурида Қуръон тиловат қилмоқни ўзимга шараф билурман!


    Дариға ўзи билан бирга олиб келган муқаддас Каломуллоҳни авайлаб олди, сўнг табаррук бир маросимга тайёр киши каби Илоҳий Каломни юз-кўзига суртиб, ҳафсала билан варақлади...


    Қуръон оятлари қироат этилмоқда, қироат садолари аввал муҳташам сарой шифтларига урилиб, сўнг чор-атрофларга сингиб бормоқда эди. Тилсиз шифтлару, зару зарҳал билан безалган деворлар ҳам куйга монанд гўё тўлғона бошлади. Бутун борлиқ оятлар ижобатини кутмоқда, шифтга осилган олтин қандиллар куй-оҳангга маҳлиё бўлиб, гўё тебранаётир эди.


    Қалби иймон нурига чулғонган Ойчечак Бегим куйнинг асирига айланган, у Дариғадан кўзларини узмай тикилиб қолган эди.


    Шу тоб йўлакда кимнингдир қадам товушлари эшитилди ва бекачи сергак тортди. Бу қадам хизматкорларнинг оҳиста қадам товушларига сира ўхшамас, шаҳдам, ўктам бир қадам эди. Бекачи қадам эгасига қуллуқ қилиб, таъзимда бош эгди.


    Ичкарида илҳом билан куйланаётган қасида авж пардаларида яна-да зарб билан янграй бошлади, сўзлар эса уйғунлашиб, баралла таралди. Борлиқ эса лол қолган, жило қуйилиб оқиб, муаззам саройни маҳв этди.


    Саройда куйланаётган илоҳий қасида шаксиз гўзал эди.


    Уни тараннум этаётган овоз-да шаксиз жозибали эди.


    Борлиқ ҳам шаксиз гўзал эди... Бунда барчаси беқиёс эди.


    Дафъатан йўлакда тўхтаб, қироатга соме бўлган шаҳзодаи шаҳриёрда бу овоз эгаси ким эканлигини билмоқ истаги устунлик қилиб, ичкарига қадам ташлади.


    «Cизларга тинчлик ва омонлик бўлсин. Хуш келдингиз! Бас, бу ерга мангу қолгувчи ҳолларингизда кирингиз».


    – Бу – инсоннинг сўзи эмас! – дея пичирлади хаёллари куй мавжида суза бошлаган Жалолиддин.


    Бу – илоҳий калом эди. Бунда барчаси уйғунлашган, куйида жозиба бор, бунда сўзлар мафтункор, бунда илоҳий бир сеҳр қалбни мусаффо суви билан чайиб, кишини фақат юксакларга етаклайди. Куй бани башарни саждага бош эгмоққа тинимсиз чорлагувчи бир маёқ эди. Бу бир маёқ эди, денгизу саҳроларда йўлидан адашган кимсаларга йўл кўрсатувчи. Шаксиз сўзлар гўзал, уни куйлаётган соҳибжамол ҳам шаксиз гўзал эканлигига амин бўлди у.


    Шаҳзода кўзларини волидаси Ойчечак ёнида қироат этаётган Дариғага қадади. Шу топ оппоқ дур рўмолга ўранган Дариға тиловат қилмоқдан тўхтади ва ўзига тикилиб қолган шаҳзодага тавозе билан қуллуқ қилган кўйи салом берди.


    Шаҳзода унинг саломига алик олгач, онаси билан сўрашди.


    Орага оний жимлик чўкди...


    Дариғанинг қўллари оппоқ ва тўлишган, тирноқларига хино тортилиб, нозик бармоқларига эса қўша-қўша узуклар тақилган эди. Шу топ унинг нозик бармоқлари беихтиёр пушти шоҳи кўйлагини ғижимлади ва катта-катта, тим қора кўзларини бир лаҳза шаҳзодага қадаб, кейин ер чизиб қолди. Инжа қанотини қоқаётган қуюқ ва қайрилма киприклари орасидан боққан кўзлари ҳайратли эди. Ғунча лаби ёқутдек қизил, ёноқлари ловуллаб бораётганди.


    Ҳали ҳам ёдидан кўтарилгани йўқ, билъакс худди кечагидек эсида. Бўлмаса орадан қанча кунлар ва ойлар ўтди...


    * * *


    Дунё ўзи ажойиб! Ҳур-ҳур эсаётган дилтортар шабада гўё юзини зам-зам суви билан чайқаган, атрофига эса зангор бахмал майса тўшалган эди. Ёнида шарқираб оқаётган сой муздек ҳовур пуркаган, ҳаво дам-бадам унинг юзига шабада узатиб, дил розини куйлаган ўша кун кўз олдидан сира кетмайди.


    Шаҳзоданинг юзи ажиб ҳисдан тобора ёришиб, жилмайди.


    Гурганж ҳокими – Хумортакиннинг ўғлидан совчи бўлиб, Иналхонинг шахсан ўзи Кенжабек Қипчоқ хонадонига қадам ранжида қилганди. Икки ой ўтгач эса тўй тараддуди бошланиб кетганди. Кенжабекнинг тўнғич ва сулув қизи Сожида Хумортакиннинг кичик хотинидан туғилган ўғли Қобилонга узатилган эди.


    Дабдабали бу тўй ўшанда бутун Гурганжга овоза бўлиб, нақ бир ой давом этганди. Тоғаси Хумортакин кошонасига шахсан Хоразмшоҳ ташриф буюриб, тўйни тантана билан бошлаб берган эди.


    Сарой аъёнларига берилган зиёфатлар адоғига етгач, тўйнинг охирги кунлари Боғи Кўҳистонда сайли наҳор ва базм, ундан сўнг эса кўпкари уюштирилган эди.


    Боғ ниҳоятда гўзал – гўё жаннат чечаклари билан безалган, ранг-баранг гулларга тўлиқ эди. Қизлар издиҳоми ичида Дариға ҳам бор. Кенжабек Қипчоқнинг кенжа қизи Мавлуда Дариғани ҳув наридаги тепаликдан шарқираб оқаётган сой томон бошлади.


    – Дари, – деган эди у, – юр, сойдан сув ичамиз.


    – Бир оз кут, – деди у оёғидан тушаёзган ковушини тўғрилаб. Ниҳоят, Мавлуданинг кетидан эргашди.


    Қуёш фалакда тасалло айлаб, жилва қила бошлаган. Атрофда муаттар гуллар ифори анқир, борлиқ кўм-кўк эди. Паға-паға парқу булутлар қизларнинг боши узра бир лаҳза тўхтаб, кейин яна осмон денгизида қуюлиб суза бошлади. Мовий гумбаз ҳам, боғ ҳам дилтортар... Қизлар боғни сайр қилгани ҳар ёнга: қай бирлари иккита-иккита, яна қай бирлари тўп-тўп бўлиб тарқалган.


    Иккалови майсаларни босиб, сўқмоқ йўлга ўтишди ва пишқириб оқаётган сойга етиб олишди. Дариға умрида ҳали бунақанги кўм-кўк ва тиниқ, бунинг устига зилол сувни кўрган эмас. Ям-яшил тепалик, қуёш ҳам тепа кўтарила бошлаётир. Булоқ эса атрофга совуқ ҳовур пуркамоқда эди. Борлиқ гўзал эди.


    Дариға ва Мавлуда сой бўйига етишгач, муздек зилол сувдан қониб ичишди. Дариғанинг қалби эса гўё салқин ва ҳузурбахш зилол сув билан чайилмоқда эди.


    Шунда Дариға ўзини бир ирмоққа ўхшатди. Бу ирмоқ эса булоққа ёхуд дарёга қўшилмоғи учун тинимсиз жўшиб оқмоғи даркор.


    Кутилмаганда Дариға Мавлудага қараб деди:


    – Ман ҳам сой бўлганимда ... – у ёнида оқаётган тиниқ, зилол сув оқимига қўлини солди, муздек сув эса унинг қизиб турган кафтига урилди, у титраб кетди ва гапида давом қилди. – Ман ҳам сой бўлганимда қоп-қора дара тагидан кўпириб, пишқириб, ҳайқириб, харсанг тошларни қучоқлаб, жилоланиб оқар эдим.


    Мавлуда унга қараб шарақлаб кулди:


    – Тағин неларни орзулайсан, Дари?


    – Тағин, – деди Дариға қўли билан булутларни нуқиб кўрсатиб, – булутга айланиб, фақат кўк гумбазига қараб учсам дейман. Нима дединг, Мавлу?


    Мавлуданинг қаъридан бир завқ тошиб келди ва у икки қўлини кулча юзига олиб бориб, завқи тошиб тағин шарақлаб кулди, сўнг Дариғага қараб:


    – Нимаям дердим, орзуга айб йўқ... – деди.


    Алҳол ҳув олисда от чоптириб, ўзлари томон яқинлашаётган уч йигитга кўзлари тушди. Йигитлар от чоптириб, зумда қизлар ёнида пайдо бўлишди.


    Шаҳзода Жалолиддин, унинг ёнида укаси Гурсанжти, Иналхоннинг ўғли Қамариддин ҳам бор эди.


    Қизлар қўллари кўксида, тавозе билан унсиз бош эгишди...


    Дариғага кўзи тушган Жалолиддин от устида жимиб қолган эди. Қамариддин эса отининг жиловини тортди ва Дариғанинг шундоқ ёнида тўхтади. Гўё атайлаб қилгандек Қамариддиннинг қўлидан қамчи ерга сирғалиб тушди. Шунда Дариға пойидаги қамчинни олиб, Қамариддинга узатди. Қизиққон ва ҳовлиқма Қамариддин қамчинни олаётиб, Дариғанинг хино тортилган нозик қўлларидан маҳкам тутди. Ғазабланган Дариға унсиз, бироқ шамшир дамини-да кесиб ўтгулик бир қараш қилди. Қамариддин қизнинг бу нигоҳларига дош беролмади шекилли, унинг нозик бармоқларини қўйиб юборди. Жалолиддин кўрдики, Дариғанинг ҳатто ғазабида-да бир нозиклик яширин эди. Ўша ғазабланган чоғида ҳам Жалолиддиннинг кўзига бағоят кўркам кўринди. Бундай гўзалликка ҳали дуч келмаган шаҳзода лол қолган эди.


    Бу – инжа қанотини қоққан, қуюқ қайрилма киприклари ичида кўзлари ҳайрат билан боқувчи малак – Дариға эди.


    Тўй ўтиб кетди, лекин ундан олган таассурот шаҳзодани ҳали ҳам тарк этгани йўқ.


    Бу нима эди?


    Юрагини ўтдан олиб, оташга солгувчи қандайин туйғу эди бу?


    Нега уни яна қайта учратди? Нега юрагида сўнаёзган чўққа яна олов ташланди? Нега шунча зубаржат юлдузлар ичинда яна Тоҳир Зуҳро талашди? Бу қандайин олов эди оташида куйдиргучи? Исми нима эди?!


    Жалолиддин у ҳақда кўп ўйлаган ва ҳар гал унинг киприклари ичида чўғдек ёниб турган кўзлари ва ҳилол жамолини кўз олдига келтирган кезлар юраги ўртаниб кетар эди... Буни нима деб атасин? Исми нима асли?


    * * *


    Дариға Каломуллоҳни юз-кўзларига суртиб, хонтахта устига қўйди. Кўзларини ерга қадаб, жимиб қолди...


    Жалолиддин ҳам сукутда эди. Юраги уни таний бошлаганидан буён чексиз, сўнгсиз муҳаббат ҳисси билан лиммо-лим тўлган. «Дилдорлигини ўзи ҳам билармикан?», деган ўй кечди хаёлидан.


    Чиндан Яратган ундан марҳаматини аямаган – нозанин деса, бошқа нозанинлар каби нозу фироқ ва мастоналик унга бегона. Дариға ўзининг гўзаллигини билар эди, фақат бошқа дилбарлар каби ўзини тарозига солиб, ишва қилмоқдан йироқ эди. Шунда шаҳзода англаб етди: балки шунинг учундир кўнгли унга ипсиз боғланган. Унга кўнгил қўйган кимса эса бошқаларга бефарқ бўлиб қолгувчи эди! Кўзларида Оллоҳ ҳадя этган сирли ва мағрур бир ифода намоён. Ҳали бу бокира, гўзал қиз ўзи билмаган ҳолда қанча кўнгилларни ишғол қилиб, қанча юракларни оташида куйдиргувсидир..


    Инсон ўзида йўғига ҳамиша талпиниб яшайди. Бўлмаса ҳарамида қанча-қанча нозанинлар бор. Бу ишва-ю ғамзаси чандон ўзган жононлардан безган шаҳзода Дариғани учратганидан буён уларга бефарқ бўлиб қолганини илғаган... Исми нима? Илҳақлик деб атасинми? Бу нима асли? Барча ором олар пайт, туйқус уйғониб кетиб, қалби тўрида ҳаприқаётган юрак эпкинларини у қай йўсинда таржима этсин?! Зулмат тунини туйқус нурга белаган, фараҳбахш онларини қай йўсинда иншо этсин?! Буни Яратганнинг синоати деб тушунсинми? Ёки марҳамати? Дунё асли кўз илғамас, фақат ва фақат юрак билан ҳис этувчи мана шу соҳир, муаззам туйғу билан мазмунлидир...


    – Нозил этилмиш Каломуллоҳ Яратганнинг буюк мўъжизасидир! Ман ҳар гал Қуръонни мутолаа қилсам, қалбим иймон нурларига тўлади, – деди шаҳзода аввал онасига, кейин Дариғага қараб.


    Шаҳзода онасига юзланди:


    – Ман сизнинг ёнингизга яна қайтиб кирурман.


    – Шундай қилинг, шаҳзодам! – деди Ойчечак ўғлига. Ойчечак Бегим ўзгалар қаршисида Жалолиддинга «сиз»лаб мурожаат этар эди.


    Жалолиддин чиқиб кетгач, Дариға яна қироат билан Қуръон ўқишда давом этди.


    Шаҳзода муаззам кошона бўйлаб юриб бориб, сарв дарахтидан ҳашам бериб ясалган эшик ёнида тўхтади, бир сония туриб қолгач, ичкарига кирди. Хонанинг тўрида жавонлар жойлашган, унинг ичи китоблар билан тўла эди. Шаҳзода бир пайтлар кечалари шу хонада ўтириб, китоб мутолаа қилар эди. У ўйчан одимлади, шунда қалбини муаззам ва сокин, бироқ ҳазин туйғу чулғаб, уни бедорликка мубтало этаётганини фурсат сайин ҳис эта бошлади. Шунда қалбидаги учқун тобора алангаланиб, гулханга айланиб, юрагини ўртаб юборди. Ҳоври босилаёзган олов яна туйқус алангаланса, у оташида куйдирмай қўймас.


    Ўша чоғ у Дариғанинг кимлигини суриштирган. Хоразмшоҳлар саройида юксак мартаба-ю ҳурматга раво кўрилган бозоргон Бегимқули Оллоёрнинг невараси, эндиликда Кенжабек Қипчоқнинг ўғлига унаштирилганини хуфялари етказган эди. Шаҳзода эса бировга аталган инжуни тортиб олишни ўзига эп кўрмагай. Ахир юрак деганлари, ҳайҳот, фақат шунга яраса? Кўнгил нақши тили учида айланди:


    Магар етишмадим мен Кўҳистонда гулима,


    Олиб келадур насим ифорини дилима,


    Узмам, шаклини бузмам, шохида шаксиз гўзал,


    Кўммишам фиғонимми қабр номли кўнглима.


    Сукутда қолган шаҳзода кўнгил мавжини яна қоғозга тўкди. Унда шундай битиклар битилмиш эди:


    – «Инжу кўзларингинг ичига боқа-боқа нигоҳини бошқа ёққа қайира олмаган мафтун кўнгилнинг оҳини тингла. Ҳеч кимсанинг овози сеники каби жарангдор, жозибали эмас. Ҳатто ғазабнок ҳолатингда ҳам кўзимга жозибали кўринурсан. Ўша ғазабда фақат сенгагина хос, фақат сенгагина ярашиқли бир сирли хислат яшириндек. Бу сирни еча олмай қийналмоқдаман. Сенга кўнгил қўйган кимса бошқаларга бефарқ бўлиб қолгуси. Кўзларингда Оллоҳ ҳадя этган сирли ва мағрур бир хосият бор. Бунинг сири нимада ўзи? Буни аллақандай бир кучнинг аломати деб биламан. Дунёда ҳеч ким сен қадар сокин бўла олмас. Бу сокинлик кишига ором бағишлагусидир. Сукутинг кимсада ҳамиша давом ва давом қизиқиш уйғотаверади. Сўзлаётган сўзларинг қизиқишларимга ҳаргиз аниқлик киритмас, билъакс, лаҳза ва лаҳза ўтли қизиқишни кучайтиражак. Эшитяпсанми, Дариға! Юз-кўзингда бутун қалбинг жилва қилаётган каби кўринур, аммо аслида ундай эмасдир…»


    Унинг борлиғини яна ҳазин, мунгли куй чулғаб олди. Бу шундайин мунг эдики, уни на арита оласан, на ўзингдан силкитиб, йўқота биласан. Атрофида эса куй ёнар эди.

  


  
    35. Томатул Кубро


    Замон – қанжиқ, дейишди, ишонмади у. Замонни ахир ўзлари булғашган эди. Бодёни руми аралашган сўз, деди сўзи тош тешгач. Магар юрак куймас, cўз тилдан чиқмас. Оташзабаржон сўз эди сўзи, магар тош ёрмас, сўзинг – сўз эмас. Замон қариб бормоқда, Қуръон сўзи эса – ёшариб…


    * * *


    Кун бўйи тўзғиб, кўз очирмаган дайди шамол кечга бориб, тинчиб қолганди. Ёмғир соғинган Дашт шамол эпкинларидан чарчаб, сулайиб қолгандек. Шомдан сўнг тун ёпирилиб келди. Умрининг ярмини карвон йўлларида ўтказган Кенжабек Қипчоқ, юлдузларнинг жойлашувига қараб, эртанги куннинг шамойилини айтиб берар эди. Унинг айтгани тўғри чиқди. Тонг отгач, кун тобора исий бошлади. Кеча Мажидиддин Бағдодий Салоҳиддинни шайх Нажмиддин Кубро хонақоҳида бўладиган анжумандан воқиф этган эди. У шуҳратпараст акаси Оғабекнинг бундай машваратларга вақт топа олмаслигини билиб, укаси Раҳмиддин билан бирга ҳазрат хонақоҳига отланди.


    Илмларнинг уруғи инсон ботинида яшириндир. Уни топиб, меҳр қўйиб парвариш этсанг, умид билан ниҳол қулф урар. Салоҳияту зако ва тинимсиз меҳнат – асли тилсим йўлининг қулфини очувчи калит. Заковату тафаккур илму урфон қайнатади, берк кўчаларни очиб боради. Ақл билан довон ошасан, юрак билан Оллоҳга яқинлашасан!


    * * *


    Ҳазрат жавондан арабийда битилган «Рисолат ал-Хоиф ал-Хаъим мин лаумон ал-лаъим« рисоласини олди.


    Ёши саксонга оғиб, кексайиб қолганига қарамай, юз-кўзларидан нур ёғилиб турувчи ҳазрат тийран кўзларини яна китобга тикди.


    Умр – ўткинчи. Ҳаётми – бўғизга қўйилган дор? Чигал келса тараб, фақирнинг мушкул кунига яраб, фақат Қиблага қараб ўтган ахир, бу умр. Йўл-чи, ҳали узоқ, манзилга етмоқлик учун бу йўлларни босиб ўтмоқлик керак. Йўллар чиндан олис эди. Оллоҳга қараб юрувчилар бу йўлда ўзларини кўрдилар.


    Ҳаворийлар Исо Масиҳдан сўрадилар:


    – Бизнинг интиҳомиз қандай?


    Исо алайҳиссалом жавоб қилдилар:


    – Интиҳони излашдан аввал ибтидони топиб олдингизми? Зеро, ибтидо қаерда бўлса, интиҳо ҳам ўша ердадир. Ибтидони топган одам саодатманддир. Илло, у интиҳони англайди ва мангуликка дохил бўлади.


    Имом Бухорий ва Имом Муслимдан ривоят қиладиларки, Расулуллоҳ саллаллоҳу алайҳи васаллам:


    – Умматим етмиш уч гуруҳга бўлинади. Уларнинг бир гуруҳидан бошқа барчаси жаҳаннамда, – дедилар.


    Саҳобийлар савол бердилар:


    – Ё Мустафо, Расулуллоҳ! У битта гуруҳ кимлар?


    Расулуллоҳ жавоб бердилар:


    – Мен ва менинг саҳобаларим юрган йўлда юрганлар.


    Қачон эди? Англамоққа фурсат топмади. Қайси кун сочларига инди қор? Фақат кўнгилга қўнган баҳор.


    – Қаридим! – дерди тили. Кўнгил – баҳор, дер дили.


    – Шундай Расулуллоҳ ўтганлар, ер тўймас, ман ўлсам не қилибди, ахир дунё тик қоя, қиё боқмас, букилмас! – деган эди Томатул Кубро шарқий оҳангда шогирди Баҳоуддин Валадга қараб.


    «Кўнгил, сен чўкма фақат!» Юрак шу йўсинда ўзини таржима этиб, ожиз вужудига таскин бўлганди. Ҳазрати Жавонмард қор инган сийрак сочларини силаб, бошига салла қўндирди. Қанча сувлар оқиб кетди-я. Ўшанда билагига куч тўлган навқирон йигит эди… Мисрдан қайтганди.


    Аввалига Рўзбеҳон Ваззон ал-Мисрийдан таълим олган толиб, кўп ўтмай, билимларини бойитмоқ учун табризлик Имом Абу Мансур Ҳафда ҳузурига йўл олди. Шунингдек, у Табризда шайх Бобо Фараж, Аммор Ясир, Исмоил Касрий сингари мутасаввуф олимлардан зоҳирий ва ботиний илмларни қунт билан эгаллади. Шайх Исмоил Касрий қўлида тасаввуфий Ҳирқапўш даражасига етиб, Ҳазратнинг оқ фотиҳасини олган Аҳмад Мисрга, устози Рўзбеҳон ҳузурига қайтди. Кейин унинг маслаҳати билан она юрти Хоразмга йўл олди. Рўзбеҳон ўз ўғли каби меҳр қўйиб, тарбия этган севимли шогирди Аҳмаднинг никоҳига қизини берди.


    Асл исми Аҳмад ибн Умар ибн Муҳаммад Хивақий ал-Хоразмий (1145-1221) Хивада тавваллуд топганди.


    Хоразм уламоларидан ўзиб, машварату анжуманларда ақлу салоҳияти билан барчани лол қолдириб, баҳсларда ғолиб чиққан Аҳмадни «Кубро» – «Илм аждаҳоси» лақаби билан сийламишлар. Бало ва қазоларни олдиндан сезиб, чора ахтариб, огоҳ этгани учун «чора ахтарувчи халоскор» – «Томатул» деганлар. Дунёвий икир-чикирлардан узоқ туриб, Оллоҳ ризолигини истаб, фақат хайрли ишлар қилгани учун «Абдул Жанноб» лақаби ҳам раво кўрилган. Энди бунга «Нажмиддин» – «Дин юлдузи« деган шараф қўшилди.


    Эзгулик йўлида, хайрли ишга бел боғлаб чарчамаган, хуш хулқли ва камтарин, топганини ўзгалар билан баҳам кўрувчи, муҳтожларга мадад берувчи, пиру устозларига илтифот ва ҳурмат кўрсатувчи, дўсту биродарининг ор-номусини муҳофаза қилувчи, зоҳиран ва ботинан пок юрувчи зотларни «Жавонмард« деб эъзозлашган. Шундай мақтову шарафлар қаторига яна бир лақаб – «Шайхи Жавонмард» қўшилди.


    Ўн икки муридга муршидлик қилиб, барчасини шайх даражасига кўтарган Нажмиддин Куброни «Шайхи Валийтарош» – «Авлиёлар етиштирувчи шайх» деган муборак ном билан алқадилар. Мажидиддин Бағдодий, Баҳовуддин Валад, Нажмиддин Дойа Розий, Саъдиддин Ҳамавий, Cайфиддин Бохарзийлар Куброи Оламнинг издоши, шогирдлари эди. Олти лақаб, асли, унга берилган олти шараф эди.


    Зоҳиран ва ботинан пок юрувчи шайх Нажмиддин Кубро Оллоҳ йўлида сўнгги даражотларга етишмоқ учун ўз тасаввуф мактабини яратди. Тавба, Зуҳд фид-дунё, Таваккул, Қаноат, Узлат, Мулозамат аз-зикр, Таважжуҳ, Сабр, Муроқаба, Ризо – камолотга эришмоқни дилига тукканлар бу йўлларни босиб ўтмоғи лозим...


    * * *


    Одамзод тақдир тутган сибизғани чалмоқ учун куймаланади. Шунда чиндан инжа қанотини қоққан кипригига талаш Қайслар рақси тиниб айтади:


    Йўлларда кезиниб бўлгайми адо,


    Бизлар оломонмиз йўлда ғуломо,


    Cен эса барчага тенгсан ё Мавло!


    Барчани қўлловчи Парвардигоро…


    Кўрдики, найсонлар қумни юволмас,


    Лек ёмғир тупроқни пажмурда қилган,


    Англади амаллар ерда уволмас,


    Нури оятлари қалбига инган.


    Мажнун этак силкиб кетганлиги рост,


    Қадамлар зарбидан титрар жунунлар,


    Қайслар рақси тиниб айтганлиги рост.


    «Cенга етурманми, Парвардигоро!»

  


  
    36. Дунё – фоний, охират эса боқий


    Ҳазрат ёнига келган фақирни кузатиб, хонақоҳига қайтди ва пичирлади:


    – Магар чорраҳада ҳаёт қақшатди, бас, етар, боргач жаннат боғларида яйратсин!


    Шунда у туннинг қоқ ярмида Оллоҳ ризолигини истаб, Таҳажжудни муножот этмоқ учун юзини муқаддас Каъбага бурди.


    * * *


    Нажмиддин Кубро чуқур нафас олиб, жимиб қолганди. Бу жимликни Бағдодий бузди.


    – Ҳазратим, барча йиғилди. Бунда бари суҳбатингизга мунтазирлар, – деди ичкарига кирган Шайх Бағдодий.


    Ҳазрат бош силкиб:


    – Маъқул, – деди.


    – Ё Ҳазрат, Томатул Кубро, айтинг, Таваккул ва Таважжуҳ недур?


    Ҳазрат жавоб қайтарди:


    – Ваҳдонияти Илоҳияга* ўз хоҳишингиз бирлан юзланмоқ, қалбан ва вужудан берилиб, саждага бош қўймоқ, улуғворлигин эътироф этмоқ таваккулдур, cаждага бош эгингиз, зеро, фақат солиҳ амалларингиз сизни саодатманд айлагай.


    Таважжуҳ – ботинан ва зоҳиран Оллоҳга берилмоқни англатур, зеро, Ўзи яратган, Ўзига қайтишимиз бор.


    Муридлари тағин сўради:


    – Ё Ҳазрат Куброи олам, Зуҳд фид-дунё, Узлат, Мулозимат аз-зикр надур?


    Ҳазрат жавоб сўзлади:


    – Неки нарса сизни лаззат томон бошласа, андин тийилмоқ – зуҳд фид-дунёдур. Озми-кўп вафотига қадар мулкка, мансабга рағбат ва мойиллик кўрсатмак – зуҳддин чиқмоқлиқни билдирур. Дунё – фоний, охират боқийдур! Танҳоликда ўлтириб, руҳингизни мустаҳкамламак Узлатдур! Магар узлатда танингиздаги ортиғ ҳисларингизни жиловлагайсиз.


    Ҳазрат нафас ростлаб, давом этди:


    – Мулозамат аз-зикр – узлуксиз зикрдур. Оллоҳнинг исмини фикрда ёд этиб ва бутун қалбингизни анинг номи бирлан тўлдиринг. Инчинун пасткашлик, ҳасад, очкўзлик, иккиюзламачилик, разиллик ва риёкорлик шунда кўнгилга йўл топа билмас.


    Муршиддан муридлар яна сўрашди:


    – Муроқаба ва ризо недур?


    Шайхи Жавонмард жавоб қайтарди:


    – Муроқаба – Тафаккурга ғарқ бўлмоқдир. Мушоҳада юритингиз, қалбингизни арзимас чиркин ҳирсдин тозалаб, хотиржамликка эришинг. Зако бирлан танлаган йўлингиз сизни саодатга бошлайдур.


    Ризо – кишининг нафс эркидин чиқиб, Мавло хушнудлигига кирмагидур. Оллоҳ ризолиги учун бўйин эгмак мақбул ишларнинг энг мақбулидур.


    ____________


    


    * Ваҳдонияти Илоҳия – Оллоҳнинг ягоналиги

  


  
    37. Чанг кўчалар


    Чанг кўчада cигир тезагини юмалоқлаб, пилдираб кетаётган қўнғиз хатар сезиб юмушидан чалғиди ва юрмоқдан тўхтаб, тинчиб қолди. Усти-боши унниқиб кетган болакай оёқлари шитта бўлган қўнғизни ердан олиб, иштонининг липпасига текизиб тозалади. Кубро ҳузуридан от етаклаб келаётган Салоҳиддин ва Раҳмиддин кўча четида қўнғизига овуниб турган болакайга шунчаки жилмайиб ўтиб кетишди.


    Кун асрга қараб оғиб бораётганди. Ака-ука кўча четидаги ариқ бўйида тўхтади. Эшагига губсар* орқалаб кетмоққа шай турган чол ака-укани ортда қолдириб, кўздан ғойиб бўлди.


    Улар отларни дарахтга боғлаб, ул-бул тамадди қилмоққа чоғланди. Оқсоч тугунга тугиб, хуржунга солган егуликни Раҳмиддин акаси ёнига олиб келди.


    – Қорин очгач, қуруқ нон ҳам паловдайин кетади, – деди у акасига қараб.


    – Рост айтдинг, – Салоҳиддин сувдан ичиб, нонга ҳолва қўшиб чайнади.


    Кун асрга оққан эса-да, cаратон қуёши шомга ўрин бергиси келмаётгандек. Ака-ука толиқиб, жимиб қолишган эди. Шу пайт шамол узоқдан чилдирма овозини улар томон олиб келди ва Раҳмиддин беихтиёр ўрнидан туриб, овоз келаётган тарафга юз бурди. У дўнглик оша илгарилади. Девор-дармиёнсиз хийла катта боғ ичида қизлар базм қуришмоқда. Раҳмиддин дарахт панасида уларни кузатиб, анча туриб қолди.


    Чилдирмачига жўр бўлган қизлар куйлай бошлади:


    – Шордоз* атиб иппи эшиб галдило,


    Шамолдийин бизим томон елдило,


    Билиб колиб отам имлаб ёнина,


    Юракимми кийма атиб тилдило.


    Отам борин билиб натиб галдиниз?


    Била - кўя натиб тоғин елдиниз.


    Икки раққоса қиз ўртада бармоқлари учида қайроқ тошларни қарсиллатиб, рақс тушмоқда эди. Шунда бирининг кўзи дарахт панасида ўзларини кузатиб турган «дайди йигит»га тушиб, рақсдан тўхтади.


    – Иби-и, бизи пойлаб турғонини қаранглар, – деди туйқус.


    Юраги кўксига торлик қилиб, дукиллаб ураётган Раҳмиддин сир бой бергиси келмай, уларга қарата қўшиқ билан жавоб қилди:


    – Шақ-шақ атиб шаққиллаған қайроғиннан,


    Киштала-кишт!


    Қизил-кирмиз лабингдағи қаймоғиннан


    Киштала-кишт!


    Чилдирмачи қизнинг қўлидан бехос доира тушиб кетди. Чечанроғи шу заҳоти гапни юмалоқлаб отди:


    – Санми бизи боғ тубинда


    пойлаб турғон жуванмарг.


    Тоқайин даб тақиянгга


    атма бизи гулбаргак.


    Раҳмиддиннинг ёнига етиб келган Салоҳиддин укасини туртиб, иззати борида бу ердан туёғини шиққиллатиб қолишини эслатди.


    Улар чанг кўча оралаб, от етаклаб кетишди.


    ____________


    * губсар – меш


    


    * шордоз – жундан суст қилиб урчиқда эшилган ип

  


  
    38. Изтироб


    Хивадан Дариғанинг уйига отаси келган эди. Унинг билан Хадича ва синглиси Шодмонгул ҳам бирга эди. Аксига олиб қайнонаси ҳам уйда йўқ, отасининг ташрифидан шодланиб, ақли шошган Дариға хожаси Салоҳиддинга хабар жўнатиб, уйга тезда етиб келишини сўради.


    Оппоқ рўмол ўраган Дариға Cобирбекка завжасини эслатди. Чиндан қизи онасига жуда ўхшарди.


    Юрагини ким ҳам таржима қила билар? Ақлинг ишлайверади, юзда гўё бахтиёрлик барқ ураётгандек, фақат юрак тананг тубида мунғайиб, ўксиб ётади. Шунда одамзот не қиларини билмай қолади. Аёлидан охирги нишона – Шодмонгул эса юриб кетган, тинмай бир нималар деб чулдирар эди. Ҳаёт не кўйларга солмас кишини? Ҳеч ўзгармас, тунд ҳолда юрувчи Хадичанинг ҳам чиройи очиқ эди. Гўё Ғошиянинг ўлими барчага сабоқ бериб кетгандек.


    Дариға ўйланиб қолди. Хадича гарчи ўгай бўлса-да, синглисига меҳр қўйиб парвариш этаётганини англади, йўқса Шодмонгул унга талпинармиди.


    Аммо бари бир Дариғанинг дили ғаш эди. Кўнгил нега шундай экан-а? Олдиндан бир нохушликни сезгандек бўласан, хавотиринг ошиб, юрагинг тўлиб кетади.


    Катта энасининг уйи томон шошиб келаётган Дариға дарвозадан ичкари кирар экан, юраги тобора ҳаприқаётганини ҳис этди.


    Тўшакда дардларини қучиб ётган энасини кўриб, ғаш кўнгли баттар ғашланди.


    – Эна, эна дейман, – деди у Улмон хотин қулоғи томон эниб.


    Улмон хотун уйқули кўзларини очиб, Дариғага боқди:


    – Ҳа, санмисан, Дари?


    – Ҳа, манман катта эна! Нечун бундайин ётибсиз? Товингиз йўқми?


    Улмон хотин ёстиқдан бош кўтариб, невараси билан кўришди.


    – Фоти-Завралар кани?


    – Уларни отанг беш-ўн кунга Хивага олиб кетган.


    – Ҳим-м, ўзингиз нечук бу ҳолда ётибсиз, товингиз йўқми? – яна сўради у энасидан.


    – Шундийин, ўзим…


    Кўнгли сезган эди-я! Ота-она ўзи шундай яратилган. Фарзандига она куяди, ота эса тилсиз, пичоқсиз ожиз танин ўяди. Қолганлар эса амаллаб, бир нимага овуниб, йўлида давом этади.


    – Ўзинг, куёвинг яхшими?


    – Шукр. Бошинизни кўтаринг эна, бундийин ётаверманг.


    Улмон хотин ботинида кечаётган туғённи невараси сезиб қолгани учун дардини яширмоқ бўлиб, нигоҳини бошқа томонга бурди. Лекин бари бир қуйилиб келаётган ўкинч ёшларини тия олмади ва туйқус ҳўнграб юборди. Ёшларини кўйлагининг енги билан артди, лекин улар тағин сел бўлиб оқди.


    Дариғанинг кўнгли бузилди. Потраб чиққан ёшларини у энасидан яшириб артди.


    – Хафа бўманг, йиғламанг.


    – Қўявер…


    – Англаётирман. Жоно сиғмас дардингизни бўлак ичингизга ютобилмассиз.


    – …


    У энасининг ҳеч тарқамас қайғу ва алам тўла кўзларига тикилиб, жимиб қолди, баттар кўнгли бузилди. Киприклари орасида яна ёшлари ғилтиллади.


    – Шодмонгулни кўриб, ичимнан бир нима тушгандек бўлди.


    – Хафа бўманг, энди иложимиз йўғакан.


    – Сан ҳам эна бўлжақсан, шуннин сўра билжақсан… – Улмон хотин қизи Ғошияни эслаб тағин йиғлади. Дариға нима қиларини билмай қолди.


    – Ўн гулидин бир гули очилмай, икки кўзидан икки чашма оқиб, йиғлаб ўтганди, шўрлик болам. Тўлғоқ азобини еб туққан қизига энди туғмас кундоши эга бўлғоч, мандан бўлак ким куйгай. Битаёзғон яраларим янгирди. – У тўлиб-тошган ҳасратларини бошқа танасига қамай олмади, йиғилиб қолган дардларини бир йўла дастурхон қилиб ёзди.


    – Умидминан бола катта қиб, роҳатинин кўрмаган, йўл очиб ўзи юрмаган… Тағин ман йиғламай ким йиғласин…


    У тинмай гапирарди. Юраги кўксига торлик қилмоқда эди, гўё ичкарига чиндан шамол кирадигандек ёқаларини очиб, шўрлик она ўртаниб йиғларди. Изтироб ожиз танида томир отиб, бутун борлиғини ўраб олгандек. У эса ўша оташзабаржон изтироб ичида ўт-олов бўлиб ўртанар эди.


    – Напасим қайтаётир, эшикни оч, болам!


    – Ҳозир.


    Дариға илкис туриб, эшикни ланг очди. Шунда ҳув ошхонадан қўлида чой кўтариб келаётган Раҳимага кўзи тушди.


    Шундай, бандасиким бу йўлда йиқилади – туради, йиғлайди – овунади…


    Дариға энасига чойдан қуйиб узатди. Улмон хотин бир ҳўплам ичиб, оғриқли бошини қайта ёстиққа қўйди. Анчагача шифтга – бир нуқтага тикилган кўйи индамай ётди. Кечаси изтироб ичида куйиб, ухламай чиққани учун буткул ҳолдан тойган эди. Анчадан сўнг кўзига уйқу иниб, ухлаб қолди. Шунда Дариға энаси туйқус уйғониб кетмасин учун аста устига ёпинчиқ ташлаб, ўзи ташқарига чиқди.

  


  
    39. Икки кўзим – икки чашма


    Кенжабек Қипчоқ хонадонига келин бўлиб тушганига ҳам йил тўлиб қолган, ҳомиладорлик Дариғага ярашиб, янаям очилиб кетган эди. Қосим парвоначининг хотини Раҳима энасига кўмаклашгани тез-тез кираётганини эшитиб, кўнгли бир оз таскин топди.


    Раҳима суви оқизилган қатиқни кувида пишмоқда эди. У қатиқдан ёғни ажратиб олгач, йумирга* солиб, ошхонага қўйиб келди. Сўнг айронни «қорин»га қуйиб, оғзини ип билан маҳкам боғлади. Ариқ бўйидан бир тутам ялпиз узиб келиб, пашша ва чивинлар қўнмаслиги учун уни қорин устига ташлаб қўйди. Буларнинг барчаси негадир унга онасини эслатди. Бу жудаям таниш ҳол эди.


    Отаси донғи кетган дўкондор эмасми, нон ўрнига гўшт еб ўсган Дариға ертўлага кириб, шифтда – ёғочларга осилган қазиларга қараб, неча ой сақланганини шундоқ, бир қараб айтиб бера оларди. Хизматкорлар энди сўйилган ёш қўчқорнинг ошқозонини ахлатдан тозалаб, обдан ювгач, икки кун намакоб ичига солиб қўйишарди. Айни ёз кунлари эди, Ғошия хизматкорларга қараб, «ўзим қиларман», деди ва кувига қатиқ солиб, ёғоч сопда обдан уриб-уриб пиширганди, қатиқдан ёғ ажралгач, айронини айри, ёғини айри олиб қўйди. Хизматкор аёл намакобга бўктирилган ошқозонни тозалаб ювиб Ғошиянинг қўлига тутди. Шунда онаси бунинг ичига айрон солди. Уни «қорин» дейишарди. Қорин ичида айрон ойлаб, худди бугун солинган каби, бузилмай турарди. Айронга эса албатта онаси сичқонқулоқ солдирар, унинг хуш бўйи айроннинг таъмини янада тотли қиларди. Ўшанда хизматкор ариқ яқинида кафтдек ерга экилган, барглари узун, гули оқ-пушти райҳонларни юлиб, қишда ишлатмоқ учун қуритиб қўйган эди. Райҳоннинг бу турини у сичқонқулоқ, онаси эса садарайҳон дер эди. Сичқонқулоқ ҳалиям ўша ерда ўсяптимикан? Куви-чи, жуда ажойиб нарса-да, ёнғоқ дарахтидан устага отаси ясаттирган. Мана, энди англади, нега уста куви учун ёнғоқ дарахтини танлайди? Чидамли ва пихи тез чиқиб кетмайди. Дарахт пайрахаларидан тозалангач, ичи-тубига қадар чуқур ковланиб, тозаланади. Сўнг намакоб солиб қўйилади. Сув икки-уч кунда вақти-вақти билан алмаштириб турилади. Сўнг кувига қатиқ солиниб, ёғоч соп билан уриб, ёғи ажратилади.


    Ўшанда Ғошия билан Дариға иккови саватчани тўлдириб шотут теришди. Бир оз тин олишгач, онаси унга қараб:


    – Бор, боравер, қизим, сўрида сингилларинг билан ерсизлар, – деганди.


    – Ҳа, cиз-да юринг.


    – Ман, ўриклардан қоқи солаётганлардан бир хабар олай.


    – Отам Фоти билан Заврани холамникидан қачон абкелажаклар?


    – Пешиндан сўнг.


    – Ҳим-м-м!


    Онасининг ширали овози бор эди: ҳеч кимнинг овози уники қадар жозибали, жарангдор эмас, ҳеч ким у каби куйлай олмасди. Дариға шотут тўла саватчани кўтариб, cаҳни кенг айвондаги сўри устига чиқди. Cаватини қўяётиб, хонтахтанинг бир четида ётган чанқовузга кўзи тушди, уни авайлаб қўлига олди. Кейин анчагача унга тикилиб қолди, сўнг чалди. Атрофда куй ёнар эди… Ҳув узоқда чанқовуз оҳангига маҳлиё бўлиб, эшитиб турган онаси унинг ёнига келди. Дариға бир фурсат чанқовуз чалмоқдан тўхтаб, онасига жилмайиб қаради.


    – Ай, Дариға, сан куйла, ман чанқовуз чалай, – деди онаси.


    – Ман сиздийин куйлай билмасман.


    – Ман айтғон қўшиқларни эсла…


    – Ман бари бир сиздайин айта билмасман.


    Шунда Дариға чанқовуз чалди. Онаси қўшиқ куйлади. Атрофда кўй-қўшиқ ёнар эди:


    Сабо ечғон сочингни


    Куёвар, қайтиб ўрма,


    Кўзларинг ўзи кора,


    Сурмани қайтиб сурма.


    Чўлладинг сувға ташна


    Бўш кўзангни қўймассан.


    Икки кўзим – икки чашма,


    Шўр сувимға тўймассан.


    Ёмғир-ку тиниб колди.


    Томчи томади кўзим,


    Кўзамам йўқ олиб колди,


    Эшитмас биров сўзим.


    Чўлладинг сувға ташна,


    Бўш кўзангни қўймассан,


    Икки кўзим – икки чашма,


    Шўр сувимға тўймассан.


    Ҳомиласи қорин тепди, у ҳушёр тортиб, кўйлаги устидан силаб қўйди ва ғилтиллаган кўзёшини артиб, атрофга мунғайиб қаради. Ҳамон атрофида куй ёнар эди.


    ____________


    


    * йумир – уни «жумур» ҳам деб аташади, қоринча

  


  
    40. Мужда


    Муамбар насимлар ҳавода муаллақ сузиб, инжа кипригига ўчакишиб елдилар. Шунда шамолларга панд берган қуюқ ва қайрилма киприклари юмилиб, кейин очилди ва кўзлари ўзи томон яқинлашаётган оқ шарпага қадалди. Англадики, бошига оппоқ рўмол танғиган онаси экан. Волидаси гўё шамолларда сузиб келаётир эди. Дариға орзиқиб, шодликдан энтикди.


    – Бахти бекам, дили беғам, санга суқлангувчилар кўп. Агар ногоҳ санга тош отсалар, тошларини йиғиб сувға от, дили харобликдан Худо сақласин, мудом тиловат қил, дилинг таскин топажак, ўзингни сокинликка етаклаяжак, – онаси шуни айтиб, Дариғанинг қўлига китоб билан оппоқ йўргак тутди ва яна гапида давом этди:


    – Қирқ кун оқ йўргактан айирма ўғлингни, – Ғошия ортига қайтди.


    – Тўхтанг, ман-да сизман бирга кетажакман.


    – Сан манман кетмассан.


    – Тўхтанг ахир, ман-да сизман…


    – Шому саҳарингни ориятли, кундузингни хосиятли, ҳаётингни ҳашаматли қилғон Худодин айрилма!


    – Пича қолинг эмасам…


    Дариға ногаҳоний санчиқдан чўчиб уйғонди. Кўрдики, ёнида онаси йўқ. Англадики, бу тушида кечибдир. Вужудида бир оғриқ уйғонмоқда эди…


    Салоҳиддин ширин уйқу ичида ётган онасининг қулоғига эниб шипшиди:


    – Эна, эна дейман!


    Насибали кўзини очиб, уйқусираб яна юмди.


    – Эна, эна дейман, турсаниз, келиниззи тови йўқ!


    Онаси уйғониб кетди.


    – Иби, начун тови бўмасакан?


    – Оғриб кетаётирман деди…


    Насибали ўрнидан илкис туриб кетди:


    – Иби, тўлғоқ бўмасин тоғин!


    Салоҳиддин елка қисди.


    Насибалининг ақли шошди, ярим тун, атроф зулмат-қоронғи эди. У келини ётган хонага югурди.


    Бу тўлғоқ эди. Насибали шошиб, типирчилаб қолди. Гузардаги қўли енгил дояларнинг ҳар икковига ҳам хабар жўнатди. Доялар бири қўйиб, бири тунда ташқари ҳовлида турганларга унинг аҳволи ҳақида хабар бериб турди.

  


  
    41. Мажидиддин Бағдодий


    Салоҳиддин ўша кун Мажидиддин Бағдодийнинг ҳузурига митти мужда олиб кирди.


    – Ҳазратим! Сизга бир мужда олиб келмоқдаман!


    – Муждалари қутлуғ келгай! Қани, ичкарига…


    – Қулоғига азон айтиб, агар маъқул келса, Алоуддин деб исм қўйсалар!


    – Шундоқ, қори.


    Мажидиддин Бағдодий чақалоқнинг қулоғига азон айтиб, унга Алоуддин исмини берди.


    – Қадами қутлуғ келғай, ҳусни муборак бўлғай!


    – Қуллуқ, Ҳазрат! Сизга ҳам муборак бўлғай!


    – Иншаоллоҳ, ўғлинг дин йўлинда хизмат қилгувчи бир солиҳ фарзанд бўлиб етишгай, – деди у Салоҳиддинга қараб.


    – Қуллуқ, Ҳазрат!


    Қуёш тобора тик кўтарилиб, олов сели билан борлиқни гўё қайнатмоқда эди. Мажидиддин Бағдодий шогирди Салоҳиддинни кузатиб, ичкарига қайтар экан, рўмолча билан пешонасида униб чиққан терларини артди. Унинг ёши олтмишдан ошган, қомати кўркам, юз-кўзидан нур ёғилиб турар эди. Оқ оралаган соч-соқоли қуюқ, қош ва киприклари тиғиз, кўзлари кишига маъноли боқарди. «Хушсуратлик ҳам ярим давлат-да», дер эди, уни кўрганлар. Ўз даврининг Юсуфи бўлган Мажидиддин Бағдодий риёзат, мантиқ, Қуръон тафсири, ҳадис ва фиқҳ илмларини пухта эгаллаган беназир инсон, оташнафас шоир ҳам эди. Хоразмшоҳлар саройида шайхни қўли енгил табиб сифатида ҳам эъзозлашарди. Оташнафас шоир – Фаридиддин Атторга устозлик қилган Шайх Мажидиддин Бағдодий бутун Мовароуннаҳр ва Шимолий Эронда «Cафар рисоласи», «Яхшилар совғаси» каби тасаввуфона насрий асарлари ҳамда сўфиёна рубоийлари билан шуҳрат қозонди. Тўлиқ исми Абусаид Мажидиддин Шараф ибн Муайяд ибн Абулфатҳ Бағдодий Хоразмнинг Бағдодак қасабасида таваллуд топган.


    Ўшанда қалби ғорат бўлиб, вужудини аллақандай ҳарорат куйдирган эди. Бу қандай оташ эканини билмаган Бағдодий ётиб қолди. Кутилмаган илоҳий ишқ кўнглини забт этганини хийла кейин англаб етди. Шунда аллақандай куч уни Шайх Нажмиддин Кубро ҳузурига бошлаб борди. Ўн беш сана унинг даргоҳида тасаввуф илмини ўрганди, ўн беш йил риёзат чекди. Ҳазрат Навоий тасвирлаганидек, «Сулуклар қилди, олий маротиб ҳосил қилиб, буюк мақомларга қадам қўйди».


    Шайх Нажмиддин одам жўнатиб, уни даргоҳига келиб-кетишини сўраган эди. Бағдодий ичкари кирганида, устози тасбеҳ ўгириб, саловот айтмоқ билан машғул эди. Шайх Нажмиддин Кубро ўрнидан хиёл қўзғалиб, у билан кўришди ва ёнидан жой кўрсатди:


    – Қани, Мажидиддин, тузукроқ ўтирсанг…


    – Ташаккур, Ҳазратим.


    – Бир нохуш хабар эшитгач, «келсин» деб сенга шошилинч одам жўнатиб эдим…– деди Кубро гўё сўзларининг салмоғини тарози палласига солиб кўраётгандек, ҳар бир сўзига урғу бериб.


    – Шундоқ, Ҳазрат! Ман-да бул хабарни билмоқ истаб, сизнинг даргоҳинизга шошиб келдим.


    – Ҳой Мажидиддин, сан саройдин узоқроқ юр, бунинг оқибати яхшиликка олиб келмайдур.


    – Ман саройга яхши ният бирлан қадам қўюрман.


    – Шундоқ, сан яхши ният бирлан қадам қўюрсан, алар сани яхши ният бирлан қабул қилмоқдами?


    – Нечун бундоқ демоқдасиз, Ҳазратим?


    Ҳазрат унга маъноли кўзларини тикиб, индамай қолди.


    Мажидиддиннинг нигоҳлари ер чизиб, сўнг унга термулди.


    Муҳаммад Хоразмшоҳнинг онаси Туркон Хотун Мажидиддин Бағдодий ўқиган ваъзларда иштирок этар, баъзан унинг зиёратига ҳам келиб турарди. Бу ҳол аввалига сарой аъёнлари, кейинроқ эса халқ оғзига тушиб, малика ва шайхнинг орасида пинҳоний муҳаббат ҳақидаги ғийбатларга хамиртуруш бўлган эди. Боз устига, Cултон Хоразмшоҳ маҳбубаларидан бирига Мажидиддиннинг ишқи тушиб, ошиқона ғазаллар юбориб туради, деган гап яра каби патос боғлаган эди. Бу фисқу фасод устозининг қулоғига етиб келгач, кўнгли бир нохушликни сезган каби уни даргоҳига чақиртирди.


    – Ҳой Мажидиддин, боз айтурман санга, саройдин узоқроқ юр, замон нотинч, ғийбат қайнаган, яра патос бойлаган, бундай вазиятда саройдан узоқроқ юрганинг маъқул.


    – Асли вазият тақозо этгач, ман ул томонга яхши ният бирла борган эдим...


    Мажидиддин ҳиссиз ва руҳсиз, равиш-рафтори эзгин ва тушкун бир алпозда устози даргоҳидан уйига қайтди. Дилини аритиб бўлмас бир ғашлик чулғаб олганди. Ҳорғин ва вазмин бир ҳолда жавондан ўзи битган битикларни олиб, варақлади.


    Шам бўлса юзинг, кўйида парвона ўзим,


    Дардингга қариндош дил-у, бегона ўзим,


    Бўйнингда узалган ўша соч занжирини


    Ташла манинг гардимга – девона ўзим.


    Кўнглимда фироқ туфайли минг қайғу бу кун,


    Умр илгига чарх солди тугун узра тугун,


    Ғам устига ғам қўшма бузиб аҳдни яна,


    Кўнглимда фироқ туфайли минг қайғу бу кун.


    Ул баҳри муҳитга кирмоқ истар кўнглим,


    Ё чўксам-у, ё инжуга тўла қўйним.


    Эслайдими адо – ишинг хатарли гарчи,


    Ишқ рангига эврилса юзим ё бўйним…


    Юрак гўё ўз қафаси торлик қилаётган каби бежо потирламоқда эди. Шунда Мажидиддин Бағдодийнинг қўли беихтиёр қаламга борди.


    Дунё тугаб, қоронғулик келса сиқиб,


    Бошлар кўтарилганда мозорларни йиқиб,


    Бечора шаҳид таним ҳам ўз қонига ғарқ,


    Тўзони қиёмат ичра келмасми чиқиб.


    Бир ғамгин куй таралаётган эди гўё. Бу ҳазин навога ёлғиз ғариб тунгина соме эди…


    * * *


    Хоразмшоҳ буюк салтанатда ўз ўрнини йўқотган, сиёсатдан чалғиган ҳукмдорга айланиб қолган эди. Султон борлиқни унутиб, маишатга берилди. Жосуслик илмини қултум сув каби сипқорган эшик оғасининг қисиқ кўзлари бежо боқди ва нигоҳи ҳамда оқ оралаган қошлари билан кимнидир имлаб чақирди. Ширакайф Хоразмшоҳга бир хабар етказишди.


    – Шоҳим, Шайх Бағдодий ҳарамингиздаги канизагингиза ишқи тушиб, пинҳона ғазаллар жўнатиб турғони камлик қилғанидек, энди волидангизни ҳам ўзига оғдириш ниятиндадур.


    – Ёлғон! – титраб кетди Султон Хоразмшоҳ.


    – Ўлимдин хабарим борлигини билиб, рост сўзламакдаман


    – Ҳақ ростини айтди ул! – унинг гапини маъқуллади девонбеги.


    – Анинг ғар кўзларини ўйдириб, терисига сомон тиқдирурман.


    Тибетдан келтирилган қайрилма буғу шохидан қилинган бежирим қадаҳ Хоразмшоҳ қўлида ўйноқлади, шоҳ уни бир томонга зарда билан улоқтирди.


    Ширакайф Хоразмшоҳнинг муштлари тугилиб, тиши қайралди ва жағлари бўртиб чиқди. Вазири аъзам Низом ул-мулкка қарата бош бармоғини «Йўқ қилинсин!» ишорасида ерга тиради. Атрофдагилар миннатдор, бироқ совуқ тиржайиб, маъқул дейишгандек бир-бирларига қараб жимиб қолишди. Атрофда ногоҳ пашша учса билингулик сукунат чўккан эди.


    – Ани Жайҳунга ғарқ қилинглар, аввалинда тўлқинлар шиддати ожиз танини ўйноқлаб, мосуво этиб, сўнг сув тагига олиб кирсинлар.


    Султон добири Имод ал-мулк Тожиддин Жомий келтирган фармон устида ширакайф Хоразмшоҳ қўллари ўйноқлади. Фурсат ўтиб Бағдодийни Жайҳунга чўктириб ўлдириш тўғрисидаги фармонга муҳрини босди.


    * * *


    Бу туннинг ишими эди? Кунни яна билинтирмай қора чиммати билан ўраган. Ярқираган бир ёғду осмон уммонидан бўшлиқ комига бенажот қулади. Шайх Нажмиддин Кубро бир нохушликни кўнгли сезгандек жонсарак бўлиб, ичкарига кирди.


    Томирларида қон қуюлиб тўхтаб қолган: жони ўлим томирига уланиб, жонсиз жасад Жайҳун комига қулади. Бундан огоҳ бўлган тўлқинлар қирғоғидан оғди. Cўнг савдойи тўлқинлар наъра тортиб, ғалаён кўтарди. Тўлқинлар саросар пишқириб, иложсиз жасадни ўз комига ғарқ этди. Асов-исёнкор шиддат яна қирғоқларини бузиб жўш урди.


    Шайх Бағдодий заволи Хоразмшоҳдан уламолар ихлосини буткул қайтарди. Бир ҳикмат яна қайтарилди. Деворни ёмғир ювса, уни сувоқ билан бир ҳолга келтириш мумкиндир, аммо пойдеворсиз қалъа – қалъа эмас, ният бир бўлмаса, бундай дорулсалтана завол топгай.


    Ўзига келган ҳукмдор Шайх даргоҳига аъёнларини жўнатди:


    – Ҳазратим, бу олтинларни фарзандингиз Мажидиддиннинг товон ҳақи сифатинда қабул қилғайсиз!


    Кубро титради, сўнг маъноли кўзини сарой аъёнига тикиб:


    – Адолат қарор топгай! – деди. – Хун – хун билан ювилгай!


    Кубро ҳиссиз чўкди. Ўз фарзанди каби тарбия этган севимли шогирдидан айрилмоқ оғир эса-да, тақдирга тан бериб, унинг ҳақига Қуръон тиловат қилди.


    Шайх Бағдодийнинг бевақт ўлими хоразмликлар юрагида битмас жароҳат бўлиб қолди.


    Қисматини туш кўрган одам каби ўлимидан олдин битилган Бағдодийнинг сўнгги байтларини улар анчагача эсдан чиқармай айтиб юришди:


    Дунё тугаб, қоронғулик келса сиқиб,


    Бошлар кўтарилганда мозорларни йиқиб,


    Бечора шаҳид таним ҳам ўз қонига ғарқ,


    Тўзони қиёмат ичра келмасми йиқиб.


    Нажмиддин Кубро қамис* яктагининг ёқаси билан қуйилиб келган кўзёшларини артиб, бир қоп ғамни орқалаган кўйи ичкарига кирди.


    – Яра патос боғлагач, анинг заҳри танангни зирқиратгай! – деди мотамсаро шогирди Бохарзийга қараб. – Эсиз, Мажидиддин, фасод қурбони бўлди! – Кубро ўртаниб, уф тортди, сўнг бошини сарак-сарак қилган кўйи жимиб қолди.


    ____________


    


    * қамис – пахта маҳсулотидан тикилган либос, кўйлак, яктак

  


  
    ИККИНЧИ ҚИСМ

  


  
    1. Ришталар

    



    Даштнинг ёзилмаган қонунлари кўп. Саҳрои Кабир олов гирдобида тобланиб чиниққан, Карбало даштида ором билмаган туялар ўз кучига таяниб, қумларни оёқлари билан эзғилаганча илгари одимлайди. Бу осмон остида барчани баробар кўтариб турган мана шу замин устида митти чумолидан туяга қадар жаъми жонзотнинг ўз вазифаси бор. Айнан кимсасиз саҳро ва дашти биёбон қўйнида кетаётган одамзот осмон қўлинг етмас даражада баланд, замин кўз илғамас кенгликдан иборат эканини туйқус англаб етади, шунда кўзини янаям каттароқ очиб, атрофга тийран боққиси келади. Ҳолбуки, само ўша осмон, ер ҳам ўша замин. Худдики, дашт қўйнида сен ҳам унинг бир заррасига айланиб улгургансан, шуни англагач, олам кўзингга айрича кўрина бошлайди, ўзинг-да адоқсиз бу кенгликлар маҳобати қаршисида бир зарра қадар йўқолиб бораётганингни сезасан.


    – Ҳавонинг авзойи бузилаётир, кечга бориб қуйиб бермаса гўрга-я, – деди тепа тишлари тушган туякаш шеригига.


    – Рост айтдинг, тезлатмасак бўлмайди чоғи.


    – Яқин орадаги карвонсаройга етиб олсак, марра бизники. Туяларам, ўзимизам дим ҳоридик.


    – Бе-е, деган билан беда пайдо бўла қолса экан…


    Чиндан ҳавонинг авзойи бузилиб келмоқда эди. Даштда туйқус чанг кўтарилиб, осмонга тўзон ўрлади, сўнг қуюнга айланиб пастга қайтди. Энди бу гал қумлар қатига ғулу солган қуюн яна пастни тўзғитди.


    Карвон бошидаги нортуя қум кўчкисидан безиб, кўзини юмиб-очиб яна илгарилади. Cўнг бир нимани сезгандек бурнини жийирди. Унинг кўзлари узун-узун икки қават киприклар билан тўсилган. Ўша киприклари кўзларига урилаётган тўзондан уни омон сақламоқда. Бу жониворнинг бошқа ҳайвонлардан фарқи шундаки, кўзининг шаффоф пардаси ўзига хос, кези келгач, қуёшнинг ўткир нурлари ва оташидан асраб, иссиқда тўсиқ вазифасини ўтайди.


    Ҳар гал шундай: тўзон кўтарилганда у кичкина, ҳар ёни тук билан қопланган қулоқларини ичкарига тортиб, шамол пича пасайгач, яна қўйиб юборди. Тўзон яна авжига чиққанида унинг қулоқлари орқага қайрилиб, бошига ёпишди. Шамолу тўзон туяларнинг силласини қуритган эди. Улар зўрға нафас олиб, ўпкага қум кирмасин учун юнг қопланган бурнини жийириб қадам ташлайди.


    Туянинг ватани саҳро, дегувчилар зап топиб айтишган. Саҳро табиатан бўлак бир олам. Кундузи қуёш олов селида беомон куйдирса, кечаси изғирин қақшатади. Шу сабаб Яратган Эгам туянинг товонини ўз ҳимояси билан – ўтда куймас, совуқ ўтмас қилиб яратган.


    – Қум кўчкиси ўтғач, тағин йўлга чиқурмиз, – деди сарбон туякашларга. – Энди қум кўчкисини ўтказиб, туяларни ерга чўктирмасак, аларга жабр қилган бўлурмиз!


    Туякашлар ортидаги издошларига имо-ишора билан хабар етказди.


    Оёқлари мункиб, туялар ерга чўкишди. Ерга чўккан маҳал кўкрак ости ва тиззаларидаги кўз илғамас ёстиқчалари туяларга беминнат суянчиқ вазифасини ўтади. Нортуя танасини хиёл кўтариб, сўнг тиззаларига суяниб ётди. Бир оз шамол тингач, у тумшуқ чўзиб янтоққа узалди. Унинг қуйи лаби ўртасидан ёрилган, айни шу ёриқ унга тиканли ўтларни ҳеч бир қийинчиликсиз ейишига ёрдам бермоқда эди. У янтоқни бир маромда чайнаб ютди. Кўп букламлардан иборат томоғи муттасил нам чиқариб турар ва уни саҳрода чанқоқдан сақлар эди.


    Тўзон ўтиб, шамол тингач, карвон яна йўлга тушди. Бироқ бузуқ ҳавонинг авзойи баттар тундлашиб, сарбон кўнглини хира қилди. У бир нима деб минғиллади.


    Булутларнинг чоки сўтилиб, шаррос ёмғир қуя бошлади. Бу ҳаётбахш, саодат ёмғири қақраган даштни оби неъмати билан обдан сийлади.


    Ниҳоят, ёмғир тинди. Карвон аҳли карвонсаройга етиб келганда кун асрга оғиб улгурганди. Карвонсарой хизматчилари қўллари қўлларига тегмай хизматда эди. Ёмғир ёғиб, ҳали хуморидан чиқмагани тезда барчага аён бўлди. Осмон тўлиб турган экан, бу гал шаррос қуйиб, дардларини бир йўла тўкиб солди, шу бўйи у ярим тунгача тиним билмади. Улар йўлда ҳориган, шу сабаб ҳужраларга жойлашгач, тош қотиб уйқуга кетишди. «Йўл азоби – гўр азоби», деб шунга айтсалар керак.


    – Туялар ҳам дам олсунлар. Емишни ғамлаб, эртага пешиндин сўнг йўлга чиқурмиз, – деди cарбон. У кўзлари қисиқ, ўзи қорачадан келган, соч-соқолига хиёл оқ оралаган, ёши эса қирқ бешлар чамасидаги чайир бир киши эди. Офтоб урган рухсори ва қабоқлари остидаги кўз илғамас доғлари уни дашту саҳро қуёши билан анчадан буён ошно эканидан далолат бериб турарди.


    – Агар илдамроқ ҳаракат қилсак, тағин беш кундин сўнг манзилга етгаймиз, – деди у иягини силаганча.


    – Шундоқ, – деди ёрдамчиси унга жавобан.


    * * *


    Кеча тинмай ёққан ёмғирдан сўнг, қониб сув ичган дашт ҳам тинчиб қолди. Йўлга чиққан карвон аҳли бу сукунатни бузиб илгарилайди. Елвизак барчани аллалаб эсади. Туялар дупурини олисдан сезган юмронқозиқ модасига қараб овоз чиқарди. Шунда мода юмронқозиқ жуфтига эргашиб, инига кириб кетди.


    Чингизхон Хоразмшоҳ билан орадаги ришталарни тобора маҳкам боғлашга жазм этди. Cавдо карвонлари билан бирга, элчилари икки дарё оралиғидаги юрт – Мовароуннаҳрга ташриф буюрган эди. Хон туркий одатга кўра, туя ўркачи баробар қуйма олтин, эроний қимматбаҳо маъданлар, арабий ноёб алхуттув, қоплар тўла мушк, ёқуту лаъл ва тарку юнгидан тўқилган ажойиб либосларни Хоразмшоҳга тортиқ этиб жўнатганди.


    Маҳмуд Ялавоч бош бўлган элчилар манзилга етиб келди. Алиакбар Хожа ал-Бухорий билан Юсуф Кенка ал-Ўтрорий ҳам улар билан бирга эди.


    Милодий бир минг икки юз ўн саккизинчи йилнинг айни баҳори. Муҳаммад Алоуддин Хоразмшоҳ Бухорода элчиларни асъаса-ю дабдаба билан кутиб олди. Элчилар улуғ Чингизхон номасини унга тутишди.


    Қабул маросимида вазири аъзам Низом ул-мулк Чингиз номасини ўқиб эшиттирди:


    «Сенга ўз саломимни йўллагайман. Мен сенинг салтанатинг бепоён ва қудратинг ҳам шул қадар эканлиғидан яхши воқифмен. Сен кўплаб халқларнинг ҳақпарвар ҳукмдорисен, шул боис сен бирлан тинчлик ва биродарликда яшашни истаймен. Мен сени ўзимнинг энг суюкли ўғлим, деб ҳисоблагусиман. Менинг Чин юртини забт этганим ва шимолда яшовчи барча халқларни ўз қанотим остига олганим сенга маълум. Шуни билгинки, менинг салтанатим чумолилар уясидек жангчилар уясидур ва кумушларнинг конидур. Шу сабабдин бировнинг мулкиға эгалик қилмоқлик ҳисси мендан аслида йироқдур. Умид қилурманки, фуқароларимизнинг савдо ва борди-келди муносабатларинда иккимиз ҳам манфаатдор бўлгаймиз».


    Тахтда виқор билан Хон номасини тинглаб ўтирган Хоразмшоҳнинг кўзларидан бир учқун учди. Бу учқунни энг аввал пайқаган вазири аъзам Низом ул-мулк шаҳаншоҳдан нигоҳини олиб қочди.


    * * *


    Элчилар шарафига берилган зиёфат айни авжига чиққан маҳал Хоразмшоҳ у ерни тарк этиб, кошонасига қайтди. У ота-боболаридан мерос тахтда ўтирар экан, эшик оғаси вазири аъзам Низом ул-мулк ҳузурига киришга рухсат тилаётганини билдирди. Хоразмшоҳ «кирсин» ишораси билан бош силтади.


    Вазир Муҳаммад Хоразмшоҳга Чингизхон йўллаган мактубни яна қайта ўқиб эшиттирди.


    – Не тонгким, – деди Хоразмшоҳ Низом ул-мулкка қараб, – мандек Мовароуннаҳр ҳукмдори, саҳрода кеча қайнаб чиққан ёввойи бир маъжусийнинг ўғлига айлансам?!


    Мактубнинг айни «Мен сени ўзимнинг энг суюкли ўғлим деб ҳисоблагусиман», деган жойи Хоразмшоҳга ханжар янглиғ қадалганини сезган вазир:


    – Сиздек Мовароуннаҳр ҳукмдори маъжусий бир хонга асло ўғил бўлмассиз! – деди ҳозиржавоблик билан.


    Хоразмшоҳнинг лаблари кибр-ла қимтиниб, сўнг заҳарханда билан «хо-хо»лаб кулди.


    Ўзини «Искандари Соний», «Cултони Санжар Монанд» санаб юрган Хоразмшоҳ иззат-нафси оғриб, саройнинг у ёғидан бу ёғига бориб келди.


    Вазир шоҳнинг кетидан юриб, у томон эниб гапирди:


    – Cизнинг ота-боболаринғиз ғурийлар ўртасинда мислсиз жанглар олиб борганлар, қон кечиб, зафарлар қучганлар. Эронни салжуқий суқлардин тозалаб, Бағдодга юриш қилганлар. Ва бул юришинда муваффақият бирлан музаффарлик туғини қучиб қайтганлар. Мовароуннаҳрдаги Самарқанду Бухоро Қорахонийлардин буткул тозаланиб, cассиқ алаф сингари аларни таг-томири бирлан суғуриб ташлагансиз. Бас, шундоқ эркан, нечун Сиздек олийнасаб – шоҳлар шоҳи, Искандари Соний саҳройи маъжусий, боз устига, кеча унган бир хоннинг ўғли бўлур эркансиз! Ул сизга қул бўлса ярашгусидир!..


    Хоразмшоҳ вазирига нигоҳини бурди. Шунда ҳали ҳам қаҳр ва ғазаб учқунлаб турган кўзларига кўзи тушиб, Низом ул-мулк сесканди. Хоразмшоҳ унга қараб амр этди:


    – Анави иштонсиз Ялавоч маним ҳузуримга олиб келинсин!


    – Бош устина, шоҳим! Амрлари вожиб бўлгай… – вазир қуллуқ қилган кўйи чиқиб кетди.


    Хоразмшоҳ cариғу қизил лаъл қадалиб тикилган этиги пошналарини тақиллатиб, тахти томон юрди. Белидаги олтин сопли ханжарини тўғрилаб қўйгач, тахтга ўрнашиб ўтирди.


    Туркий маданиятдан хабардор, асли хоразмлик элчи Маҳмуд Ялавоч икки қўли кўксида, шоҳ ҳузурида ҳозир бўлди:


    – Ҳукмингизга мунтазирман, олампаноҳ.


    Хоразмшоҳ тахтдан тушиб, унинг ёнига келди:


    – Чингизхонни жангу жадалларда чиниққан, жасорати кучли хон демишлар, шул ростму? – деб сўради шоҳ.


    – Бир қошиқ қонимдин кечгайлар, шоҳим. Ман бир элчидурман. Тагим ҳам Хоразмдин. Магар сиздек боболари асрлар оша буюк салтанат бунёд этган ва бул салтанатни гуллатиб яшнатган Санжари Султон Монанд қаршисинда ул бир хас кабидур. Сиз Мовароуннаҳр ҳукмдори – буюк Хоразмшоҳсиз…


    Хоразмшоҳ юзига энди ниҳоят хиёл қизиллик югуриб, кибр билан бурилган лабида табассум ўйнади. У аҳдномага муҳр босиб, элчиларни сийлаб жўнатди.


    Дилида она юрти Хоразм ва унинг шоҳига муҳаббати чексизлигини намоён этган элчи Чингизхон ҳузурига қайтгач, ўзи ва Хоразмшоҳ ўртасидаги хуфя суҳбатдан хонни воқиф этди. Шунда хон ўзига кўрсатган садоқати учун Ялавочни қимматбаҳо совғалар билан сийлаб, тақдирлади. Бу қисиқ кўз хон биринчи қадамидаёқ Хоразмшоҳни ўғлим деб, ўзини ундан устун қўйишини намойиш этган эди. У ўз кучи, қудрати ва салоҳиятига, темирдек мустаҳкам иродасига қаттиқ ишонарди. Чингизхон муҳораба майдонида ғанимлари дилига мислсиз қутқу солиб, атрофда гўё қиёмат қўптириб, ноғораларнинг талотўп садолари ҳамда лашкарларининг ҳайқириқ-чақириқлари остида шиддат билан қуюндек тўзғиб, сўнг жангга киришар эди. У қаҳрли ва айёр, ёввойи, аммо мулоҳазакор эди. Керагида куч, кези келганда, ҳийла ва найранг билан ғанимини мағлуб этарди. Унинг савдогар ридосига ўранган хуфялари бутун Мовароуннаҳрда изғиб юрар, икки дарё оралиғидаги юртнинг сирлари, салтанат ва ворислар, уларнинг нозик ва оғриқ жойлари, мамлакатнинг кучли ва заиф жиҳатлари ҳақида маълумот йиғиб, Чингизга етказиб турарди.

  


  
    2. Жарқачоқ


    Кеча ёққан ёмғирдан сўнг сокин ва осойиш ҳаёт яна изига тушиб, жонзотлар ғимирлаб қолишди. Қўрқа-писа инидан мўралаган чумоли хатар йўқлигига ишонч ҳосил қилгач, ташқарига ўрмалади. Қуёш нурлари унинг жонига хуш ёқиб, офтобда пича тобланди. У аввалига бошини ерга оғдириб, cўнг тепага кўтарди, майин шабада димоғига бир ёқимли ҳид олиб келди. Чумоли ҳид анқиётган тарафни тусмоллаб, шу ёққа йўл олди.


    Cўл томонда – эски тегирмонда буғдой тортаётган Учқунбек бир оз тин олгач, яна ишида давом этди. Чумоли тўхтаб, бошидаги хиёл кўзга кўринган икки туксимон шохлари билан олисдан туриб шерикларига хабар жўнатди. Чумолилар қаторлашиб, хабарчи томон ўрмалашди. Улар тегирмонда буғдой тортиб, ун чиқараётган Учқунбекнинг атрофида ҳалқа ҳосил қилиб, сўнг «топилдиқ хирмон»ни гўё таламон қилмоқ учун тарқалишди. Улар чеккада тўкилган буғдой уюмига ёвдек ёпирилди. Cўнг кепак ва буғдой қипиғини орқалаб, инлари томон равона бўлишди.


    Қосим парвоначи беш кун илгари Бегимқули Оллоёрга узрини айтиб, Бухорога йўл олган эди. Ўғиллари кун ора бўй чўзиб, ўсиб келмоқда. Қўлбола тегирмонни кенгайтириб, янги жарқачоқлар сотиб олиш мақсадида пича маблағ жамғарди. Шунинг ғамида, уста биродариникига – Бухорога йўл олди. Завжаси Раҳима бир этак бола билан унинг қайтишини кўзи тўрт бўлиб кутди. Кеча гузар оқсоқоли буғдой ташлаб кетаётиб: «Эртага асрдан сўра олиб гетажакман, уж коп буғдойи жаркачокдан чикариб кўйсангло», деб қайта-қайта тайинлаган эди. Эрталаб Раҳима қараса, ўғли ширин уйқуда, уни безовта қилгиси келмай, ўзи бир қоп буғдойни тегирмонда тортди.


    Тўнғич ўғли отасига ўхшайди. Энди ўн етти ёшга қадам қўйган Учқунбек қотмадан келган эса-да, билаги йўғон, бақувват, бир ҳалим йигит. Ундан сўнг ўғиллари Лочинбек, Полвонбек, улар кетидан эса Қумри ва Ойқиз исмли қизлари ҳам бўй чўзиб, улғайиб келмоқда эди. Фарзанд деганнинг нафси ҳам, қилиғи ҳам ўзига қўшилиб улғаяр экан. Хожаси кун бўйи Бегимқули Оллоёр хонадонида ишлайди, бўш вақтида толдан сават, чўмич, қафас тўқийди, Раҳима Улмон хотин юмушларини қилиб уйга қайтади. Жундан кийгиз босади, қизлари унга дастёр. Тайёр маҳсулотни Қосим бозорда пуллаб, тирикчилик қилади. Ўғиллари маҳалла аҳлининг буғдойини тегирмонда тортиб беради, ота-онасига кўмаклашади. Ҳар не бўлганда ҳам тириклик – қисмат, қоринни тўйғизмоқ ғамида одамзот тонгдан шомга қадар тиним билмайди. Ҳатто жимиртдек чумоли ҳам митти жонига кун бўйи тинмай тер тўкиб, жонсарак ғимирлайди.


    Учқунбек жарқачоққа буғдойни ағдариб, қопни яримлатди, сўнг хиргойи қилиб, ун торта бошлади:


    Ман натиб кўнгил бойладим,


    Геттинг, изингни пойладим,


    Мижгонинг гўзима жойладим.


    Юракни камона ёйладим.


    Cан маним ҳолим билмадинг.


    Ҳоли хароп даб ўйладинг,


    Мунгли кўшиғим куйладим.


    Шому саҳарлар ўйладим.


    Ёнтоштирмин* сан ўзингни


    Олиб кочасан гўзингни,


    Жабр атиб бул жонимға.


    Етолмасман ман ёнингға.


    Ман натиб кўнгил бойладим,


    Геттинг, изингни пойладим,


    Мижгонинг гўзима жойладим,


    Юракни камона ёйладим…


    Хийла кичик қопда буғдой кўтариб келган Лочинбек, акаси хиргойи қилаётган қўшиққа қулоқ солиб турди. Учқунбек қўшиқ айтмоқдан тўхтаб, укасига бир қараб қўйди-да, кейин яна жарқачоқ торта бошлади.


    – Завра опамам ёнтоштирмийин ёнина, сизи хароп этиб кеттилар, – деди акасига мийиғида кулиб.


    Учқунбек гапга чечан, боз устига, ўлгудек қитмир укасининг бу тақлид гапларини аввал ҳам эшитган, шунинг учун индамай ишини давом эттирди.


    – Ҳе-е, тўғри айттимма?


    – Кепагини айри, унини айри…


    – Ҳа, – деди Лочинбек акаси гапини тугатмасдан бурун, у нимани назарда тутганини англаб. У тортилиб, ҳали ҳоври кўтарилмаган иссиқ унни олиб бориб қопга солди, сўнг кепакни бошқа қопга жойлади. Сўнг яна акасига гап қотди:


    – Тунов кун Бегимқули бувамикига борсам, Завра опам кептилар…


    Гапи акасига қай йўсинда таъсир этаётганини билмоқ илинжида гапирмоқдан тўхтаб, унга тикилиб қолди. Акаси эса тегирмонни қўйиб, бошини қашлаган киши бўлиб, укасига термулди.


    – Ҳей кўрсангиз… – у бошини сарак-сарак қилиб, яна акасининг кўнглини қитиқлади. – Ҳей, ман бошинда танимий…


    Ичкарига Раҳима каттакон тоғора кўтариб кирди ва:


    – Қайсисина кепак солинғон? – дея сўради.


    – Энди тўхтанг… – Лочинбек қопдан онасининг тоғорасига кепак тўлдириб, сўнг унга узатди.


    Учқунбек олисларга тикилиб, индамай қолди. Қўли беихтиёр тегирмонга борди ва яна ишида давом этди.


    Бегимқули хонадонида юмушлар кўпайиб кетгач, Қосим парвоначи кўмакка ўғли Лочинбекни чақирди. Ҳовлида юмуш билан юрган Лочинбек Зуҳрага кўзи тушди-ю, юраги ўртаниб кетди. Шундай вақтда Лочинбек босар-тусарини билмай қолади. Илгари ўқтин-ўқтин уни ўйлар эди, ҳозир унинг хаёлисиз туролмайдиган беқарорга айланди. Лекин қисмат экан, хаёллари ҳавога соврилди.


    Улғайиб келаётган Фотима билан Зуҳрага харидор чиқиб, бирин-кетин тўйлари бўлди. Фотима холаси Муҳаррамнинг катта ўғлига қаллиқ тушди. Зуҳрани эса Дариғанинг қайнонаси Насибали ёқтириб қолиб, кенжа ўғли Раҳмиддиннинг никоҳига олиб берди.


    Зуҳранинг тўйидан сўнг Лочинбек икки-уч кун ётиб қолди. Дард киши танламас, магар бу дард дил хасталиги бўлса, бедаводур, сен дардингни кимга айтасан? Лочинбек дардини ичига ютиб, укасига деди:


    – Тоғин бир қоп буғдойни тортсак, сўра тушликка ўтажакмиз!


    – Бир қоп дедингизми, оға? Қорним очиб, дармоним қуриб кетди, – деди укаси норози оҳангда.


    – Энди сабр қил! – Лочинбек тегирмон тортавериб, ун кукунлари учиб қўнган қош-киприкларини артиб, оғир тин олди.


    Лочинбек тегирмондан чиққан унни пешма-пеш қопга солди, кейин ҳолсизланиб ўтириб қолди.


    Учқунбек укасига қарар экан, азбаройи унга ачинганидан қўлидаги ишини қўйиб:


    – Лочин, сан боравер, ман бул юмушни тугатиб, шундан сўнг тушликка ўтгайман, – деди.


    Шу гапни у интиқ бўлиб кутгандек, илкис ўрнидан туриб, уст-бошини қоққан кўйи, оёғини қўлига олиб югурди.


    Фурсат ўтиб, унниқиб кетган дарвозанинг бир қаноти очилиб, ичкарига Салоҳиддин кириб келди.


    Cаломлашгач, Cалоҳиддин ундан сўради:


    – Отанг келдими?


    – Энди келар деб турибмиз…


    – Ҳим-м, энанг уйдами?


    – Ҳа.


    – Унда энанглани чақирсанг.


    – Шундоқ қилурман.


    Учқунбек онасини чақиргани ичкарига кириб кетди.


    Cалоҳиддин безовта эди, Раҳима унинг ёнига етиб келганда у салом-аликдан сўнг мақсадга кўча қолди.


    – Улмон момомнинг тови йўқ, Бегимқули тоғам сизи тезда етиб келсин, деб мани жўнатдилар.


    – Э-э, Лочинбекнинг отаси Бухорога кетгач, ман уйдан чиқолмай турган эдим.


    – Бугун бормасангиз бўлмас…


    – Ҳа шундай, тезда ўтурман…


    ____________


    


    * ёнтоштирмин – яқинлаштирмай

  


  
    3. Худони унутганлар – хастаи бечоралар



    Салоҳиддин дарвозадан ичкарига кирганида, Дариға холаси Муҳаррам билан бир нималар деб пичирлашмоқда эди. Улар Салоҳиддинни кўриб, кўзлари ер чизганча индамай қолишди.


    – Энди бир оз тузикмилар? – деб сўради у Муҳаррамдан.


    – Ҳа, табиб кўриб кетти, қилтомоқ деди.


    Салоҳиддин бошини сарак-сарак чайқади.


    Муҳаррам ёшли кўзини артиб, яна ер чизиб индамай қолди. Салоҳиддин ичкарига – Улмон хотин ётган хонага кирди.


    Улмон хотин тўрт-беш кундан буён туз тотгани йўқ, силласи қуриган, ҳолсиз, беозоргина тўшакда ётибди. У шу ҳолда невара куёви Салоҳиддин билан сўрашгач, кўзларини шифтга қадаган кўйи жимиб қолди. Сўлғин ва хомуш, юзининг қони қочган, синиқиб, оқариб кетган эди. У ўнг қўлини cилаб қўйди.


    Муҳаррам онасининг ёнига ўтди:


    – Эна, бошингизни кўтариб, томоқ есангиз, – у қуритилган жамбил, райҳон солиб пиширган бир чинни маставани ёғоч қошиқда совутиб, – есаниз, – деди яна онасига қараб.


    Улмон хотун уч-тўрт қошиқ мастава ичган бўлди, сўнг:


    – Бўлди, бошқаси ўтмийди, – деди чиннини нарига суриб.


    – Тағин бир-икки қошиқ…


    У йўқ дея ишора қилиб, дармонсиз бошини ёстиққа ташлади.


    Cалоҳиддин ва чолига қараб:


    – Ман энди кўпга бормасман, Собирбекка одам жўнатинглар, Шодмонгулни олиб келсин, – деди.


    – Нечун бундоқ деётирсиз, ҳали кўп яшагайсиз, – деди Салоҳиддин унга далда берган бўлиб.


    – Энди кўпим кетиб, озим қолди. Шодмонгулни олиб келсанглар.


    – Ҳа, шундоқ қилурмиз, cан хотиржам бўл, кампир, – деди Бегимқули. Кейин Салоҳиддинга қараб:


    – Қобил Бухорога кетгач, сан Хивага Шодмонгулга борурмисан? – дея сўради.


    Салоҳиддин «ҳа» дея бош силкиди.


    Аравага от қўшилди, Салоҳиддин Хивага йўл олди…


    Дариға ўғлини кўтариб, катта энаси ётган хонага кирди, холасининг ёнига келиб чўкди.


    Улмон хотун ҳамон индамай ётарди, руҳий бир кураш, бир ғалаён унинг борлиғида исён кўтармоқда эди. У ботинида кечаётган бу исённи йиғи орқали чиқариб юборди.


    Муҳаррам унинг қўлига қўлини олиб борди, шунда Улмон хотун қўлини илкис тортиб олди ва тўшакни ғижимлаб, баттар ёниб йиғлади. Нобуд бўлган икки ўғли ва Ғошиянинг хаёли унга тинчлик бермас эди.


    – Энди, товитимми кўтариб кетадиган ўғлимам йўқ, – деди зорланиб.


    Индамай турган Бегимқули Оллоёр томоғини қириб гапирди:


    – Сан ўғлим йўқ деб ўксима, ойдин қизларинг, невараларинг, чеваранг бор. Дили харобликдин Худонинг ўзи асрасин!


    – Ҳа эна, биз бормиз, нечун сиз бундак демакдасиз, ўғил неваралариниз бор. Йиғлаб ўзингизни қийнаманг.


    Шунда Бегимқули унинг ёстиғи томон бақамти ўтириб, сўзлади:


    – Ҳазрати Мусо алайҳиссалом Фиръавн қавмидин безиб, саҳрога бош олиб кетмакда эрди. Ул киши солланиб-солланиб кетар экан, йўллар кўзига адоғи йўқ каби кўрингач, юрмоқдин тўхтаб қолди… Ҳолдан тойган Ҳазрат ўзини ёлғиз, бечора ва даҳшат ичинда сеза бошлади:


    – Эй Раббано, хастамен, бечорамен, – дея нола қилди. Шунда анга жавоб келди:


    – Эй Мусо, Мaндек дўсти бўлмаган киши ёлғиздур! Ман бирлан алоқасини узган кимса бечорадур. Мандек табиби йўқ кимса хастадур.


    Улмон хотун чоли айтган ривоятни эшитиб, «Худога шукр», деди. Кейин чолига тикилганча жимиб қолди. У бир таскин туйган эди.


    – Нолима, Худони унутганлар ёлғизлар, хасталар, бечоралар…

  


  
    4. Миш-миш тарқалди


    Улмон хотин вафотидан сўнг ҳайҳотдек ҳовлида отам ёлғизланиб қолмасин, деб Муҳаррам ўғли ва келинини унинг ёнига кўчириб ўтказди.


    Ҳар гал шундай: дарвозадан ичкарига кирган Дариға ҳозир катта энаси гўё уни қучоқ очиб кутиб оладигандай энтикади, бироқ Фотима пешвоз чиққач, шундан кейин энасидан буткул ажралганини ҳис этади. Ҳозир ҳам ўғли Алоуддин билан кириб келганида, Фотимага кўзи тушди-ю, опа-сингил катта эналарини эслаб, кўзда ёш билан кўришишди.


    Фотима жияни Алоуддиннинг митти қўлларидан тутиб, опасини уйга таклиф этди. У отасига тортган, новча ва хушбичим, кўҳлик келинчак эди. Кўзлари кишига зийрак боқиб турар, уни киши бир кўришда ёқтириб қоларди. Холаси Муҳаррамнинг хонадонига келин бўлиб тушганига атиги олти ой бўлган, унинг кетидан Зуҳрани Дариғанинг қайин укаси Раҳмиддинга узатишган эди.


    Опа-сингил гурунг қилиб турган чоғ хонага қўлида бозорлик тугилган чорси кўтариб Мавлон кириб келди. Фотима хожасининг қўлидан чорсини олиб, хизматкорга тутди. Раҳима чорси ичидаги егуликларни дастурхонга қўйди.


    Мавлон баланд бўйли, келишган қадди-қоматли йигит эди. Офтоб нури сингган кенг пешонасидаги терларини артиб, Алоуддинга қараб деди:


    – Бу ён кел, кўришайлик, – у болакай билан қўл бериб кўришгач, – айвонда санга пишик кўрсатурман, – деди ва Алоуддинни даст кўтариб айвонга олиб чиқди. У пишиллаб ухлаб ётган мушукнинг ёнига борди. Шарпа сезган мушук уйғонди ва кўзларини эриниб очиб, ўзига қўл чўзган болакайга тикилди.


    Алоуддин мулойим ва ёқимтой мушукни қўлида тутиб, сўнг бағрига босди. Мушук унинг қўлидан сирғалиб ерга тушди ва нари кетди. Алоуддин унинг кетидан югурар экан, тутқич бермаётган мушукка завқи келиб, қиқирлаб кулди, яна орқасидан қувлади, тутолмай хуноб бўлиб, бир ерда туриб қолди. Алоуддин чаққон ва жонсарак бола эди. У қуралай кўзларини Мавлонга тикиб, аразлаб бир нима деб, сўнг индамай қолди.


    – Улли* бола аразламайди, бу ён кел… – деди Мавлон унинг ёнига бориб. – Қараб тур, ёвон* пишик, ўзи кетти, ҳали ўзи келади, – дея қочоқ мушукни койиган бўлди.


    Мавлон Алоуддинни ичкарига олиб кирди. Болакай бир нималар деб онасига ўз тилида қочоқ мушукдан шикоят қилди.


    Фотима хожасига қайноқ чой узатди.


    Қосим парвоначи суюнчилади:


    – Бегимқули отам савдо карвонидан қайтдилар.


    Улар бундан ташқарига, Бегимқулини қарши олгани чиқишди.


    Савдо карвонидан толиб қайтган Бегимқули невараларининг саломига қуруққина алик олиб, ичкарига кирди.


    Дариға катта отасининг шашти пастлигини кўриб, Алоуддинни нариги хонага олиб чиқди.


    * * *


    Гурганжда бир миш-миш тарқалган эди...


    Баъзан қароқчилар савдо карвонига ҳужум қилиб туришар, кейинги йилларда Хоразмшоҳнинг фармони чиқиб, бу сингари бесаранжомликка чек қўйилган эди. Қароқчилар ҳужуми ҳақидаги миш-миш аслида уйдирма бўлиб, Ўтрор ҳокими Иналхон амри билан карвон тўхтатилган, оқибатда турли гап-сўз ёйилган эди.


    Олисларга чўзилган карвон ичида Бегимқули ҳам бор. Келажак муносабатларни ривожлантирмоқ истаб, фурсатни бой бермаган Чингизхон бу карвонни Мовароуннаҳрга жўнатган эди. Чингизхон юзлаб мусулмон савдогарларидан иборат карвонга ўрда элчиларидан Муҳаммад Хоразмийни бошчи этиб тайинлаган эди. Маҳмуд Ялавоч бошчилигидаги элчилик муносабатидан кейин жўнатилган карвон Гурганжга етиб бора олмади.


    Воқеа бундай бўлган эди. Ниҳоят карвон аҳли ҳориб карвонсаройга етиб келди. Тоға ва жиян хос хонага жойлашгач, таомланиб олишди. Бироқ Бегимқулининг йўлда бошланган оёқ оғриғи ҳали ҳам тингани йўқ. Унинг юришга ҳоли қолмаган: ўнг оёғи зирқираб оғримоқда эди. Жияни Кенжабек карвонсарой хожасидан табиб топмоқликда кўмак сўради.


    Кенжабек Қипчоқ хонага кирганида, тоғаси оғриқ азобидан инграб ётарди. Унинг ҳарорати кўтарилиб, ўт ичида ёнаётганини кўрган Кенжабек ўзини қўярга жой тополмай қолди. Хайриятки, табиб вақтида етиб келди. У ҳароратни туширмоқ учун беморга малҳам-дори ичирди. Шундан сўнг Бегимқулининг хаста оёғини синчиклаб кузатиб, оғриқ тафсилотларини обдан суриштирди. Ёрдамчисига беморнинг ўнг оёғига малҳам суртиб, уқалашни буюрди. Малҳам, боз устига уқалов таъсир қилиб, Бегимқули бир оз ором олгандек бўлди ва ҳориб ўйқуга кетди.


    Бегимқули кўзини очганда, кун пешиндан оққан эди. Карвон аҳли бугун карвонсаройда қолиб, эртага тонг-саҳар йўлга чиқмоғи даркор. Бегимқулининг бетоб эканлигини эшитган Чингизхон ўрда элчиси Муҳаммад Хоразмий улар жойлашган хос хонага одам жўнатиб, унинг аҳволини сўраттирган, фурсат ўтиб ўзи ҳам бемордан ҳол сўраб кирмоғини билдирган эди.


    Бегимқули оёғини уқалайтуриб, жияни Кенжабек Қипчоққа юзланди:


    – Карвонсарой хизматчиларига айтсанг, мева-чева, ширинликлар киритсунлар!


    – Шундоқ қилгайман! – Кенжабек Қипчоқ хонадан чиқиб кетди.


    Дақиқалар ўтиб, чаққон карвонсарой хизматчилари елиб-югуриб, турли ширинликлар билан дастурхонни тўлдириб ташлади.


    Ниҳоят Чингизхон элчиси Муҳаммад Хоразмий Бегимқули жойлашган хонага қадам ранжида қилди.


    – Сизнинг бетоблигингиз бизни ҳам ташвишга солмиш! – дея ҳол сўраган бўлди элчи саломлашувдан сўнг.


    – Маним бетоблигим сизни ташвишга солганидин хижолатдамен. Иссиқ жоннинг иситмаси бор, деб бежиз айтмагайлар.


    – Бунда хос табиб ҳам биз бирлан бирга келгандур, агар ихтиёр этсалар, сизга кўмак бермоққа киргай.


    – Илтифот учун ташаккурлар! Магар бунинг ҳожати йўқдур, манга карвонсарой табиби ёрдам кўрсатди... – миннатдорчилик билдирди Бегимқули.


    Бироқ кўп ўтмай Чингизхон элчиси Бегимқули ёнига бежиз кирмагани маълум бўлди. Элчи гўёки гап орасида Бегимқулидан Хоразмшоҳлар салтанатига оид хуфя маълумотларни сўрашга тушди. Лашкарларининг сони ва қалъаларнинг жойлашувига оид саволлари билан Бегимқули ва Кенжабек Қипчоқнинг ҳафсаласини пир қилди.


    – Элчи жаноблари, ман бир савдогармен! Кўринишда сиз бул саволларни манга бериб адашдингиз, чоғи!


    Элчи Муҳаммад Хоразмий берган саволига бозоргон Бегимқулидан бу тахлит жавоб кутмаган эди, у бир оз саросимада қолиб, кейин вазиятни тўғирламоққа киришди.


    – Ман сизни тушундим, бироқ бул гапимиз орамизда қолувини истаймен! – элчи қўйнига қўл солиб, ниманидир олди ва Бегимқули томон яқинлашди. Кейин чарм халтача ичидаги олмос тошларни унга узатди. Бегимқули шошиб қолди:


    – Элчи жаноблари, ман Хоразм дилбандимен. Шул сабабдин бу туҳфангизни қабул қилолмагум!


    – Ани ман сизга ҳадя қилдим, қайтиб олмоқлик манга маъқул келмайдур! Сизга ҳамиша саломатлик тилаймен! Ва умид қилурманки, буларнинг барчаси бизнинг ўртамизда қолгайдур.


    Элчи тавозе билан бош силкиб, хонадан чиқиб кетди.


    * * *


    Тонг ёришгач, карвон тағин йўлга тушди. Етти кундан кейин эса Ўтрорга кириб борди.


    Бегимқулини қадрдон дўсти Иналхон ҳузурига чорлади. Бегимқули Чингизхон элчиси билан бўлган хуфя учрашувдан сўз очди.


    – Бу суҳбат орамизда қолмоғини истаб, манга мана бул жавоҳирларни ҳадя этмиш. – Бегимқули чарм халта тўла олмос тошларни Иналхонга тутди.


    Элчининг бу тутумидан дарғазаб бўлган Иналхон ўзини қўярга жой тополмай қолди.


    Иналхон табиатан қизиққон ва қайсар кас эди. Шу сабаб у Ғойур деган лақабни олган. Эндиликда эшитган бу хабар уни беаёв исканжага олди ва у кенг кошонанинг у ёғидан-бу ёғига бориб келиб, Бегимқулининг ёнида тўхтади, бироқ лом-мим демади.


    Чингизхон отлантирган карвон аҳли орасида Ҳинду исмли бир савдогар ҳам бўлиб, у Иналхон билан азалдан таниш эди. Ўша илиқ муносабат сабаб Ҳинду Иналхон ҳузурига кириб, одати бўйича:


    – Азизим Инол, Хон Чингиз бизларни сенинг шоҳинг ҳузурига жўнатмишдур! – дея мурожаат қилди.


    Чингизхоннинг «сени ўзимнинг энг севимли ўғлим, деб ҳисоблагусиман», деб Хоразмшоҳни таҳқирлагани етмагандек, Ҳиндунинг «Инол» деб сенлаб мурожаат қилиши ҳокимга оғир ботди. Бунинг устига элчи Муҳаммад Хоразмий бозоргон Бегимқулидан хуфя маълумот талаб этгани ҳам ошиб тушган эди. Бу ёниб турган оловга ёғ пуркаган каби бўлди. Шу сабабларнинг барчаси бир бўлиб, у карвон аҳлини қиличдан ўтказиб, мол-мулкини ўлжа олишни буюрди.


    * * *


    Қум қати қайнаб, жазирама авжига чиққан кез. Бир туякаш қирғин ҳамласини сезиб, жон қайғусида ўзини арава остига урди. Қаҳр отига минган сарбозлар қилич ўйнатиб, дуч келганнинг калласини танидан жудо этди. Кимдир кимнидир савалади, бақир-чақир, оҳ-воҳ оламни тутиб кетди. Барчага жон ташвиши баравар тушди. Арава остида жон ҳовучлаб ётган туякашни даҳшат босди.


    Бир вақт арава ёнига яна бир арава келиб урилди, сўнг туя иҳраб жон таслим этди, бу ҳам етмагандек, уч-тўрт одам баравар жувонмарг қулади. Атрофда қиёмат қўпган, туякаш яширинган арава тил тортмай ўлганлар ва иҳраган ярадорлар қуршовида қолиб кетди.


    Қирғин тугаб, Иналхон галалари савдогарларнинг қимматбаҳо молларига эгалик қилиб, карвонни тарк этишди.


    Нурлар битта-битта йиғиштирилиб, уфқ узра шафақ ҳам мунғайиб сўлмоқда эди. Омон қолган туякаш елкасига шом қўнди, атроф эса жим-жит, даштда чиндан ўлик сукунат ҳукмрон эди.


    Туякаш бир қултум сув истаб, қуруқшаган оғзини очиб-ёпиб ютоқди, шунда томоғи бир оз намиққандек бўлди. Очликка маълум муддат тоқат этмоқлик мумкиндир, бироқ чанқоққа чидаш мушкул. Қоронғу тушгач, у жонини жабборга омонат қўйиб, қўлига ханжар тутган кўйи ухлаб қолди. Кимсасиз, ўлик сукунат чўккан саҳрода қандай уйқуга кетганини ўзи ҳам билмай қолди.


    ____________


    * улли – катта


    


    * ёвон – ёмон

  


  
    5. Бир шарпа кўринаётир...


    Жонини омон сақлаш ғамида юрган далли хаёли тушида ҳам ором олмади. У сув излаб, йўлда яна давом этди. Ниҳоят, туякаш не-не машаққат билан кафтдек ерда сизиб оқаётган булоқни излаб топди. У орзиқиб кетди. Оғир ютиниб, сув томон энгашди ва икки қўлини ерга тираган кўйи ютоқиб cув симира бошлади, бироқ не тонг, не ажабки, чанқоғи ҳеч босилмади. Туман ичида қолиб кетгандек, кўзига ҳеч зоғ кўринмас эди. У чанқоғини қондирмоқ истаб тағин ютоқди, шу дам кўзлари очилиб кетди. Қуёш тонгни уйғотиб бўлган, атроф ўша-ўша, жим-жит, у яна даҳшат ичида қолди, ҳаммасини унутмоқ истаб, яна кўзларини юмди, ҳеч вақони ўзгартиролмади. Амал-тақал билан илгарилади. Унинг ақлини даҳшат босган эди.


    Шамшир дами ҳавода муаллақ ўйнаб, таъқиб эта бошлади, шунда ажал таҳдидини сезгандек, талваса ичида орқасига ўгирилди. Қулоғига яна ур-йиқит, шовқин-сурон, бақир-чақир эшитилди. Туякаш ғаним қаршисида ҳоли хароб кимса каби қумга чўккалаб, ўлимини кута бошлади. Бироқ шўр пешонасига яна кўп кўргуликлар битилган эди, у ожиз қолиб, аввалига овоз чиқармай, елкалари силкина-силкина йиғлай бошлади, кейин аламли йиғиси оламни тутиб кетди. Ўлимига минг бор рози бўлиб, ўзини тақдир измига топшириб, ҳеч нарса билан иши бўлмай қолди. Дафъатан юмшаган дийдаси тағин қотиб, яна яшагиси кела бошлади, шунда у яна ўрнидан туриб, олдинга қадам босди.


    Туякаш тақдир тақозоси билан омон қолиб, бир куни ватанига етиб борди ва Чингизхонни бўлиб ўтган воқеадан огоҳ этди.


    Тарихчи Насавий Ўтрор қирғини ҳақида мулоҳаза юритиб, шундай дейди:


    «Мўғул хоқони бу воқеани эшитгач, таъсирланиб уч кун хонасига қамалиб, тоат-ибодат қилди: – Эй Худо, ўзинг гувоҳсан, мен Алоуддинга тинч қўшничилик, осойишталикни таклиф этаётирман. У таклифларимга катта жиноят – одам ўлдириш билан жавоб қилмоқда. Хоразмшоҳнинг улкан давлати, беҳисоб лашкари, ўз аскарларим ва ниҳоят халқим олдида менинг гуноҳим йўқ. Урушни у бошлади. Мен ўзимни қон ва жон бериб яратган давлатимни, халқларимни ҳимоя қилишга мажбурман».


    Ўтрор воқеасидан кейин ғазаб отига минган Чингизхон Султон Алоуддиннинг отаси Текеш вазири авлодига мансуб Ибн Кажраф Буғрони Хоразмшоҳга элчи қилиб юборди. Элчи шоҳга Чингизхоннинг номасини етказди. Нома ўқиб эшиттирилди:


    «Сен савдогарларнинг бехатар бўлмоғини, уларга ҳеч ким ҳужум қилмаслигини ёзиб, ўз қўлинг билан имзолаб, ваъда берган эдинг. Лекин хиёнаткорона йўл тутдинг ва сўзингни буздинг. Бу ишнинг ислом султони томонидан қилингани яна ҳам ёмондир. Иналхон қилган иш сенинг амринг билан бўлмаганини тасдиқласанг, у ҳолда Иналхонни менга тутиб бер, токи биз уни жазолайлик. Акс ҳолда, энг азиз қалбларни сазойи қиладиган ва найзаларнинг сопи синадиган қирғинбарот уруш бўлғусидир».


    Нома ўқиб эшиттирилгач, Хоразмшоҳ ғазабга миниб, Ибн Кажрафни қатл этмоққа буюрди. Аммо шундан сўнг тинчини йўқотди.


    Султон 1218 йилнинг баҳорида машварат учун аъёнларини ҳузурига чорлади.


    Бир қора шарпа таҳдид солиб келар, афтидан, бу чингизий босқинчилар ҳамласи эди...

  


  
    6. Хассос Дилшунос


    (Жалолиддин Мангуберди сўзи)


    Фалак жомидин томур найсону абр, лек сувға ташна Мовароуннаҳр! Ватан ишқи тушиб ким тортмас жабр, Мовароуннаҳр! Келгай, қачон мукофот – ажр, Мовароуннаҳр! Чекилгайми зулмда туғилган қаҳр, тошлар эриб кетгай кўрганда меҳр, даштинг узра кезаверсин Хўжаи Хизр, қасос ўтида ёндик, Мовароуннаҳр!


    Момом Туркон суриб даврон, магар бизни тан олмаслар, назар солмаслар… Қипчоқ, баёвут улусим деб, билгичидин қолмаслар. Энди ҳаёт бўғизларга осилган бир дор! Сиртмак очиб бўйнига бул дунёга тўймаганлар бор. Манзилини этмиш хунимон, маконини қилмиш таламон, оҳим магар Ўзига етган. Кўзларимдин уйқулар кетган, ғариб кўнгул бир нола этди. Ман нишаттим, ман нишаттим?


    Хиёнаткор ўй, хатокор умр бошлагувси одамзодни қинғир йўлларга. Ман бул йўлда ҳориб-чарчадим. Толган оёқ энди чопсинму? Ғариб кўнгул ором топсинму? Ман нишаттим? Ман нишаттим?


    Чўзсам қўлим етмагай, бул қай тилсим, Танҳолик! Сидқи тўлқин ичиндан даъват келар Раҳмонлик. Лаҳза-лаҳза туриб қолсам, эшитиб шодмонлик. Ҳусни қабул айла оҳим, бизга тила омонлик…


    Қай ажойиб бир гўзал мантиқ. Ажабо! Cубҳан Аллоҳ, чиндан бебаҳо. Ё Xудо, Улуғ Мавло! На бир ёзиб битказадирлар, на тасвирлаб маромига етказадирлар. Бир зарбда маҳорат билан осмонни кўтариб, инкишоф-ла юксаклара пуфлаган! Cўнг парқу булутларни муаллақ осилтириб, само билан ерни бир-бирига маҳтал боққуси этиб жорий этган. Офтоб – оламтоб – Шамс қароргоҳи томон йўналди – Мағрибда уйғониб, Машриқ томон мунғайиб ботди. Қамар бутоғига боғланди, суқ тегмасин учун юзининг қай бир ери бир оз доғланди. Жуфт-жуфти билан:


    Осмонни Заминга қаратиб қўйди. Шамс бирлан Қамар, Тун ила Кун, Одам ва Ҳаво, бузрукворим Буюк Хоразмшоҳ ва азиз онам – туркман қизи Ойчечак! Бу қай мантиқ эди, кимнинг мантиғи? Бу чиндан ажабланса гўзал бир мантиқ. Башар қавми чўзса қўли етмагай, шул қадар юксалтирган эди осмонни. Аввал тонгни оҳиста тушириб, cўнг япроқ устига дир-дир титроқ, биллур шабнам қўндирди. Аларни аллаловчи муамбар шабадалар жўнатди. Тонг ҳарир пардасин йиғиб, ўрин алмашмоқ учун оҳиста ортга чекинди. Таважжуҳ бирла оловбардор Қуёш кенг оламни нурларига беламоқ истаб, сиймин ташлади. Чиндан бунда Кун-да cолланиб офтоб-оламтоб, Тунга фақат ўзини дахлдор этмиш моҳитоб. Кези келгач, ўрин алмашар, магар улар қайтарлар такрор, ажабо, ғоят фусункор, яна, яна шу бўлар такрор. Кун кундек равшан, киприклари зардан, дудоқлару ёноқларга нурларин сочиб, жило бериб гулгун юзларга, бу дунёни зиёга белар, нурдан олиб, нурларга ўрар. Сўнг елкаларга қўндириб шомни, уфқ қонаб, ўксиниб шафақ, Тун яна чунон бостириб келар. Кун Тунга асир, Тунни эса мутлақ басир айлаган ва шевасин ишқ дея атаган. Ишқ – жаннат, ишқ – жаҳаннам! – дегайлар. Ибтидоси нақадар гўзал, интиҳоси мушкул, алҳазар! «Онҳо жудо кардан моро! Ёхуд алар бизни жудо этганлар!» – деганлар. Бу азалий қўшиқми? Магар шундай, дунё ошиқлар рақсига тўлиқ. Алар мудом санамларнинг парвозига шай! Жаннатдан мосуво бўлгани етмаганидек, алар тағин адашгай.


    Шайтон макрига боз учган Ҳаво олисларга кетиб қолганди. Қотиб кетган дийдаси юмшаб, кўз ёшини Дарёга қуйди. Дарбадар изларини излаган Одам нолон қолиб кўзларин ўйди, ниҳоят, уни музлик устида топди:


    – Билмамки, сан қаён кетдинг? Мани буткул савдойи этдинг, – деди Одам жуфтига, кейин Ҳавонинг ҳўл дока рўмолини нафаслари билан қуритиб, музлик устида ярашишди. Шу-шу, Одамнинг тиззаси музлаб, Ҳавонинг эса икки мучаси совуқ қотадиган бўлди.


    Алалхусус, ерни табаррук, лекин зеру забар қилиб яратиб, Замин исми унга раво кўрилди. Ҳар ёнини текислаб ўнглади ва жамики жонзотлар бешиги этиб тайинлади. Сўнг яшил, нафис туклар қадаб, Одам Ато ва Момо Ҳавонинг пойиқадамига зангор майса пояндоз ёйиб қўйди. Қай бурчини саҳро-даштга йўғдириб, қизил қумлар тўшади. Cаҳрою Дашт кемаси – Туяни аларнинг мушкулини осон этмоқ учун жўнатди.


    Қалбга бир чимдим меҳр ташлади ва «…бонг ургувчи юракни авайланг, ани кўксингизга қададим», – деди. Алҳол, кўнгил билан яралди инсон. Кўнгил кўнгилга ипсиз боғланиб, яшамоқ-чун берилди имкон. «Кўксингизга кесак эмас, юрак қададим, бунда қайроқтош ҳам меҳр кўрса кетгайдир эриб», дея уқтирди. Ўзинг бу ёнда-ю, кўнгил у ёнда, хотиринг жам, лекин қалбинг куй чалиб, дилинг сўйлар, юрак мавжланар. Ай, Дариға куйлагин сен мен эсам сибизға созим чанқовуз чалай! Фақат сен тўхтама, Дариға! Куйла, сени тинглаб тилга кирсин гунг қайроқтошлар...


    Ҳақ рост, маҳорату инкишофдан яралган юрак. Бу қай имтиёз, қила олгай ким ҳам эътироз. Одамзод дилига боқиб Хасcос, сайқалу сиймин ташлаган, таъзим Cенга, эй Дилшунос! Хассос Дилшунос!

  


  
    7. «Қор уй» ёки ўтов ривояти


    Мантиқ ва чегара билмас тўлқинлар Жайҳун қирғоқларини бузиб, пишқириб оқди. Cув бетида қалқиган кўпиклар тобора ўйноқлаб, сўнг дарё комида ғойиб бўлмоқ учун тентирай бошлади. Бора-бора сув оқими қирқилиб, наъра тортаётган тўлқинларга туйқус эс кириб, тинчиб қолди. Барчасидан огоҳ бўлган Дашт сувсизликда бир қултум сув талаб этиб, абри-найсонни соғинди. Булутлар келинчаги – найсон майдалаб ёғди. Найсон шивири қайнаган борлиқ бирам мафтункор, қониб-қониб сув ичаётган Дашт севинчдан баайни чақалоқ каби қиқирлай бошлаган эди. Хос лашкарлар қуршовида, шоҳона аравада чайқалиб келаётган малика Ойчечак ўғлига қараб жилмайиб қўйди. Манзил олис эди, йўллар босиб ўтилмоғи даркор. Атрофда эса найсонлар шивири қайнарди. Бу сирли шивирга қулоқ тутиб турган шаҳзода аравада чайқалиб, волидаси томон сурилиб ўтирди. Малика Ойчечак ривоят қилдики:


    – Кокил ўйнатиб бўй кўрсатган лолалар атрофни безади. Дашт эса фараҳбахш кўклам ҳимматидан энтикиб юборди. Субҳи содиқда таёқ тутиб жўнаган чўпон, cурувини яна қайта ҳайдаб, елкасига шомни қўндириб қайтди. Уни бир қўлида сув тўла кўза, иккинчисида сочиқ билан Бўтакўз қарши олди.


    Ювиниб ичкари кирган Ўнгалбой кечки таомни еб бўлгач, жимиб қолган Бўтакўзга қараб айтди:


    – Билмамки, сан манинг бирлан бул саҳро қийинчилиқлариға кўника билармисан?


    Бўтакўзнинг нимадир демоққа шайланган лаблари қимтиниб, кўзлари ер чизиб қолди.


    – Магар ихтиёр этсанг, ман сани отанг даргоҳина олиб бориб қўюрман!


    Бўтакўз аввалига йўқ ишорасини қилди, сўнг хожасига қарата:


    – Ман бунда сиз бирлан бирга қолурман, – деди.


    Завжасидан бундай жавоб кутмаган Ўнгалбойнинг қувончдан ақли шошди, кўзларида шодумонлик учқунлари жилва қилди:


    – Ман сандин бул жавобни кутмаган эрдим!


    Улар бунда кимсасиз саҳрони макон этиб, ўзларидан кўпайиб яшашга жазм этишгани рост эди. Ҳар гал хожасини кузатиб, ортидан ўзи гиёҳлардан ризқу насиба териб қолган Бўтакўз, алқисса, Даштга кўникди.


    – Қурғур куз кўнгила ғулу солиб, бирам чўзилди-ей!


    – Ҳадемай қиш қиличини яланғочлаб келса, кузнинг чўзилгани ҳеч вақо бўлмай қолур.


    – Рост айтдиниз.


    – Қишға эрта тараддуд кўрғанимиз яхши бўлди!


    Бўтакўз хожасига «ҳа» ишорасини қилиб деди:


    – Қор уй қурмаганимизда, қишдин омон чиқувимиз гумон эди!


    – Нимасини айтасен, қорувлилигини* айтмайсанми?


    – Қорувлиликка қорувлику-я, қани энди яқинларимиз келиб, қувончимизға шерик бўлса… – орзулади Бўтакўз.


    Омонат чайладан ўтовга кўчиб ўтишганига кўп бўлгани йўқ – яхши ниятда оқ жундан кийгиз босиб, «қор уй» қилишган эди. Даштнинг қоқ ўртасига қурилган ўтов узоқдан кўзга дўппидек бўлиб кўринар, ҳар гал сурувни яйловдан ҳайдаб қайтаётган Ўнгалбой аёли иккови қурган ўтовга узоқдан кўзи тушганда завқланар эди.


    Ҳадемай қиличини яланғочлаган қиш Даштни сўроқлаб келди. Шунда қаҳратон қишда «қор уй» жонга ора кириб, уларни баҳорга омон олиб чиқди.


    – Остонангни асра, Ҳайбар! Ман уйға қайтғунимча, сан беканг бирлан Сафартошни тўрткўз тугал қўриқлағайсан! – тайинлади чўпон йигит итига.


    Ҳайбар эгасига қулоқ тутиб, унинг гапини маъқуллаган каби тумшуғини тепага оғдириб, вовуллаб қўйди.


    Бўтакўз ширинтойи Сафартошни эмизиб бўлгач, уни беланчакка солиб тебратди. Болакай онасига қараб ширин жилмайди, шунда у ўғлининг пучуқ бурнини чимдилади, бола бўлса қиқирлаб кулди…


    Ташқарида, Ўтовнинг шундоққина остонасига тумшуғини тираб ётган Ҳайбар пича офтобда тобланиб ётди. Иссиқ хуш ёқиб, уни уйқу элита бошлади. Бир маҳал сесканиб, ит бежо атрофга аланглади. Ғир-ғир эсган шамол димоғига аллақандай нотаниш ҳид олиб келмоқда эди. У атрофга бўйнини чўзиб тамшанди. Хийла нарида ўзига аллақандай бегона бир ит тикилиб турганига кўзи тушди. Англадики, бу ит эмас, она бўри. Она бўри яхши ниятда келмаган.


    Моча бўри* ўзини эҳтиётлаш ойидан омон чиқиб, бўшанди. Эмизувдан сўнг бўриваччаларнинг кўзига уйқу иниб, беозор ухлаб қолишди. Силласи қуриган бўри қорин ғамида ташқарига чиқди. Ўлжа излаб кетган жуфтидан дарак бўлмагач, ўзи ҳам бирор луқма топиш умидида йўл солди. Изғий-изғий инидан олислаб кетди.


    Ўнгалбой сурувларни боқиб, иттифоқо дўнгликка мўла – белги қўйиб, ўзи Бўтакўз тайёрлаган, егуликлар ўралган дастурхонни олиб, тамаддига ҳозирлик кўрди. Атрофда қўйлар туйқус тум-тарақай қоча бошлади. Сурувга бўри оралаган эди. Ўнгалбой қинидан пичоқни суғуриб, жон-жаҳди билан бўрига қараб отди. Пичоқ нақ бўрининг бўғзига бориб қадалди. Аввалига бўри ихранди, сўнг типирчилай-типирчилай жон таслим қилди.


    Ўнгалбой бўри танидан пичоқни суғуриб, қумга санчиб қондан тозалагач, яна қинига жойлади, сўнг қонига беланиб ётган бўрига ижирғаниб қараб қўйди ва сурув томон йўналди.


    Урғочи бўри изғий-изғий дўнгликда тўхтади. Олисда бир нима кўзига кўринди, у орзиқиб шу ёққа талпинди. Не кўз билан кўрсинки, жуфти бағри қонаб, ер қучиб ётибди. Унинг хонумони куйиб, узоқ увлади. Жасадни алам билан ҳидлаб, судрай бошлади. У шу ҳолатда узоққа бормаслигини билиб тўхтади ва жуфтини тарк этди. У қони қайнаб, яна увлади. Фавқулодда телба қутқу энди уни омон қўйсинми? Томирида қони жўшиб, қасос алангасида ёнди. Сўнг ўтов томон йўл солди…


    Ҳайбар ётган еридан туриб, ўтовни икки бор айланиб чиққач, яна остонада тўхтади. Бўрининг кўзлари бежо эди, у қулоқларини тиккайтирганча бир оз туриб, сўнг тумшуғини тепага кўтариб, ҳасрат ва алам билан увлади.


    Ниҳоят, бўри Ҳайбар томон яқинлаша бошлади.


    Олишув узоқ давом этди. Шунда бўрининг руҳи танидан ажралиб чиқиб, ичкарига – жажжи Сафартош томон равона бўлди. Ҳайбарнинг руҳи эса исён кўтариб, унинг кетидан шамолдек елди. Қора руҳ Сафартошга тиш қайраб, пайт пойлай бошлади. Шунда Ҳайбарнинг руҳи Қора руҳга қарата барги хазон сочди. Бўтакўз қўрқувдан боласини бағрига босди. Ва ёнида турган кўзани оёғи билан сурди. Кўза ичидаги сут тўкилиб, Қора руҳ пойида сизиб оқди.


    Ташқарида Ҳайбар ниҳоят бўрининг бўғзига тишларини ботириб, жон-жаҳди билан ғажий бошлади. Бўри оғриққа чидай олмай вангиллади. Жағи толиққан Ҳайбар туйқус уни қўйиб юборди, жон талвасасида қақшаган бўри тирик қолганига шукр қилиб урра қочди ва қир оша ғойиб бўлди. Ичкарида эса Ҳайбар руҳи Қора руҳни буткул мағлуб этган эди. Қора руҳ кўкка ўрлади.


    Ташқарида – шундоқ остонада турган Ҳайбар кўкка қараб қотиб қолди. Бир лаҳза минг йилга татигулик кечди. Бўтакўз ўтов эшигини очди, шунда Ҳайбар ҳушёр тортди.


    Ойчечак ўғлига қарата қиссадан ҳисса қилдики:


    – Остонани асрамоқ ҳатто тилсиз итларга ҳам шараф, ўғлим!


    Отаси Хоразмшоҳ Алоуддин чорлаган машваратга борар экан, бир вақтлар мўъжаз арава ичида, найсон шивири остида онаси Ойчечакдан эшитган «Ўтов» ривояти яна ёдига тушди ва у олис уфққа тикилиб қолди. Ҳув нарида Ҳайбар кўринди, жонсарак ит олисларда дўппидек кўринган ўтов – «қор уй» томон шамолдек елиб бораётган эди...


    ____________


    * қорувли – мустаҳкам, пишиқ дейилмоқда


    


    * Моча бўри – урғочи бўри дейилмоқда

  


  
    8. Қалтис вазият


    Бу улкан салтанат, магар ворислари узоқни кўра билгувчи одил сиёсат юритиб, ақлу зако билан бошқарганида, довруғи етти иқлимга етгулик барқарор давлатга айланиши муқаррар эди.


    Ўтрор воқеасидан сўнг келган элчиларни Хоразмшоҳ сазойи қилди, сўнг уларни Чингиз саройига шармандаларча қайтариб юборди. Бу ҳам етмагандек, бош элчи – Ибн Кажраб Буғрони қатл этди. Бу қирғинбарот уруш сари ташланган кафолатли қадам эди. Мовароуннаҳр узра қора кунлар кўланка ташлаб, қутқу солиб яқинлашмоқда эди...


    Cултон Алоуддин Муҳаммад Хоразмшоҳ саройда улкан анжуман – ҳарбий машваратга аъёнларини чорлади. Тахтда виқор билан ўтирган Хоразмшоҳ вазири аъзам Низом ул-мулкка ўткир нигоҳини қадади. Вазир эса ўз навбатида буйруққа мунтазир қўл қовуштириб турган жарчига ишорат этди.


    – Давру даврон, соҳиби султон, тахти Сулаймон, жавоҳири жаҳон, саодатманд комрон, Искандари Соний, Мовароуннаҳру дилбанд, Cултони Санжар Монанд сиз азизларни машваратға чорлайдур… – жарчининг жарангдор овози саройни тутди.


    – Чорловлари муборак келғай, – дея унинг оғзидан гапини олиб давом этди Имод ал-мулк Тожиддин Жомий. – Бул оламнинг аввал боши Жаноби Ҳақ, Биру Барҳақ Олло таолога ҳамду санолар бўлғай…


    – Омин! – олқишлади машварат аҳли.


    – Ва анинг ердағи сояси – давру даврон, соҳибу султон, тахти Сулаймон, жавоҳири жаҳон, Искандари Соний, Мовароуннаҳиру дилбанд, Султони Санжар Монанд, Султон Алоуддин Муҳаммад Хоразмшоҳ жаноблариға таъзиму таҳсинлар бўлғай!


    – Офарин!


    Тожиддин Жомий яна давом этди:


    – Давру даврон, соҳиби султон, буюк Хоразмшоҳ сизларни машваратға чорлайдур.


    – Бале, чорловлари муборак келғай, офарин! – деди яна барча.


    – Маълумингизким, маъжусий Чингиз бизим томон пичоқ қайраган, шул қасдловга бас келиб, анинг ҳужумига маълум чора кўрмоғимиз лозимдир!


    Добир Хоразмшоҳ саройга йиғилган арбоблар, лашкарбошилар, шаҳзодалар, ҳокимлару амирларнинг фикрлари билан қизиқиб, кўрилажак чораларни муҳокама қилишини эълон этди.


    Саройнинг нуфузли арбобларидан Шаҳобиддин ал-Хивақий Хоразмшоҳга юзланди:


    – Олампаноҳ, сизнинг сайқал топган салтанатингиз довруғи етти иқлимга етгуликдир, бул салтанатни кўз қорачиғи каби авайламоқ анинг соясинда юрган биздек каслар учун шарафдур. Буюк Мовароуннаҳрнинг тўрт юз минг лашкарини Сайҳун яқинига тўплаб, ҳолдин тойган мўғул қўшинига фурсатни бой бермай, ҳужум уюштирмоқ маъқул бўлур эрди.


    Хоразмшоҳ билдирилган фикр ва мулоҳазаларни сукут билан эшитди. Бу гал шаҳзода Жалолиддин гапирмоққа жазм этган эди:


    – Ўтрор воқеасига Сизнинг алоқангиз йўқлиги барчага кундек равшандур. Элчиларни қатл этиш, карвонни талаш тўғрисиндаги буйруқни сиз бермаган эсангиз-да, анинг мушкули бугун бутун Мовароуннаҳр бошига тушмакда. Магар элчиларнинг айғоқчилик билан ҳам шуғуллангани бугун барчага аёндур. Ва бул борада бозоргон Бегимқули Оллоёр ҳақ гапни айтиб, элчиларнинг айғоқчилик билан шуғулланишларидан огоҳ этди. Бас, шундоқ эркан, бул қирғинбаротда сизин аралашувингиз йўқлигини исботламоқ-чун, Чингизхон талаб этганидек, бошланажак урушнинг олдини олиб, ихтилофга сабабчи бўлган Иналхонни маъжусий хонга топширувингиз бирдан-бир тўғри чора эрур.


    Хоразмшоҳ ўғли – шаҳзода Жалолиддин таклифига рози чиқмади, бунга муҳим сабаблари бор эди. Cултон Муҳаммад Алоуддин қўшинлари асосан қанғли, қипчоқ ва туркманлардан ташкил топган. Ҳазор денгизи атрофини макон тутган қипчоқлар, яъни Туркон Хотун жамоати Буюк Хоразмшоҳ дорулсалтанасига таҳдид бўла олгулик бир куч эди. Қипчоқларнинг деярли барчаси юқори лавозим эгалари – лашкарбошилар, вилоят ҳокимлари ва амир этиб тайинланган. Агар Турконнинг жияни Иналхон Чингизга топширилса, салтанат ичида низо келиб чиқар ва бундан Хоразмшоҳ қаттиқ чўчирди. Шу боис бундай таклифга кўнмай, ўзича тўғри йўл тутди. Шунда Жалолиддин бошқа бир таклифни ўртага ташлади:


    – Буюк Мовароуннаҳр, Хуросон, Эрон ҳамда Араб мамлакатиндағи жамики ҳарб кучларни бир мушт қилиб йиғайлик. Бу ҳолатда, агар жангу жадал муҳаққақ экан, ал-Хивақий жанобларининг таклифи жоиз кўринадур. Барча қўшинни салтанат сарҳадларига жамлаб, ёғийни ичкарига йўлатмаслик даркор. Зарбимиз шу қадар бўлсинким, бизга қасд қилган ёғий Дашт қўйнида маҳв этилсун.


    Хоразмшоҳ мўғул босқини арафасида карахт бир ҳолда эди. У салтанат танг сиёсий вазиятда эканлигини инобатга олмади ва кибрга ортиқ берилди. Ўтрор воқеаси кескин тус олиб, қалтис вазият юзага келган эди. Иналхон эса ўз қилмишидан талвасага тушиб қолганди.


    Муқим ва қатъий қарор чиқаришга эса Хоразмшоҳ онаси Туркондан ҳайиқар эди. Чиндан салтанат боши берк кўчага кириб қолган, таҳликадаги одам каби карахт ҳолатда эди.


    Хоразмшоҳ кибрга ортиқ берилди: ўзини «Искандари Соний» – «Иккинчи Искандар» ҳамда «Султон Санжар Монанд» – яъни «Оллоҳнинг ердаги сояси» деб хутбада эълон қилдирар, Ислом оламида ўз мавқеини мустаҳкамлаш ўрнига, мағрурланиб барчанинг ихлосини ўзидан қайтарди. Аббосий халифа Носирга қарши уруш олиб бориб, уни мағлуб этди ва кўплаб араб ўлкаларини ўзига тобе қилди. Ниҳоят, Аббосийлар салтанатига чек қўйиб, термизлик Саййид Алоул-мулк Термизийни халифа этиб тайинлади. Шу сабаб кўнгли зада халифа Носир унга тиш қайраб юрар, мана, ниҳоят, қасос олмоқ учун фурсат етмоқда эди. У Чингизхон билан илиқ алоқа ўрнатишга муваффақ бўлиб, саҳройи хонни Хоразмшоҳга қарши қайраб, дорулсалтананинг хуфя сирларидан уни воқиф этди.


    Нафақат ташқи сиёсатда, балки мамлакат ичкарисида ҳам султоннинг мавқеи дарз кета бошлаган эди. У Ислом оламида юксак эҳтиромга лойиқ кўрилган ва Шайхи валийтарош дея эъзозланган Шайх Нажмиддин Кубронинг севимли шогирди – Мажидиддин Бағдодийни қатл эттириб, уламо-ю авлиёлар ихлосини ўзидан қайтарган эди.


    Машварат давомида Султон вазиру вузаролар, анбиёю аҳрорлар, лашкарбоши ва амирларнинг фикр-мулоҳазаларини эшитиб бўлгач, йиғилганларга қарата деди:


    – Ғанимлар галаси ичкари киритилмасун! Ҳар бир шаҳар, ҳар бир қалъа, ҳар бир қишлоқ ўзини ўзи ҳимоя этсун!


    Бу калтабинларча чиқарилган ҳукм бўлиб, бутун Мовароуннаҳр амалда ўз ҳолига ташлаб қўйилганини англатарди.


    Чингизхон босқини арафасида Қорахитой ва Мовароуннаҳр ўртасидаги вазият ҳам мураккаб ҳолга келиб қолган эди. Буддавийликни қабул қилган Кучлукхон Ислом аҳлини Ҳақ динидан қайтишга ундаб, уларга тазйиқ ўтказаётган, мусулмонлар аёвсиз жазоланиб, шариат пешволари эса қатл этилиб, жасадлари масжиду мадрасалар олдига осиб қўйилганди. Кучлукхондан безиб бўлган хўтанликлар Хоразмшоҳга умид кўзини тикишганди. Бироқ, бу сафар ҳам отни илгари қамчилаган Чингизхон уларга ёрдам қўлини чўзиб, Кучлукхонга қарши уларни қутқулади. Қорахитойлар оқибат батамом яксон этилди.


    Жонини омон сақламоқ учун тоғ бағрига қочган Кучлукхонни помирликлар қўлга олиб, мўғулларга топширди. Мўғуллар унинг калласини кесиб, тиғга ўрнатиб, калака қилишди. Шундай қилиб, Чингизхон Қорахитойни айтарли қийинчиликсиз маҳв этди. Унинг сўл қаноти хавфдан халос бўлиб, мустаҳкамланди. Бу бўлажак уруш арафасида ўта аҳамиятли эди. Қорахитойни эгаллаган Чингизхон қурултой чақирди. Бунда Мовароуннаҳрга қарши юриш тадориги муҳокама этилди.


    Қорахитойнинг босиб олиниши Хоразмшоҳда қўрқув уйғотди. Шунда султон ўз қўшинини Самарқандга тўпламоққа жазм этди.

  


  
    9. Бехосият қадам


    Минг икки юз ўн тўққизинчи йилнинг охири. Чингизхон икки дарё оралиғига қонли юриш бошлади…


    Асли уйғур бўлган Эдиқут билан Олмалиқ ҳокими Сиғноктакин кучлари ҳам Чингиз босқинчиларига қўшилди. Шу тариқа Иртиш бўйлаб эниб келган мўғуллар Сайҳун соҳилигача бўлган бепоён ҳудудни ҳеч бир қаршиликсиз ишғол этди. У Ўтрорга тиш қайраган эди. Хон Мовароуннаҳрни бир ҳамла билан олишни истарди. Шу боис қўшинини тўрт ҳарбий қисмга бўлди.


    – Чиғатой билан Ўқтой иккови Ўтрорни қамал этади! Анинг учун сара лашкар ажратурмен, – дея амр этди хон. Ўғли Жўжига қарата айтдики, – Сенинг қўшининг Сайҳун этакларини забт этур. Ўзган, Cиғноқ, Барчинликент, Жант билан Янгикентни босиб олиш сенинг зиммангда.


    Яна бир черикка Олоқнўён билан Сукету Чэрби сарҳанг бўлғай. Аларнинг вазифаси – Сайҳуннинг ўрта қисми бўйлаб, анинг юқори оқимида жойлашган Бинокат ва Хўжандни эгаллашдан иборат.


    Чингизхон кичик ўғли Тўлуйхон билан бирга Мовароуннаҳрнинг асосий қисмини, унинг ўз таъбири билан айтганда, юрагига ҳужум қилишни ўз зиммасига олди. Бунга Самарқанд, Бухоро ва Хоразм кирар эди. Шунингдек, уларнинг вазифаси Хоразмшоҳнинг кучларини қирқиб, қамал қилинган шаҳарларга ёрдам берилишини олдини олиб, алал-оқибат Бухорога ҳужум қилишдан иборат эди.

  


  
    10. Ўтрор ҳусрондадир*


    Уфқ қонаб, шафақ баайни қотиб қолган каби эди. Ов учун айни муддао эканини англаган бўрилар галаси пастга эниб, ўлжаларини таъқиб эта борди. Томирларидаги ваҳший қон фавқулодда шиддат билан оқаётганини ҳис этар экан, иттифоқо бежо кўзлари ҳам қонталаш бўлиб кетди. Бўйинларидаги ёлларини шамол тўзғитарди. Ўлжа қарийб улар панжалари орасида эса-да, таҳлика ўтида жизғанак қилиб, қутқу билан жонларини олиш гашти йиртқичлар учун ҳузурли эди.


    Бўрилар ўлжани қувиб, тобора пастга томон эниб бораверди. Улар ниҳоят сайҳонликда доира ҳосил қилиб, дағ-дағ титраётган, бунга сари талвасали маърашлари билан оламни бузгудек бўлаётган ўлжаларини сиқувга олишди. Йиртқичлар сардори пайт пойлаб ўзини қайси бир бояқишнинг устига отди, саросимада қолган қўй унинг чангалидан қутулмоққа уринди, аммо бўрининг ажалэлтар тишлари унинг бўғзига санчилди. Сардор бўрининг ҳамласи бошқаларга бир имо эди, бундан куч олган иккинчи бўри бошқа қўйга ҳамла қилди, кейин яна, яна ва яна... Йиртқичлар шу тариқа бир фурсат ичида қўйларни ғажиб, жувонмарг этишди...


    * * *


    Шундай қилиб, дастлабки ҳужум Ўтрорга қаратилди. Бу чуқур ўйлаб қўйилган қадам эди, унинг залвори Заминни титратиб, барчанинг қалбига беқиёс ғулу солди. Чингизийларнинг атрофда қиёмат қўптириши ва даҳшат солиб ҳайқириши ўша, қутурган бўрилар хуружини ёдга соларди.


    Чиғатой ва Ўқтой бош бўлган йиртқичлар муҳораба майдонига шу тақлид қадам қўйди. Ноғора овозига жўр бўлган ҳайқириқлар ҳатто шайтони малъунни-да карахт қиларди. Кишилик ҳаёти тўзону бўронлар туфайли эмас, балки қора кучнинг қонхўрлиги туфайли ҳалокатга юз тутган эди. Мўғуллар ўзлари ғаним деб билган Ўтрор аҳлининг юрагига даҳшат ва қўрқинч солиб, Буюк Мовароуннаҳрга ўлат олиб келганини намойиш этди. Кейин улар тўфондек қутуриб ичкарига ёпирила бошлади.


    Иналхон йигирма минг лашкарга бошчилик қилмоқда эди. Ўтрор қалъаси ҳимояси учун яна бир туман лашкар тезкор ёрдам сифатида ажратилди ва бу қўшинга Қорача Ҳожиб қўмондонлик қилди. Унинг ортидан Хоразмшоҳ эллик минг сара аскарини кўмакка жўнатди.


    Мудофаа учун бор куч сафарбар этилган, Ўтрор қаҳрамонларча мудофаа қилинмоқда эди, бироқ охирига бориб, лашкарлару мудофаачилар орасида яйдоқчилик бошланди. Бу яйдоқчиликка хамиртуриш бўлганлар бор эди. Улар Бадриддин Амид, Сафий Акром Ҳожиблар эди. Бу нобакор касларнинг аждоди бир пайтлар Ўтрорда қози бўлган. Кейинчалик шаҳар қозиси Муҳаммад Алоуддин Хоразмшоҳ томонидан қатл этилган. Дилида кин сақлаб юрган қозизодалар хиёнат кўчасига кирди. Шунинг таъсирида лашкар ва шаҳар ҳимоячилари орасида парокандалик бошланди, оқибатда мудофаа сусайди. Шундан сўнг Қорача Ҳожиб бошчилигидаги қўшин ҳам мўғуллар томонига ўтиб кетди.


    Хиёнаткорлар Чиғатой ва Ўқтой ҳузурига олиб келинди. Қисиқкўз хонзодалар уларга бир фурсат разм солиб, жимиб қолишди. Қуллуқ қилиб турган хоинлар шафқат кутмоқда эди. Аммо улар шафқатга эмас, сазойи қилинишга лойиқ кўрилди.


    – Аларнинг хиёнаткор тилларини суғуриб, ақлсиз калласини сапчадек узиб, кимсасиз даштга улоқтиринг. Алар қузғунлар галасиға емишга арзир.


    Илло ўз улусига хиёнат қилган бадбахтлар мана шундай ўлим топди.


    Қиличларнинг сопи синадиган қирғинбарот урушга сабабчи бўлган Иналхон Ғойир эса Ўтрор мудофаасида жонини жабборга бериб, мардларча жанг қилди. Ўтрор қамали олти ой давом этди.


    – Ани тириклайин қўлға олинглар, бу нобакор билан маним бўлакча ҳисоб-китобим бордур. Қирғинбарот сабабчиси ва қиличларни қинидан чиқазғон бул ғойирни бирор ерига тиғ текизмай маним ҳузуримға олиб келғайсизлар, анинг додини ўзим берғайман! – дея амр этди қийиқкўз хоқон.


    Унинг амри сўзсиз бажарилди ва Иналхонни асир олиб, хон ҳузурига олиб келишди.


    – Аввалинда анинг ғойур кўзлари ўйиб олинсун, сўнг икки қулоғина қайноқ қўрғошин қуйиб, ҳолин хароб этғайсизлар, – дея амр этди Чингизхон.


    Ўтрор таланди, одамлар қиличдан ўтказилиб, шаҳар култепага айлантирилди.


    Чингизхон кенжа ўғли Тўлуйхон билан сувсиз дашту биёбонни қисқа муддатда босиб ўтиб, Зарнук қалъасини жангсиз эгаллади.


    Иттифоқо Тўлуйхон зарнуклик бир соҳибжамолни ҳузурига олиб келишларини буюрди. Бир шўхлик қилгиси келиб қолган эди унинг. Маишат қилаётган чоғида отаси Чингиз уни дафъатан ҳузурига чорлади. Ишққа ғарқ бўлган Тўлуйхон унинг ҳузурига кечикиб борди. Чингизхон ўғлига заҳрини соча кетди:


    – Чидай билмадингми, айрони оққан мочапараст?!


    Шу дам у қувватини кўрсатиб қўймоқ учун ўғлини туртиб юборди, бу миқтидан келган, аммо зуваласи пишиқ хоннинг ногаҳоний турткисидан йиқилган Тўлуйхон базўр ўрнидан туриб, мулзам бўлган кўйи отасидан афв этишини сўрашдан ўзга иложи қолмади. Бу воқеа анчага қадар даштликлар оғзида гап бўлиб юрди.


    Шундан кейин улар Нур қалъаси томон йўл олишди.


    ____________


    


    * Ўтрор ҳусрондадир – мағлубдир

  


  
    11. «Минг қатла шукрки, нуроталикмиз!»


    Зарнуклик бир кас уларни Нурота томон бошлаб борди, аммо Қалъага яқинлашган сари уни титроқ босди.


    – Улуғ хон, бир қошиқ қонимдин кечсангиз, мен сизга бир воқени айтиб бергум.


    Чингизхон ҳузурида титраб турган бошловчига «айтавер» ишорасида бош силкиди.


    – Нурота мўъжазгина, бироқ эъзоз топган гўшадир. Ҳатто етти иқлимга довруғи кетган Искандари Зул-қарнайн ҳам тоғлар ортида қад кўтарган бу маскан кишиларига озор еткизмаган.


    Милоддан аввалги уч юз йигирма тўққизинчи йил жаҳон фотиҳи Искандар Зулқарнайн Нуротага яқин келиб тўхтайди. Навкарлари сабоҳда қудуқ ичидан тутун кўтарилаётганига гувоҳ бўлиб, ҳайратдан ёқа ушлашади. Бориб қарашса, тоғ ичидан чашма шарқираб оқмоқда экан. Бу Нур чашмаси эди. Улар шифобахш сувдан қониб ичгач, шаҳарни ўз ҳолида қолдириб, бошқа манзил томон йўл олишади. Муваққат тўхталган масканда эса Искандар Зулқарнайн қишлоғи нақш бўлади. Бу қишлоқ ҳозир ҳам шу ном билан аталади.


    Ўн саккиз минг олам ҳукмдори Жаноби Ҳақ – Биру Барҳақ Ўз Расулига икром қилиб, бир мўъжиза содир этиш арафасида. Расули акрам Яратганнинг қўлловида Буроқ исмли уловда кечаси Масжидул Ҳарамдан – Масжидул Ақсога келиб, икки ракаат намоз ўқийди. Аввал осмоннинг биринчи, кейин иккинчи, сўнгра учинчи қаватига кўтарилди. Якунида Сидратул-мунтаҳога чиқди ва Улуғ Мавло ҳузурида ҳозир бўлди.


    Меърожда Муҳаммад мустафо соллаллоҳу алайҳи васаллам билан Жаброил алайҳиссалом бирга бўлди. Осмоннинг ҳар қаватига етганда Ул мукаррам зот эшикни очишни сўрар эди, шунда қўриқчи малойиклар:


    – Ким? – дея таажжуб-ла сўрар эди.


    – Муҳаммад – Улуғ Тангрига ҳамду сано айтгувчи зот!


    – Шундайми? У элчи этиб юборилдими?


    Ўшанда осмоннинг ҳар қаватида Яратганнинг бир элчиси юзлашиб, жаннату жаҳаннамнинг рўйи-руҳсорини ўз кўзлари билан кўрганлар. Ўшанда беш вақт намоз-солот фарз қилинган.


    Ривоят қилдиларки, Муҳаммад мустафо соллаллоҳи алайҳи васаллам меърож қилаётганида атроф ёришиб кетади, шунда бу қандай синоат деб сўрайди, Ул Зотга жавоб қиладиларки:


    – Бу юрт Нуротадир.


    Расули акрам қараса, тоғлар ичидан сув шарқираб оқаётир. Шунда икки олам сарвари – Муҳаммад мустафо саллаллоҳи алайҳи васаллам ўнг қўлини кўтариб, хиёл қисилган бармоқларини ёзиб юбориб айтдилар:


    – Бул юртга Оллоҳнинг меҳри ёғилсин!


    – Омин! – дейишди фалакдаги оқсуяк малойиклар.


    Кейин чап қўлини даст кўтариб, беш бармоғини ёзиб:


    – Бул юртга Оллоҳнинг раҳматлари ёғилсин! – дедилар.


    – Омин, омин, омин! – дея шафоат тилади фаришталар.


    Чиндан бу юртга Яратганнинг раҳмати ёғилган эди. Не тонг, не ажабки, қарасалар, Расули акрамнинг ўнг ва чап қўллари чашма ёнидаги тошга тушиб, бармоқлари орасидан сув отилиб чиқаётган экан. Кейин ул зотнинг авлодлари Нуротага келиб, қўним топиб, Ҳақ Дин ва Расулининг суннатларини ёйиб, бугунги кунга қадар ўзларининг солиҳ амаллари билан барчага ибрат бўлмоқда.


    Зарнуклик киши ҳикоясига якун ясаб, Чингизхонга айтди:


    – Магар сўрасангиз, алардин жавоб келгайки, «Минг қатла шукрки, нуроталикмиз!»


    Чингизхон ўғли Тўлуйхонга юзланди:


    – Нурликларга қўл текизманглар.


    Амр сўзсиз бажарилди. Чингизхон Нурота чил устунига келиб тўхтади ва Ҳақ рост – Расулуллоҳ бармоқлари изларидан сув отилиб чиқаётганини кўриб ҳайратланди ва сувдаги балиқлар ейилмаслигини лашкарларига буюрди. Шундай бўлган ва ҳозир ҳам шундай. Чил устун ҳозир ҳам мавжуд. Нур чашмасидаги балиқлар ҳеч замонда тутиб ейилган эмас. Нуроталиклардан сўрасангиз, улар айтгай: «Минг қатла шукрки, нуроталикмиз!»

  


  
    12. Бухоро ўт ичинда


    Нур қалъаси Бухоро билан Самарқандга олиб борувчи йўл ўртасидаги бир робита эди.


    Милодий минг икки юз йигирманчи йилнинг феврали. Мўғуллар Нуротада нафас ростлаб, Бухоройи Шариф ҳамласига шайланди. Шаҳар мудофаасига Инанчхон Ўғил Ҳожиб, Ихтиёриддин Қўшлу, Ҳамид Пўра Қорахитойлар сардорлик қилишади. Мўғуллардан қочган уйғур – Гўрхон (уни Кўкхон ҳам дейишган) улар сафига қўшилиб, шаҳар мудофааси чоғида жонбозлик кўрсатади. Бухороликлар Ўтрор босқинидан яхши хабардор эди, лекин шаҳар етарли мудофаа имкониятига эга эмасди. Бу Чингизхонга қўл келди, албатта. Энг ёмони, шаҳар аҳли орасида ваҳм ва қўрқув ҳукм сурар, ҳар ким ўз жонини асраш ғамига тушиб қолганди. Уларнинг назарида, мўғулга бас келиб, уни ўлдириб бўлмайди. Мана шу саросима ҳал қилувчи аҳамият касб этди.


    Бу гал зимистон ҳам бошқача келди. Қиш қишлигини кўрсатмоқда эди. Қиш қиличини, ғанимлар эса шамширини яланғочлаб, шаҳар аҳлининг дилига баттар ғулу солдилар.


    Сарбоз Инанчхон Ўғил Ҳожибга хабар етказди:


    – Бухоро қозикалони Бадриддин Қозихон шаҳар дарбозасини аларға очиб бермак тараддудини кўрмакдадур.


    Иналхоннинг қонли заволини кўз олдига келтирган Инанчхонга туйқус жон қайғуси келди. Таҳликага тушган Инанчхон Ўғил Ҳожиб Бухоро қамалининг учинчи куни шаҳарни тарк этиб, Урганчга қараб от сурди.


    Шаҳар мудофаасига сардорлик қилаётган Ҳамид Пўра Қорахитой ҳалок бўлди. Бухороликлар орасида қўрқув ва бошбошдоқлик янада кучайди.


    Минг тўққиз юз йигирманчи йилнинг ўн олтинчи февралида қозикалон Бадриддин Қозихон Бухоро дарвозаларини ғанимга очиб берди.


    Жомеъ масжидига от устида кириб келган Чингизхон:


    – Ҳузуримга шаҳарнинг нуфузли аъёнларини чорлагайсизлар! – дея амр этди.


    Мўғуллар шаҳар захираларини талон-торож қилди, Муқаддас Қуръони Карим нусхалари сақланган сандиқларни отларига охур ўрнида ишлатишди. Хонанда ва созандаларни емиш билан машғул отларга қараб ашула айтмоққа буюрди. Уламоларнинг соч-соқолини олиб, отбоқарликка маҳкум этди.


    Мўғуллар Бухорога ёпирилиб киргач, уйғур Гўрхон бош бўлган тўрт юз бухоролик ватанпарвар шаҳар аркига беркиниб, босқинчиларга қарши ўн икки кун мислсиз матонат кўрсатиб, жанг қилдилар. Кучлар мутлақо тенг эмас эди. Шунга қарамай, улар кўплаб ғаним навкарларини ер тишлатди. Ўн икки кунлик матонатли қаршиликдан сўнг Бухоро арки ҳам забт этилди.


    Ваҳшийлар галаси ўттиз мингга яқин бухороликни қиличдан ўтказди. Шаҳарнинг қолган аҳолиси қул қилинди. Хоразмшоҳлар салтанатининг улуғ кентларидан бири, нафақат Мовароуннаҳр, балки бутун Шарқнинг диний ва маърифий ўчоғи бўлган Бухоройи Шариф кунпаякун этилди. Бойликлар таланиб, масжиду мадрасалар вайрон этилди, шаҳарнинг кули кўкка совурилди. Нодир китоблар отлар туёғи остига ташланди, шаҳарнинг ори-ғурури поймол этилди. Ислом уламолари, улуғ ва мўътабар зотлар аёвсиз сазойи қилинди. Асирлар эса Самарқанд, Добусия* ва Хоразм қамалларида оғир юмушларни бажармоққа мажбур этилди.


    ____________


    


    * Добусия – Самарқанд вилояти Пахтачи туманидаги маскан

  


  
    13. Самарқанд ҳалокати


    Добусия учун кураш узоқ чўзилмади. Шаҳар аҳли қиличдан ўтказилиб, қалъа вайрон этилди. Шундан сўнг асосий куч Самарқандга қаратилди.


    Султон Муҳаммаднинг тоғаси Тўғайхон Самарқанд ноиби эди. Хоразмшоҳ тоғасига амр этди:


    – Шаҳар мудофаа деворлари зудлик билан қурилсин, атрофларинда хандақлар қазиб, анинг ичи сув бирлан тўлдирилсун.


    Шунда Тўғайхон шаҳар аҳолисига қўшимча солиқ солди, аммо йиғилган солиқни мудофаа учун сарфламоқ насиб этмади.


    Мирзо Улуғбекнинг қайд этишича, Самарқанд ғоят катта мудофаага ҳозирлик кўради. Мудофаа учун бир юз ўн минг лашкар жанг қилмоққа шай туради. Захирада йигирмата жанговар фил ҳам бор эди. Туркон Хотуннинг укаси – Тўғайхон самарқандликларни ҳушёр турмоққа даъват этади. Туркий қўшинларга Алп Эрхон, Шайххон ва Болохон қўмондонлик қилади. Ғанимлар устидан ғалаба қозониш учун имконият етарли эди.


    Чингизхон Самарқанд учун бўлажак жанг ғоят машаққатли кечишини англайди.


    Минг икки юз йигирманчи йилнинг илк баҳорида у Самарқанд томон юриш бошлайди. Олдинда отлиқ қўшин, уларнинг ортида пиёдалар боради.


    Босқинчилар жанг майдонига пухта тайёргарлик ва тартиб билан киришни одат қилишган эди. Улар ўнликларга, кейин юзликларга бўлиниб ҳаракат қилишар, ундан кейин минглик лашкарлар қўллов учун жангга кириб, кучлар мустаҳкамланиб борар эди.


    Ҳар ўнлик лашкар қўлида чингизий туғлар шамолда ҳилпираб, қадамлар залвори ерни титратади. Лашкарлар шаҳардан анча берида тўхташди. Чингизхон қўшин миқдорини ошириб кўрсатиш, ваҳима қўзғаш учун отларга қўғирчоқ одамлар миндириб илгарилади. Шаҳар қамалига шахсан ўзи қўмондонлик қилди. Ўтрор ва Бухоро асирлари ҳам жангга киришга мажбур этилди. Улар икки кун мобайнида Самарқанд атрофидаги қишлоқларни эгаллаб, шаҳарни ташқи оламдан узиб ташлади ва истеҳкомларни ўрганиб чиқишди. Ниҳоят, учинчи куни Чингизхон амр этди:


    – Аввалинда асир тушғонлар ҳаракат қилсун, анинг кетиндан Самарқандга юргайсизлар…


    Қизиққонлик қилган шаҳар аҳли ташқарига чиқиб, мўғулларга қарши жангга киришди.


    Мўғуллар орқа томон чекина бордилар, бироқ бу ҳол узоққа бормади. Чингизхон тўсатдан ҳамла қилиб, ҳужумчилар устига ёпирилишни буюрди. Оқибатда шаҳар ҳимоячилари пистирмага дуч келиб, уларнинг кўпчилиги жувонмарг кетди. Бу фавқулодда зарба барчани карахт қилиб қўйди. Саросимага тушган шаҳар ноиби Тўғайхон қарийб ўттиз минглик лашкар билан Чингизхон томонга ўтишни ихтиёр этди. Чингиз бу хиёнатни бажонидил қабул этди.


    Қамалнинг бешинчи куни эди. Самарқанд қозиси ва шайхулисломи қирғин олдини олиш мақсадида Чингизхонга вакилларини жўнатди. Улар аҳли Самарқанд таслим бўлишини ва шаҳар дарвозалари очиб берилишини маълум қилишди.


    Минг икки юз йигирманчи йил апрелининг илк кунида Самарқанд дарвозалари очиб берилди. Шаҳарда қирғин бошланди. Шаҳар қозиси, шайхулислом ва унинг кишилари четга чиқиб туришди. Самарқанд талон-торож қилинди. Чингизийлар томонига ўтган Туркон Хотуннинг укаси Тўғайхонга эса шафқат кўрсатилмади, у билан бирга, ўттиз мингга яқин туркий лашкар ҳам ўша кеча қириб ташланди.


    «Жўйи арзис» ва «Қўрғошин нова» тўғонлари вайрон қилиниб, шаҳар аҳолиси сувсизликка маҳкум этилди. Чингизий галалари Намозгоҳ дарвозаси томон ичкари оралай бошлади. Улар ўттиз мингга яқин шаҳар зиёлилари – ҳунармандлару рассомлар, наққошлару косибларни асир олишган эди.


    Тарихий манбаларда ёзилишича, Самарқанд қозикалони ва шайхулисломи икки юз минг олтин танга эвазига асирларни олиб қолишга муваффақ бўлади.


    Мовароуннаҳрнинг гўзалликда тенгсиз яна бир шаҳри вайрон этилиб, унинг аҳли шу тариқа шарафсиз завол топади. Мўғул босқинидан шаҳар аҳлининг чорак қисмигина омон қолган эди.

  


  
    14. Қувғинлик


    Самарқанд фожиаси Хоразмшоҳни буткул таҳликага солиб қўйди, асли мана шу саросима бутун Мовароуннаҳрнинг пароканда этилиб, аёвсиз маҳв этилишига сабабчи бўлди. Шоҳ одам жўнатиб, онаси Туркон Хотун бошчилигида аёллари ва фарзандлари Мозандаронга ўтиб, яширинишини буюрди.


    Самарқанд вайронага айланган, яна унинг тикланиши учун йиллар, асрлар керак. Шаҳар ўрнида бир култепа қолган эди. Бинокат эса ундан ҳам баттар қилинди. Чингизхон қадами етган жойни ўтда ёқиб, вайрон қилди. Бешикдаги гўдакларгача қиличдан ўтказди. Шу боис уни замон аждаҳоси дейишди. Ва кишилик тарихида энг ёвуз ва қонхўр босқинчи сифатида ном қолдирди.


    Султон Алоуддин Муҳаммад кичик қўшин қуршовида Жайҳуннинг нариги қирғоғига ўтди. Бундан хабар топган Чингизхон Жебе билан Субутойга ўттиз минг лашкар ажратиб, Хоразмшоҳни тутиб келишни буюрди.


    Жўжи бошчилигидаги қўшин Сайҳун этакларидаги шаҳарларни бирин-кетин эгаллай бошлайди. Етти кунлик жангдан сўнг Сиғноқ, кейин Ўзган таслим бўлади.


    Самарқанд босиб олингач, орадан бир ой ўтиб, Жанд шаҳрига ҳужум бошланади. Жанд ҳокими ваҳимага тушиб, Хоразмга қараб қочади. Шаҳар эгасиз қолади ва таслим бўлади.

  


  
    15. Асл исминг Азозил

    (Темур Малик сўзи)



    Маҳшари санда ёнур, дўзахий базми қаттол,


    Магар қўлингдан келса, маним келиб жоним ол,


    Ажал рақси намойиш кечмишинда ҳар мўғул,


    Ман санга исм бергум, асли исминг Азозил!


    Ўтрор бунда зулмингдан безиб чунон инграюр,


    Бухоро ўт ичинда, Самарқанд қон йиғлаюр,


    Гўдак уволи тутсун, ғайридин, қаттол ғойур,


    Хўжанд додламиш охир,шамширинг дил тиғлаюр.


    Билмамки, сан измингда яна нелар кор этдинг,


    Бўйинға сиртмак осиб, занжирни бир дор этдинг,


    Гўдакни оқ сутидан айириб, сўнг зор этдинг,


    Бўстон, баҳор дилларга қиров сочиб қор этдинг.


    Сайҳуннинг қоқ ичида, мавжлари аросида,


    Қақшаб қони оқаюр сарбознинг яросида,


    Тўғонларинг бузмишам, қора тун қаросида,


    Маним оҳим тингларсан энди шеър нидосида.


    Мотамда йиғлаб қолди савдойи Мовароуннаҳр,


    Cайҳун, Жайҳун қонга лиқ, мавжларида бир қаҳр,


    Англармидинг сен буни аждарҳою бемеҳр


    Келурми энди охир, қачон мукофот – ажр?


    Занжир солиб бўйинга, барчани асир этдинг,


    Ҳолини хароб этиб, кўзларни басир этдинг,


    Қалқонидин айириб, кўпларни есир этдинг,


    Бедор этдинг, зор этдинг, барчани сен хор этдинг.


    Маҳшари санда ёнур, дўзахий базми қаттол,


    Магар қўлингдан келса маним келиб жоним ол,


    Ажал рақси намойиш кечмишинда ҳар мўғул,


    Ман санга исм бергум, асли исминг Азозил!

  


  
    16. Темур Малик жасорати


    Чингизхон Бухоро билан Самарқандни култепага айлантиргач, бундан куч олган Олоқнўён билан Сукету Черби бир туман қўшин билан Cайҳун этагида жойлашган Бинокат ва Хўжанд сари юриш қилди. Бинокат амири Элатхумалик қанғлилардан иборат қўшинга ўзи сардор эди. Бу шаҳар ҳимояси ҳам узоқ чўзилмади, тўрт кун деганда унинг дарвозалари душманга очиб берилди. Шаҳар талон-торож қилиниб, аҳолиси, ҳатто бешикдаги чақалоққача қиличдан ўтказилди, сўнг ўт қўйилди.


    Орадан кўп ўтмай Хўжанд қамал қилинди. Шаҳар ҳокими Темур Малик бош бўлган мудофаачилар ғоят шиддатли жанг қилишди.


    Тарихчи Алоуддин Муҳаммад Жувайний Хўжанд қамали чоғида Темур Малик кўрсатган жасоратга урғу бериб, шундай ёзади: «Темур Малик шундай жасоратли саркарда эдики, агар Рустами достон ҳаёт бўлганида унинг отига жиловдорликка ярарди, холос».


    Чингизхон Хўжанд қамалига катта куч ташлади. Йигирма мингдан ошиқ мўғул лашкари жангга шай турарди. Эллик минг нафар асир бебошлар галасига кўмак бермоққа мажбур этилди.


    Ғанимлар ўқи тинмай ёғилиб, кўп лашкар жувонмарг бўлди. Темур Малик бошчилигидаги сарбозлар от устида кўкрак кериб, жанг қилиб, душман сафини ёриб, Сайҳун ўртасидаги орол сари ўтди. Улар ортидан мўғуллар камонда ёй отиб қолди, лекин отган ёйи сарбозларга етиб бормасди. Шунда Олоқнўён ўз сарбозларига:


    – Уч фарсаҳ* нарида тош йиғиб, бул ерга олиб келгайсизлар, – дея ҳукм этди. – Уни Сайҳунга ташлаб, дамба ҳосил қилгаймиз.


    Бу юмуш асирлар чекига тушди. Улар зилдек харсанг тошларни минг машаққат билан олис-олислардан ташиб келди, ниҳоят, дарё узра дамба – тўғон қилина бошлади.


    Оролчага жойлашиб олган Темур Малик бошлиқ сарбозлар эса айни тун чоғи қайиқларда сузиб келиб, барпо этилаётган тўғонни бузиб, мўғулларга қирон келтириб кетаверди. Босқинчилар Темур Малик қўшинига камон ўқини селдай ёғдирарди. Бироқ, не ажабки, улар отган оловли ўқлар қайиққа тегиб-тегмай сувга учарди. Шунқорлар ўқлар қайиқни тешиб ўтмаслиги учун намат билан ўраб, устидан сиркали лой билан суваб чиқишган эди.


    * * *


    Тун иккинчи ярмига оғди. Тўсатдан қўзғалган шамол ўз ҳукмини ўтказмоқчи бўлиб, ғалати тўзғиди, оролча аллақандай ваҳима ичида қолиб кетди. Хира юлдузларни булутлар тўсиб, фалак тундлашди. Тўсатдан момақалдироқ қасирлаб, чақмоқ чақди. Ногаҳоний бу чақин ёмғир ёғишига бир ишорат эди. Лашкарлар тўзиб, ўзларини панага урдилар. Ваҳимали чақинлар жўрлигида шаррос ёмғир қуя бошлади. Хайриятки, ёмғир тезда ўтиб, борлиқ тинчиб қолди, аммо оролча соҳилига урилаётган тўлқинлар тинган эмас. Тонгга яқин улар ҳам бир маромга тушиб, қирғоқ бўйлаб таралиб, қандай келган бўлса, шундай орқага қайта бошлади. Ибодат чоғи мусулмон боши саждага теккан маҳал нақадар сокин бўлса, атроф ҳам шу қадар тинч ва осуда эди. Фақат бу сукунатни лашкарларнинг қий-чуви ҳамда тинмай отаётган камон ўқининг визиллаши бузарди, холос. Ҳали замон тонг отиб, ҳаёт яна ўз измига тушади, шунда бу лаънати урушдан безган беозор қушлар яна ўзларини пана-пастқамга уриб, жон сақлайди.


    Ўтов ичида ётган сарбозлар кўзидан уйқу қочди. Эшкак эшавериб, қабариб кетган қўлини авайлаб ёнбошига ағдарилган сарбоз, ёнида ётган шеригига юзланди:


    – Уйқуям бузилди…


    – Ҳе-е, нимасини айтасен.


    – Кеча эшкак эшийверип, қўлам ишдан чиқай деб қолди, шишиги азоп бериб, тун бўйи оғрип чиқди.


    – Бу хароп бўғурлар ҳали-бери тинчимайди чоғи.


    – Башибузуқ* ғажирлар какра* чайнаб ётғондир, – деди.


    – Бе-е, какрамиш. Аларға какра чикора, бодёни руми – оғуни-да алар қўрқмай ҳазм қиларлар.


    – Рост айтдинг, бул аждаҳоларга балоям бас келмас экан…


    Тонг отиб, ҳаёт яна талотўп изига тушиб кетди. Бир туман лашкар оролчанинг саёз қисмига ўтиб, балиқ тутмоққа урина бошлади. Қорамағиз ва қўйкўз, қотмадан келган, узун бўйли бир сарбоз шеригига:


    – Ана, ана! – деди-да, найзасини олиб отди, у бориб балиққа санчилди. Cарбоз югурганча бориб, хийла салмоқли балиқни кўтариб олди. Улар ҳаш-паш дегунча анча балиқ тутишди. Бошқалари ўт ёқиб, балиқларни тозалаб пишира бошлади.


    Темур Маликка кемалар даркор эди.


    – Зудлик билан кемалар қурмакка шайлангайсиз. Алар бунёд этилғач, анинг бирлан Хоразм денгизи орқали Жайҳунга ўтажакмиз ва Урганжга етиб олгаймиз.


    Қисқа фурсат ичида кемалар қуриб битказилди. Улар Сайҳуннинг қуйи қисми томон сузиб, машъалалар ёғдусида тобора илгарилади. Дарёнинг икки соҳилида жойлашган мўғулларнинг кўзи қонга тўлиб, уларга тинимсиз ўқ ёғдирар эди. Лекин улар оловли ёйларни писанд этмасдан эсон-омон Жандга яқинлашди. Сайҳун этагида – Жандда турган мўғуллар дарё устига занжирли тўсиқ тортишган эди.


    – Занжирларни узиб, олдинга сузгаймиз! – амр этди Темур Малик. – Қани олға, олға! – дея у далда берди сарбозларига.


    Шерюрак, серғайрат Темур Малик ва унинг сарбозлари занжирларни узиб, яна олға интилиб, сузишда давом этди. Баҳодирлар ниҳоят қирғоққа етиб келган эдилар. Мисли кўрилмаган бу жангда Темур Малик кўп сарбозини йўқотди. Шоввозлар босқинчи қанотини шиддат ва шижоат билан ёриб ўтиб, яна ва яна илгарига қараб от сурди. Тарихчи Жувайний бу қаҳрамонликни шундай таърифлайди: «Орқадан таъқиб этиб келаётган душманни йўл-йўлакай чопиб, камондан ўққа тутиб пароканда этди. У мўғул сардорларидан бирининг кўзини басир этди, «яна икки ёйим бор, икковингга ҳам етади. Яхшиси, орқага қайтинглар», деб хитоб этди Темур Малик.


    Ваҳимага тушган мўғуллар отларининг жиловини тортиб, ортга қайтиб кетишди».


    Тортилган машаққатлар эсдан чиқиб, пойтахт Гурганжга етиб келинди. Темур Малик ва унинг азаматлари Жалолиддин Мангуберди қўшинига келиб қўшилди. Кейинчалик Темур Малик Сайҳуннинг қуйи оқимида жойлашган Янгикентни Жўжининг қонли чангалидан озод этади ва унинг мислсиз жасорати тилларда достон бўлади.


    ____________


    * Уч фарсаҳ – ўн саккиз километрни ташкил этади


    * Башибузуқ – қароқчи


    


    * Какра – даштдаги аччиқ гиёҳ

  


  
    17. Маҳшари Гурганжда ёнур


    Улар ердан унган, яна тупроққа қайтмоқ учун бесаранжом ҳозирлик кўради ва бу кишида ҳазин кайфият уйғотади. Кузнинг иши бу. Дарахт шохларида илиниб турган баргларни юлқилаб, хазон этаётган дайди шамол ваҳимали овоз чиқариб изғийди.


    Кун асрга қараб оғар маҳал. Хазонларни босиб, тушкун ҳолда келаётган Кенжабек Қипчоқ тоғаси Бегимқули Оллоёр дарвозаси ёнида тўхтади, кейин ўзича бир нима деди ва ичкарига кирди. Хона тўрида оёғини ўраб, орқасига ёстиқ қўйиб, деворга суяниб ўтирган хаста тоғасига кўзи тушди.


    – Тоға, ҳамманинг оғзинда шул гап, Чингизхон Гурганжга тиш қайраган. Магар шул рост экан, бул ерни таркатиб, аввалинда Хуросонга, андин сўнг Бағдодга кетмак тараддудини кўрмоғимиз лозим.


    Бегимқули қорасон бўлган эди. У тиғ теккан оёғини кўрсатиб, жияни Кенжабекка:


    – Маним тўримдин гўрим яқин, – деди. – Магар ихтиёр этган экансан, йўлингни тўсмағайман. Ман Гурганжда қолжакман.


    Орадан тўрт кун ўтгач, Кенжабек Қипчоқ аёли Насибали, тўнғич ўғли Оғабек, келини ва неваралари билан Гурганжни тарк этди. Салоҳиддин билан Раҳмиддин отасига эргашмади, шаҳарда қолди.


    Хоразмшоҳлар пойтахти хавотир ва таҳлика ичида эди. Бу хавотир борган сари кучайиб, қўрқув ва саросимага айланди. Гўшангадаги келинчакка қиёс этилган гўзал Гурганж ғажирлар қаршисида титраб-қалтираётган товусга ўхшарди. Ёвуз мўғуллар лак-лак қўшин билан бостириб келаётганини эшитган шаҳзодалар – Ўзлоқшоҳ ва Оқшоҳ талвасага тушиб, шаҳарни ташлаб қочишди.


    Минг икки юз йигирма биринчи йилнинг қаҳратон қиши. Чингизхон Гурганжни забт этмоқ учун бутун Мовароуннаҳрни титратиб, қиличидан қон томиб Хоразмга яқинлашди. Шаҳар ҳимоясига Хумортакин сардорлик қилди. Гурганжликлар Ватан ҳимояси учун жонларини аямай, мардонавор курашди.


    Ўзини султон, деб эълон қилган Хумортакин Гурганж дарвозасини ғанимга очиб берди. Чингизхон шариат пешволари ҳамда эл орасида ардоқланган шайх Нажмиддин Куброга мурувват кўрсатиб, четга чиқиб туришларини сўради.


    Бу мурувватни Шайх қабул қилмади.


    – Ватан ҳимоясига жон тикмоқ – улуғ ишларнинг улуғи, cавоб ишларнинг савобидир, – деди у. – Кимки Ватан учун курашгай, ани мукофот – ажр кутгай! Бу кунлар охиратда бериладиган улкан мукофотнинг аломати бўлиб қолгай! Дунёдан солиҳ амаллар ила ва покиза кетмоқни биза насиб айлаб, ҳузурида иззат ва мартабага сазовор этсун! Бандаларини ўз ажрларидан бебаҳра этмасун! Фитнага дучор, адашишга гирифтор этмасун! Вақти-соати етганда бизга гўзал хотима насиб айласун!


    У Ватан ҳимоясига шайланган гурганжликларга қарата:


    – Томчи қонимиз қолгуна қадар курашгаймиз! – дея хитоб қилди.


    Оломон Шайх Нажмиддин Кубро бошчилигида мўғулларга қарши ҳамлага отланди. Гурганж атрофидаги Тоҳирия, Кордор, Мароҳард аҳли ҳам келиб уларга қўшилди.


    Юраги Ватан ишқида чўғдек ёнган ватанпарварлар Танура ва Майдон маҳаллалари оралаб ўтар экан, Қобилон дарвозасидан ичкарига ёпирилиб кирган мўғуллар галасига тўқнаш келди.


    Кубро кетидан жаҳд билан келаётган оломон орасида Cалоҳиддин, Раҳмиддин, Мавлон, Қосим парвоначи ва унинг ўғиллари Лочинбегу Полвонбек ҳам бор эди. Улар қўлларидаги қуролларини маҳкам тутиб, жангу жадал томон тобора илгарилар экан, қўрқув нелигини буткул унутиб, ўлимга тик бормоқда эди. Қалб-ларида эса то қиёмат қадар ғанимлари саналган мўғулларга битмас-туганмас нафрат бор эди. Бу нафрат олдида, интиқом олдида қўрқув писанд эмас.


    Мўғуллар гурганжликлардан бу қадар беомон қаршилик кутмаган эди.


    Анчадан буён Куброни нишонга олаётган бир мўғул аскар ниҳоят унга камонидан ўқ узди. Ўқ Шайхнинг кўксига бориб қадалди. Гарчи у яраланган бўлса-да, ўзи томон туғ кўтариб келаётган ғанимига ташланди ва унинг қўлида ҳилпираган туғни юлиб олди. Кўзи қонга тўлган мўғул Шайхни қатл этмоқ учун тиғини унинг бўғзига қадади. Ўлимини мардонавор қарши олган Шайх Нажмиддин Кубро сафдошларига қарата:


    – Вафотим санаси «шоҳи шуҳадо!»* – дея хитоб қилди.


    Ваҳшийлиги қўзиган ёғий бир силташда Кубронинг бошини танидан жудо этди. Шу асно Cалоҳиддин қаттолга ташланди, лекин бошқа бир ғаним унинг кўксига тиғ қадади. Бирин-кетин Раҳмиддин билан Мавлон ҳам шаҳид бўлди.


    Ғанимлар тобора ичкарига ўрлай бошлади.


    Даҳшатга тушиб, ҳатто дардини унутган Бегимқулининг бошини бир чингизий сарбоз танидан жудо этди. Кўргуликка чидай олмаган Фотима тошюрак мўғулга ташланди. Ғаним ўткир тиғи билан уни ҳам жувонмарг этди. Бу қўрқинчга гувоҳ бўлган гўдак ваҳм нима эканини ҳис этиб, чинқириб йиғлай бошлади, ё алҳазар, буни қарангки, қонсираган мўғул ҳеч тап торт-май уни ҳам қиличдан ўтказди. Ёғийлар қўлга илинган борки нарcани олиб, қора қонига беланган Бегимқули Оллоёр хонадонини тарк этишди.


    * * *


    Дариға оғироёқ синглиси Зуҳрага шипшиди:


    – Товуқланинг катайига ўтғаймиз.


    Жонларини ҳовучлаган опа-сингил Алоуддин ва митти Руқияни етаклаб, катак оралаб ички катакка бош суқдилар.


    Атроф тўзғиб кетган эди. Жангда шаҳид кетган Салоҳиддин хонадонига ҳайқириб кирган қузғунлар унинг бор-будини талаб, кейин оғилхонага ўтишди. Қозиққа боғланган сигирлар арқонидан ечилиб, кўчага ҳайдаб чиқилди. Дарвозага етай деб қолганда бир мўғул сарбоз ортига қайтди, унинг оғилхона сўл томонидаги катакка кўзи тушганди.


    Катак даричасини очган мўғул товуқларга қараб қичқирди:


    – Қани чиқ буёққа, патларинг тагига тухумингни босиб ётмасдан, бугун тушликка емиш бўлғайсанлар…


    Юрагини олдириб қўйган товуқлар қо-қоғлаб ташқари отилди. Cарбоз қийқириб, товуқларнинг бирини қўйиб, бирини қувлади. Сўнг мўлжалга олиб, каттароқ бирига тиғ суқди, кейин мерганлигидан ўзи ҳузурланиб, хохолаб кулганча дарвозани ланг очиқ қолдириб, қаёққадир ғойиб бўлди.


    Қоронғи катак адоғида қизини бағрига босган Дариға унсиз йиғлар эди. Ҳатто шу митти гўдак ҳам омон қолганини билган ва эндиликда миқ этмоққа журъат этмай онасига ёпишган кўйи тош қотиб қолганди. Ўғли Алоуддин эса даҳшат қўпган муҳитдан зада бўлиб, холасига ёпишди.


    Чингизий галалар Гурганжни қиёмат ўтида ёқиб, буткул култепага айлантирди. Қонга беланган шаҳар ҳувиллаб қолди. Ўша, келинчакка қиёс этилган пойтахт заволга юз тутиб, мусибат уясига айланган эди. У энди Гурганжга ҳеч ўхшамасди...


    ____________


    


    * Шоҳи шуҳадо – Шаҳидлар шоҳи

  


  
    18. Фақат сен йиғлама...

    (Ўлик, мустамлака сукунат)



    Уйқуси дафъатан ўчиб кетган Дариға ўрнидан туриб, токча ёнига борди ва чироқ пилигини кўтарди. Тўшакда ётган қизи туйқус уйғониб, онасини пайпаслаб ахтарди, унинг йўқлигини сезгач, чинқириб йиғлай бошлади.


    – Эна-а-а, эна-а-а-а!


    Дариға унинг ёнига югуриб келди ва қизалоғининг қулоғига эниб юпатди:


    – Аста, аста, оғангни уйғотажаксан.


    – Эна-а!


    – Ман шу ердаман!


    Руқия онасининг бўйнига ёпишиб олди. Дариға қизини тинчлантирмоқ учун яна шипшиди:


    – Ман шу ердаман.


    У қизини ётқизмоқчи бўлди, бироқ ҳеч ажралгиси келмаган қизалоқ онасини маҳкам қучиб, яна йиғлай бошлади.


    Дариға қизини юпатмоқ учун юрак аталмиш қабрга кўмган кўргуликларини ниҳоят қўшиқ қилиб куйлади:


    Кўзларингни ўзи қора, сан йиғлама фақат,


    Юрагим шундоқ ҳам яра, сан йиғлама фақат,


    Ватан дебон, ани суйғон отанг ер қучиб кетғон,


    Йиғламиш Жайҳун сатпора, cан йиғлама фақат!


    Кўргуликни кўмганман мен юрак деган қабрга,


    Қон йиғлаб фарёд қилдим Чингиз деган жабрга,


    Сочин тараб мотам тутди Жайҳун ҳатто сабрга,


    Қонга тўлган бағрини Дашт ҳам тутди абрга...


    


    Вақт алламаҳал бўлганди, атрофда эса фақат мустамлака, ўлик сукунат ҳукмрон. Қизалоқ бир маромда нафас олиб ухлаб қолди. Кўзига қай йўсинда уйқу илинганини сезмай қолган Дариға ғафлат босиб куймаланарди.


    Қуш уйқудан уйғонар маҳал яқинлашмоқда эди…


    – Ай, Дариға, – деди кимдир унга, – сан куйлагин, ман эса сибизға созим – чанқовуз чалай! – мана энди бу овоз эгаси кимлигини тиниқ кўрди.


    Бу султон Жалолиддин эди, Жалолиддин Мангуберди эди.


    Овоз яна қулоғи остида жаранглади:


    – Ай, Дариға! Сан куйлагин, ман эса сибизға созим – чанқовуз чалай!


    Дариға тўлиб кетган эди. У қўлини лабига босиб, овоз чиқармай ўксиниб йиғларди.


    Волидаси Ғошия уларга омонлик сўраган эди. У ўртаниб-ўртаниб йиғлаётган қизининг елкасига қўлини олиб борди. Шунда Дариға орқасига бурилиб қаради. Алҳол волидаси муштипар қизига илоҳий каломни сўзлади:


    «Сизларга тинчлик-омонлик бўлсин! Хуш келдингиз! Бас, унга мангу қолгувчи бўлган ҳолларингизда кирингиз!»


    Уйғониб кетди. Дариға унсиз йиғлар эди, у тушида ва ўнгида йиғларди. Уфқ узра тонг оқарди. Далли хаёли ўғирланиб, яна оят куй ва қўшиқ бўлиб янгради:


    «Сизларга тинчлик-омонлик бўлсин! Хуш келдингиз! Бас, унга мангу қолгувчи бўлган ҳолларингизда кирингиз!»


    Бу инсоний калом эмас эди. У ён-верига қаради. Cўл томонида ҳомиладор синглиси Зуҳра ухламоқда эди. Дафъатан у ўзига келди. Дариға эслади. Ўшанда Қуръонни ёд олганди. Бу Зумар сураси, етмиш учинчи оят эди. Тилсим очилиб, куй бўлиб қуйилмоқда эди.


    Ҳақ рост, тилсим ўз пардасини кўтарди, оятнинг моҳияти ойдинлашди.


    Дариға бошини Каъбага буриб, пешонасини саждага қўйди:


    – Аллоҳу Акбар! Субҳана Роббиял Аъло! – Атроф куй-қўшиққа тўлиб кетганди. Жило қуйилиб оқди.


    Дариға отилиб ташқарига чиқди. Димоғига муздек, мусаффо ҳаво урилди. Сарсон нигоҳлари кўкка термулди. Беҳудуд Дашт узра бир оҳанг оқарди:


    Кўзларингнинг ўзи қора, сан йиғлама фақат,


    Юрагим шундоқ ҳам яра, сан йиғлама фақат,


    Ватан дебон, ани суйғон отанг ер қучиб кетғон,


    Йиғламиш Жайҳун сатпора, сан йиғлама фақат!


    Бу оҳангга Мангуберди айтмиш нидо қўшилиб оқди:


    – Ай Дариға! Куйлагин сен, мен эсам сибизға созим – чанқовуз чалай!


    Дариға ичкарига отилиб кирди, куймаланиб ниманидир ахтарар эди. У излаб топди...


    Қачонлардир султон Жалолиддин бир бежирим тилла сандиқча ичига зару зубаржат тўлдириб, Дариғага хуфя бир мактуб йўллаган эди.


    Унда ушбу сўзлар битилмиш эди:


    «Инжу кўзларингнинг ичига боқа-боқа нигоҳини бошқа ёққа қайира олмаган мафтун кўнгилнинг оҳини тингла. Ҳеч кимсанинг овози сеники каби жарангдор, жозибали эмас. Ҳатто ғазабнок ҳолатингда ҳам кўзимга кўркам кўринурсан. Ўша ғазабда фақат сенгагина хос, фақат сенгагина ярашиқли бир сирли хислат яшириндек. Бу сирни еча олмай қийналмоқдаман.


    Сенга кўнгил қўйган кимса бошқаларга бефарқ бўлиб қолгуси.


    Кўзларингда Оллоҳ ҳадя этган сирли ва мағрур бир хосият бор. Бунинг сири нимада ўзи? Буни аллақандай бир кучнинг аломати деб биламан. Дунёда ҳеч ким сен қадар сокин бўла олмас. Бу сокинлик кишига ором бағишлагусидир. Сукутинг кимсада ҳамиша давом ва давом қизиқиш уйғотаверади. Сўзлаётган сўзларинг қизиқишларимга ҳаргиз аниқлик киритмас, билъакс, лаҳза ва лаҳза ўтли қизиқишни кучайтиражак. Эшитяпсанми, Дариға! Юз-кўзингда бутун қалбинг жилва қилаётган каби кўринур, аммо аслида ундай эмасдир…»


    Дариға султон Жалолиддин битган мактубни юзига суртиб йиғлар эди... У ўшанда тушида ва ҳам ўнгида йиғлаган эди...


    Осмон равоқларида зулмат пардаси чекиниб, ҳусни фалак ичинда бир тонг оқарди. Мана, тиниқ кўринди: бу яловбардор Жалолиддин Мангуберди эди. Улуғ Хоразмшоҳлар салтанатининг сўнгги вориси қўлида туғини баланд кўтариб, от устида шамолларда сузиб келаётир эди.


    У қайтиб ичкарига кирди, токчада Чингиз аталмиш офатдан омон қолган чанқовузини қўлига оларак, яна ташқарига отилди. Тонг чекинди. Уфқ оша оташ қизарди. Илоҳий нурларига чўмилган Шамс заррин мужда сачратди. Бу сачратма ўлик, мустамлака сукунатга чўмиб, ғафлатда қолган Дашт ва мотамсаро Жайҳунга жўнатилган қутлуғ мужда, суюнчли сийлов эди. Сибизға сирғалиб тушди. Дариға бу гал чанқовузни қўлида маҳкам тутди. Мантиқ ва чегарани йўқлик қаърига улоқтириб, воқелик ва хаёлотдан гўзал бир олам, оҳанрабо куй яратиш эди муддаоси. Дил ғорат, вужуд эса – ҳарорат. Хилқатлар ичра инсон ўзи беназир хилқат. Атрофда куй-қўшиқ ёнар эди. Замон эскириб-уқаланиб бормоқда, Қуръон оятлари эса яшариб-нурланмоқда эди: «Сизларга тинчлик-омонлик бўлсин! Хуш келдингиз! Бас, унга мангу қолгувчи бўлган ҳолларингизда кирингиз».


    Биринчи китобнинг якуни


    2010–2011 йил.

